Y tu hwnt i fwriadu’n dda – y DCA a llywodraeth leol
Cynhyrchwyd gan y Swyddfa Rheolaeth Gyhoeddus mewn cydweithrediad â’r Comisiwn Hawliau Anabledd
Rhagair 

Rydym i gyd am fyw mewn cymunedau lle gallwn gyfranogi’n llawn ar sail gyfartal.  Rydym i gyd am i’n hadeiladau, ein strydoedd a’r lleoedd eraill sydd o’n hamgylch fod yn fannau diogel sydd wedi’u dylunio’n dda, ac rydym i gyd am fedru defnyddio gwasanaethau a chyfleusterau yn ein cymdogaethau ac yng nghanol ein trefi heb gael ein heithrio ohonynt.  Rydym yn gwybod nad yw hyn i gyd wedi digwydd eto yn achos nifer o bobl anabl, ac mae llawer o waith ar ôl i’w wneud o safbwynt cyrraedd y nod.

I sicrhau ein bod yn cyrraedd y nod, mae’r Ddyletswydd i Sicrhau Cydraddoldeb i Bobl Anabl wedi’i chyflwyno i gyrff yn y sector cyhoeddus.  Bydd y ddyletswydd gyfreithiol newydd hon yn golygu y bydd yn rhaid i bob corff cyhoeddus edrych ar ffyrdd o sicrhau bod pobl anabl yn cael eu trin yn gyfartal.  Cyflwynwyd dyletswydd debyg mewn perthynas â chydraddoldeb hiliol rai blynyddoedd yn ôl.

Mae’r gyfraith newydd hon yn mynnu bod awdurdodau lleol yn cymryd camau rhagweithiol i sicrhau bod pobl anabl yn cael eu trin yn deg.

Fodd bynnag, nid yw’r ddyletswydd hon yn ymwneud o reidrwydd â gwneud newidiadau i adeiladau neu gyflwyno addasiadau ar gyfer unigolion.  Mae rhannau eraill o’r Ddeddf Gwahaniaethu ar sail Anabledd wedi ymdrin â’r meysydd hynny bob amser.  Mae’r ddyletswydd hon yn ymwneud yn hytrach â sicrhau bod cydraddoldeb i bobl anabl yn cael ei gyflwyno i ddiwylliant awdurdodau cyhoeddus mewn ffyrdd ymarferol ac amlwg.  Mae hynny’n golygu cynnwys pobl anabl a chydraddoldeb i bobl anabl mewn gwaith datblygu polisi ac mewn camau gweithredu eraill o’r cychwyn cyntaf yn hytrach na chanolbwyntio ar ymatebion unigol i bobl anabl benodol.  Mae’n ymwneud â chynllunio ar gyfer cydraddoldeb ar ddechrau proses yn hytrach na cheisio ymdrin â chydraddoldeb ar ei diwedd hi.

Yn ogystal â gwella eich perfformiad o safbwynt sicrhau cydraddoldeb i bobl anabl, bydd y ddyletswydd hefyd yn eich helpu i wireddu eich amcanion a’ch blaenoriaethau strategol ehangach.

Bert Massie

Cadeirydd y Comisiwn Hawliau Anabledd

Gair am yr adnodd hwn

Yr adnodd hwn yw ffrwyth prosiect a gynhaliwyd dros gyfnod o flwyddyn rhwng mis Medi 2005 a mis Awst 2006, lle buom yn gweithio gydag ystod eang o awdurdodau lleol yng Nghymru, Lloegr a’r Alban.  Yn dilyn arolwg cenedlaethol o awdurdodau, dewiswyd chwe awdurdod i fod yn ‘hyrwyddwyr’ a fyddai’n gweithio ar yr agweddau ymarferol ar ddatblygu Cynllun Cydraddoldeb i Bobl Anabl a Chynllun Gweithredu ac yn rhannu’r hyn yr oeddent yn ei ddysgu am yr heriau a’r posibiliadau sy’n gysylltiedig â chynhyrchu rhaglenni a chynlluniau realistig.

Dewiswyd awdurdodau a oedd yn nodweddiadol o’r awdurdod ‘cyffredin’ – ac nid dim ond yr awdurdodau hynny a oedd yn arddangos arfer da – er mwyn dangos yr heriau gwirioneddol sy’n gysylltiedig â gwneud y newidiadau y mae eu hangen i gydymffurfio â Deddf Gwahaniaethu ar sail Anabledd 2005.  Fodd bynnag, rydym wedi cynnwys rhai enghreifftiau o arfer da lle’r ydym yn meddwl eu bod yn cynnig syniadau arbennig ynghylch goresgyn heriau penodol.

Ni chaiff unrhyw gyrff eu henwi yn yr enghreifftiau a geir yn y ddogfen hon, ond tynnwyd yr enghreifftiau hyn o brofiadau’r awdurdodau a ddewiswyd yn hyrwyddwyr a’r cynghorau eraill a oedd wedi rhoi o’u hamser yn hael i gymryd rhan yn yr ymchwil ar gyfer y prosiect hwn – gellir gweld rhestr lawn o’r sawl a gymerodd ran ar ddiwedd y ddogfen hon.

Roedd pob awdurdod peilot wedi cael cymorth ac arweiniad ymarferol mewn perthynas â chynhyrchu’u Cynllun Cydraddoldeb i Bobl Anabl a’u Cynllun Gweithredu eu hunain.  Yn ogystal, roeddent wedi cytuno i gynnal rhyw fath o ddigwyddiad lansio lleol a gweithredu fel hyrwyddwyr ar gyfer y ddyletswydd, a hynny naill ai yn eu gwlad neu’u rhanbarth eu hunain neu ymysg awdurdodau tebyg.  Y gobaith yw y bydd yr enghreifftiau dilys ac ymarferol hyn yn cynnig rhai syniadau i awdurdodau lleol eraill wrth iddynt ddechrau cynhyrchu’u Cynlluniau Cydraddoldeb i Bobl Anabl a’u Cynlluniau Gweithredu eu hunain ym mis Rhagfyr 2006.

Cafodd y prosiect ei gomisiynu gan y Comisiwn Hawliau Anabledd a’i roi ar waith gan y Swyddfa Rheolaeth Gyhoeddus – gweler www.opm.co.uk am ragor o wybodaeth.  Cafodd y tîm ei arwain gan Tim Whitworth ac aelodau’r tîm oedd Phil Copestake, Julie Fenner, Gordon Duff, Claire Cowley, Stefan Cantore, Hannah Carnell, Kate Willcocks, Ruth Grier, Farooq Malik, Hannah Roscoe, Sophie Ahmad a Jennifer Havinden.

Rydym yn gobeithio y byddwch yn gweld bod yr adnodd hwn yn ddefnyddiol, a hoffem ddiolch i’r holl awdurdodau a oedd wedi cyfrannu at y gwaith.

Hyrwyddwyr cenedlaethol y Ddyletswydd i Sicrhau Cydraddoldeb i Bobl Anabl

Mae’r Comisiwn Hawliau Anabledd wedi penodi nifer o hyrwyddwyr cenedlaethol i hyrwyddo’r gwaith o weithredu’r Ddyletswydd i Sicrhau Cydraddoldeb i Bobl Anabl o fewn llywodraeth leol, gan gynnwys John Schultz, Llywydd SOLACE, a Lucy de Groot, Cyfarwyddwr Gweithredol yr Asiantaeth Gwella a Datblygu (IDeA). Mae John a Lucy wedi ymrwymo’n llawn i’r Ddyletswydd, ac maent yn annog awdurdodau lleol i fynd i’r afael â’r cyfle newydd hwn mewn modd cadarnhaol.

‘Mae’r Ddyletswydd i Sicrhau Cydraddoldeb i Bobl Anabl yn ymwneud â mwy na darparu rampiau a llunio cynlluniau.  Mae’n ymwneud â newid y diwylliant fel bod anghenion pobl anabl yn cael eu diwallu fel mater o drefn.  Mae’n rhaid i brif weithredwyr gymryd cyfrifoldeb am newid y diwylliant.’

John Schultz, Llywydd SOLACE

‘Mae arweiniad yn hanfodol i lwyddiant llywodraeth leol, yn enwedig felly wrth weithio tuag at sicrhau cydraddoldeb i bobl anabl.  Gall arweinwyr ar bob lefel mewn cynghorau wneud gwahaniaeth cadarnhaol i gyfleoedd a phrofiadau bywyd pobl anabl, a hynny fel dinasyddion, defnyddwyr gwasanaeth a gweithwyr.  Mae cynnwys pobl anabl yn y gwaith o gynllunio a chyflwyno gwasanaethau cyhoeddus yn golygu bod y gwasanaethau hynny’n briodol i bobl anabl, a’u bod ar yr un pryd yn fwy hygyrch i bawb.  Fel cyflogwyr sy’n batrwm i eraill, mae gan gynghorau’r cyfle i arwain drwy esiampl trwy gynnig yr un cyfleoedd i bobl anabl ymuno â’u gweithlu, a sicrhau bod pobl anabl yn cyrraedd eu potensial llawn fel gweithwyr i’r cyngor.  Fodd bynnag, mae cyfrifoldeb cynghorau’n ymestyn y tu hwnt i fod yn gyflogwyr a darparwyr gwasanaeth da.  Mae cynghorau’n sefydliadau democrataidd yn anad dim, ac mae ganddynt gyfrifoldeb i helpu pobl anabl i gymryd rhan mewn bywyd cyhoeddus fel bod eu hanghenion a’u dyheadau’n cael eu cynrychioli’n iawn yn y broses wleidyddol.  Am yr holl resymau hyn, dylai hybu cydraddoldeb i bobl anabl fod yn gwbl ganolog i lywodraeth leol.’

Lucy de Groot, Cyfarwyddwr Gweithredol, IDeA

Trosolwg

Cyflwyniad  

Diben yr adnodd hwn yw darparu arweiniad a chynghorion ymarferol ar gyfer:       

· y sawl sy’n gwneud penderfyniadau ar lefel aelodau etholedig a chyfarwyddwyr/uwch-reolwyr

· uwch-reolwyr sy’n gyfrifol am bolisi corfforaethol, cynhwysiant cymdeithasol ac agweddau ar gydraddoldeb

ym mhob awdurdod lleol yng Nghymru, Lloegr a’r Alban sy’n ceisio gweithredu’r Ddyletswydd i Sicrhau Cydraddoldeb i Bobl Anabl ar gyfer y sector cyhoeddus a gyflwynwyd yn Neddf Gwahaniaethu ar sail Anabledd 1995, fel y’i newidiwyd gan Ddeddf Gwahaniaethu ar sail Anabledd 2005.  Yn ôl y Rheoliadau sy’n gysylltiedig â’r Ddeddf Gwahaniaethu ar sail Anabledd rhaid cynhyrchu Cynllun Cydraddoldeb i Bobl Anabl, gan gynnwys Cynllun Gweithredu, erbyn 4 Rhagfyr 2006 a dechrau cymryd y camau gweithredu hyn.

Bydd y ddyletswydd gyfreithiol newydd hon yn golygu y bydd angen i bob corff cyhoeddus edrych ar ffyrdd o gymryd camau gweithredol i sicrhau bod pobl anabl yn cael eu trin yn gyfartal.  Nid yw’r ddyletswydd yn ymwneud o reidrwydd â gwneud newidiadau i adeiladau neu gyflwyno addasiadau ar gyfer unigolion, mae’n ymwneud yn hytrach â sicrhau bod cydraddoldeb i bobl anabl yn cael ei gyflwyno i ddiwylliant awdurdodau cyhoeddus mewn ffyrdd ymarferol ac amlwg.  Mae hynny’n golygu cynnwys cydraddoldeb i bobl anabl ym mhopeth o’r cychwyn cyntaf, yn hytrach nag ymateb i anghenion grwpiau penodol o bobl anabl.

Yn ogystal ag edrych ar hybu cydraddoldeb a dileu gwahaniaethu, mae’r ddyletswydd yn edrych hefyd ar feysydd megis dileu achosion o aflonyddu, annog pobl anabl i gymryd rhan mewn bywyd cyhoeddus a hybu agweddau cadarnhaol.

Mae angen i awdurdodau lleol ganolbwyntio ar y math o ganlyniadau yr hoffent eu cyflawni â’r ddyletswydd hon, beth fydd yn cael ei ystyried yn llwyddiant, beth yw eu cyfrifoldebau penodol a sut y byddant yn gwybod eu bod yn gwneud cynnydd, ac mae angen iddynt rannu’r broses hon yn gamau hawdd eu cymryd.                    

Mae’r Ddyletswydd i Sicrhau Cydraddoldeb i Bobl Anabl yn mynnu y dylai awdurdodau lleol roi ystyriaeth briodol i:

· ddileu gwahaniaethu            

· hybu cydraddoldeb cyfle            

· dileu achosion o aflonyddu                 

· annog pobl anabl i gymryd rhan mewn bywyd cyhoeddus               

· hybu agweddau cadarnhaol tuag at bobl anabl.                 

Mae’r Cynllun Cydraddoldeb i Bobl Anabl yn amlinellu strwythur ar gyfer cyflawni canlyniadau, yn eu plith sicrhau bod pobl anabl yn cael eu cynnwys, casglu tystiolaeth, cynhyrchu cynlluniau gweithredu a threfnu asesiadau o effaith.  Mae gofynion y Ddyletswydd i Sicrhau Cydraddoldeb i Bobl Anabl wedi eu crynhoi mewn arweiniad byr, sef ‘Gwneud ein dyletswydd’. Ceir gwybodaeth fanwl yng Nghodau Ymarfer Statudol y Comisiwn Hawliau Anabledd.  
Yr adnodd hwn yw ffrwyth prosiect a gynhaliwyd yng Nghymru, Lloegr a’r Alban a oedd yn archwilio sut y mae awdurdodau lleol yn mynd i’r afael â’r gwaith o weithredu’r Ddyletswydd i Sicrhau Cydraddoldeb i Bobl Anabl.  Am ragor o fanylion am y prosiect a’r modd y lluniwyd yr adnodd hwn, gweler yr adran ‘Gair am yr adnodd hwn’ sydd ar ddechrau’r ddogfen.

Mae’r Comisiwn Hawliau Anabledd wedi amlinellu pedwar cam sy’n perthyn i’r broses o weithredu Cynllun yn llwyddiannus:

1.
Cynnwys pobl anabl        

2.
Mapio a chasglu gwybodaeth        

3.
Cynllunio camau gweithredu

4.
Asesu effaith polisïau a gweithgareddau.          

Rydym wedi ychwanegu un cam arall yn yr adnodd hwn, sef prif ffrydio, er mwyn rhoi pwyslais ar gamau gweithredu sy’n gynaladwy yn fewnol (o fewn awdurdod) ac yn allanol (gweithio gyda sefydliadau eraill).  Mae’r tudalennau canlynol wedi’u trefnu ar ffurf cyfres o bum cam/thema.    

Mae’r Comisiwn Hawliau Anabledd yn annog awdurdodau lleol i wneud mwy na chynhyrchu ‘strategaeth’ arall, neu ddogfen llawn bwriadau da sy’n eistedd ar y silff a byth yn cael ei gweithredu.  Yn hytrach, mae’n eu hannog i greu Cynllun Cydraddoldeb i Bobl Anabl a Chynllun Gweithredu sy’n realistig ac yn cynnwys pethau y mae modd eu cyflawni.

Mae’r ddogfen hon yn cynnwys dau fath o astudiaeth achos.  Mae rhai astudiaethau’n dangos ‘enghreifftiau o arfer effeithiol’ ac yn disgrifio mentrau sydd wedi’u cynllunio i gyfrannu at Gynlluniau Cydraddoldeb i Bobl Anabl a Chynlluniau Gweithredu llwyddiannus a realistig.  Mae astudiaethau achos eraill yn cynnig awgrymiadau ar gyfer llwyddiant yn y dyfodol sy’n deillio o nifer o enghreifftiau o fentrau a oedd yn rhy uchelgeisiol, yn afrealistig neu’n aflwyddiannus.  Mae’r rhan fwyaf o’r astudiaethau achos yn cynnwys elfennau o lwyddiant a her.

Mae sefyllfa pob awdurdod yn unigryw, ac rydym wedi ymatal rhag trefnu’r adnodd ar ffurf cyfres o atebion posibl ac astudiaethau achos sy’n cyd-fynd ag anghenion a phroblemau.  Mae profiad yr awdurdodau yr ydym wedi cynnal arolwg ohonynt yn dangos bod rhaid seilio dulliau gweithredu realistig, ystyrlon a chynaladwy ym maes gwella mynediad – i wasanaethau, cyfleoedd ac adeiladau – ar asesiad gonest o’r hyn nad yw’n digwydd ar hyn o bryd.    Yna, dylid mabwysiadu dull gweithredu cam wrth gam er mwyn cyflwyno newidiadau sy’n cael eu perchenogi a’u llywio gan bobl â phrofiad personol neu broffesiynol o anabledd. Bydd ateb ‘cyffredinol’ yn gwaethygu’r hyn nad yw’n gweithio eisoes.                                               

Mae’r crynodeb sy’n dilyn yn tynnu sylw at y themâu a’r negeseuon allweddol y gallech fod yn dymuno eu cadw mewn cof wrth gynhyrchu eich Cynllun Cydraddoldeb i Bobl Anabl a’ch Cynllun Gweithredu.  Mae’r rhain i gyd wedi’u cysylltu ag enghreifftiau ac astudiaethau achos go iawn yn yr adrannau eraill.

Crynodeb

Rydym wedi gweld bod yr enghreifftiau mwyaf defnyddiol o weithredu’r ddyletswydd yn effeithiol wedi deillio o ddeall yr anawsterau go iawn sy’n gysylltiedig â sicrhau mynediad cyfartal i bawb – y rhwystrau a’r heriau personol, sefydliadol a chymdeithasol – ac yna cydweithio â phobl i ddechrau dileu’r rhwystrau a’r heriau hynny.  Nid oedd yr adroddiad ‘Able Authorities’, a gomisiynwyd gan yr Adran Cymunedau a Llywodraeth Leol i’r gwaith o weithredu’r Ddeddf Gwahaniaethu ar sail Anabledd yn Lloegr, wedi gweld llawer o dystiolaeth o arfer da, arfer cyson neu arfer y gellid ei efelychu wrth wella mynediad, ar wahân i ddarparu rampiau a rheiliau llaw, ac roedd wedi gweld bod dal i fod llawer o waith ar ôl i’w wneud o safbwynt cyflwyno’r newidiadau hyn. 
Nid oes gan y rhan fwyaf o bobl nad ydynt yn anabl unrhyw syniad o sut brofiad yw bod yn anabl, ac mae hyn yr un mor wir yn achos namau nad ydynt i’w gweld ag y mae yn achos namau sydd i’w gweld.

Felly, sut gallwn:

· gynllunio neu wella gwasanaethau?

· cynnal asesiad o effaith?           

· mesur gwelliannau i fywydau pobl anabl yn realistig?              

Mae’r profiad a ddaeth i’r amlwg yn ein gwaith yn dangos bod angen pedair elfen syml iawn i ddatblygu Cynllun Cydraddoldeb i Bobl Anabl sy’n realistig ac y gellir ei weithredu’n llwyddiannus:

· Gonestrwydd – cydnabod bod y dasg yn anodd 

· Cynnwys pobl o ddifrif – sicrhau bod pobl â phrofiad personol o anabledd yn cynorthwyo â’r gwaith o gynllunio’r newidiadau

· Realaeth– cydnabod y bydd y broses yn cymryd amser a chynhyrchu cynllun strategol heriol yn fframwaith ar gyfer hyn

· Ymarferoldeb – gwneud newidiadau bach a dysgu o’r rhain cyn gwneud y newid nesaf.                      

Mae’r tudalennau sy’n dilyn yn crynhoi’r materion allweddol o dan bob un o’r pum cam neu elfen sy’n perthyn i Gynllun Cydraddoldeb i Bobl Anabl a Chynllun Gweithredu cynaladwy.

1.
Cynnwys pobl anabl

2. 
Gwybodaeth  

3a.
Prif ffrydio a chynaladwyedd – mewnol         

3b. 
Prif ffrydio a chynaladwyedd – allanol      

4. 
Asesu, monitro a gwerthuso              

5. 
Cynllunio camau gweithredu

Y pum cam         

Cam 1: Cynnwys pobl anabl  

Mae cynnwys pobl anabl yn ganolog i’r gwaith o greu Cynllun Cydraddoldeb i Bobl Anabl, ac mae’n un o ofynion statudol y Ddyletswydd i Sicrhau Cydraddoldeb i Bobl Anabl hefyd.  Mae cynnwys pobl anabl yn fwy na gofyniad yn unig, dylai gynnig budd ac arbenigedd sylweddol i Gynllun Sicrhau Cydraddoldeb i Bobl Anabl unrhyw awdurdod lleol.  Fodd bynnag, ar adegau, mae sicrhau bod pobl anabl yn cael eu cynnwys mewn modd effeithiol ac ystyrlon yn gallu bod yn her i awdurdodau lleol a phobl anabl eu hunain. Ni ddylid cymryd bod cynnwys pobl anabl yn gyfystyr ag ymgynghori â phobl anabl.  Mae’r ddyletswydd hon yn mynnu y dylid ymwneud â budd-ddeiliaid anabl mewn modd llawer mwy gweithredol nag a gaiff ei awgrymu gan y term ‘ymgynghori’, a hynny ym mhob cam o’r broses.

Y themâu canlynol yw’r prif themâu’n ymwneud â chynnwys pobl anabl sy’n deillio o waith y Swyddfa Rheolaeth Gyhoeddus gydag awdurdodau lleol.

Cynnwys pobl anabl o’r cychwyn              

Roedd un tîm cydraddoldebau canolog mewn awdurdod lleol wedi treulio nifer o flynyddoedd yn ceisio nodi sut y gellir sicrhau bod aelodau, rheolwyr a staff yn mynd i’r afael â’r materion a gaiff eu codi gan y Ddeddf Gwahaniaethu ar sail Anabledd.  Nid oedd y tîm yn dymuno arddangos ei ddiffygion yn gyhoeddus, felly nid oedd wedi:

· gweithio â mudiadau anabledd lleol yn y sector gwirfoddol a chymunedol               

· wynebu defnyddwyr gwasanaeth beirniadol

· cydnabod ei anawsterau ei hun â sefydliadau sy’n bartneriaid iddo megis yr Ymddiriedolaeth Gofal Cynradd neu’r Ymddiriedolaeth Iechyd Meddwl Lleol.

Nid oedd y tîm yn gwneud llawer o gynnydd o ran datblygu Cynllun, felly aeth ati i gynnal cyfres o gyfarfodydd â’r mudiad lleol sy’n cynrychioli grwpiau anabledd a phobl anabl leol.  ‘Roedd yn llai poenus nag yr oeddem wedi dychmygu - roeddem yn sylweddoli ein bod wedi colli dros flwyddyn yn y gwaith o lunio ein cynllun.  Roedd gofyn i bobl â phrofiad personol o anabledd beth fyddai’n gwneud gwahaniaeth, beth oedd yn wirioneddol bwysig, a sut y gallem ni fynd i’r afael â hyn gyda’n gilydd wedi bod yn allweddol...’

Osgoi cynnwys/ymgynghori â phobl anabl yn ormodol 

Er bod disgwyl i bob awdurdod cyhoeddus ymgynghori ynghylch gwasanaethau arfaethedig mewn cyd-destun ehangach ac ymgynghori ynghylch pa mor effeithiol yw’r gwasanaethau hyn, maent yn aml yn ei chael hi’n anodd cynnwys pobl. Y rheswm am hynny yw bod nifer o grwpiau o bobl fregus neu bobl dan anfantais yn cwyno eu bod yn cymryd rhan mewn gwaith ymgynghori ynghylch gwasanaethau cyhoeddus byth a beunydd heb fod hynny’n cael llawer o effaith.  Fodd bynnag, mae’r Ddyletswydd i Sicrhau Cydraddoldeb i Bobl Anabl yn mynnu bod awdurdodau cyhoeddus yn cynnwys pobl anabl yn benodol.  Mae gweithio trwy gyfrwng eich partneriaeth strategol leol, eich fforwm iechyd a gofal cymdeithasol neu’ch partneriaeth lleihau trosedd ac anhrefn i fabwysiadu dull gweithredu cydlynol yn gallu arwain at leihau nifer y gweithgareddau y mae pob partner unigol yn eu cynnal mewn ymgais i gynnwys pobl.  Mae hyn yn cynnig manteision megis lleihau’r costau sy’n gysylltiedig â chynnwys pobl, gwybodaeth fwy cydlynol am anghenion defnyddwyr gwasanaeth a llai o risg o ddibynnu’n gyfan gwbl ar yr un hen bobl.

A ddylech chi gynnwys defnyddwyr neu ddarparu gwybodaeth ar eu cyfer yn unig? 

Os yw eich sefydliad yn meddwl o ddifrif ynghylch cynnwys defnyddwyr a’i fod yn ymwybodol o’r manteision sy’n gysylltiedig â hynny ac yn ei weld fel rhywbeth mwy na phroses o dicio’r blychau cywir, bydd angen i chi amlinellu strategaeth glir ar gyfer cynnwys pobl anabl gan roi ystyriaeth i’r heriau penodol sy’n gysylltiedig â chynnwys pobl anabl ac ymwneud â nhw.

Cyflwyno gwasanaethau cyhoeddus sy’n gwneud gwahaniaeth i fywydau pobl

Mae llywodraethau yn y gwledydd dan sylw wedi ymrwymo i ddarganfod p’un a yw gwasanaethau cyhoeddus yn gwneud gwahaniaeth go iawn i fywydau pobl ym maes iechyd a gofal cymdeithasol, addysg a thai.  Yn Lloegr, er enghraifft, mae’r rheolau arolygu newydd ar gyfer cyrff gwarchod megis y Comisiwn Archwilio a’r Comisiwn Gofal Iechyd yn golygu y bydd y cyrff hyn yn gwneud mwy na dim ond edrych ar yr hyn y mae eich cofnodion yn datgan eich bod yn ei wneud – o hyn allan byddant yn gofyn i’ch defnyddwyr gwasanaeth p’un a yw’r hyn yr ydych yn ei wneud yn gweithio mewn gwirionedd.  Hwn yw’r newid mwyaf a gaiff ei gynnwys yn nogfen y Comisiwn Archwilio ‘Comprehensive Performance Assessment 2005 – Meeting the Harder Test’. Yng Nghymru a’r Alban, mae Swyddfa Archwilio Genedlaethol Cymru ac Audit Scotland yn gofyn i awdurdodau lleol ddangos eu bod yn gweithio’n effeithiol mewn partneriaeth â sefydliadau perthnasol a chynrychiolwyr defnyddwyr gwasanaeth.

Gallwch drawsnewid eich gwasanaethau a gweithio’n fwy effeithlon trwy gynnwys defnyddwyr, yn enwedig pobl anabl, yn y gwaith o gynllunio a gwirio’r hyn yr ydych yn ei wneud.  Bydd angen i chi:

· Roi eich hun yn eu sefyllfa nhw – pam ddylai person anabl ddod i wrando arnoch chi’n siarad ar ôl iddo dreulio’i ddiwrnod yn dygymod â chludiant anhygyrch, cymorth annigonol neu amgylchedd gelyniaethus?

· Cynllunio digwyddiadau sy’n ddeniadol i ddefnyddwyr eu mynychu – digwyddiadau sy’n cael eu cynnal yn y lle iawn ar yr amser iawn.

· Gweithio gyda’ch partneriaid, megis ymddiriedolaethau iechyd, i osgoi dyblygu gwaith ymgynghori.

· Adeiladu ar y cysylltiadau newydd yr ydych yn eu creu er mwyn cynnwys pobl anabl a’u gofalwyr mewn gweithgorau – a hynny efallai er mwyn cynghori ynghylch gwasanaeth newydd neu gyflogi rhywun.

· Gwerthfawrogi mewnbwn defnyddwyr anabl – nhw yw’r ‘arbenigwyr’.  A ydych chi’n eu had-dalu’n ddigonol am eu hamser a’u gwybodaeth?

· Dod o hyd i ffyrdd o wrando o ddifrif ar straeon pobl – bydd y rhain yn aml yn eich arwain i ddarganfod atebion ac arbedion syml.

· Sicrhau nad yw’r un bobl yn dominyddu eich prosesau ar gyfer cynnwys pobl os ydych yn credu bod hyn yn rhwystr i bobl eraill a allai fod â phrofiadau i’w rhannu – efallai y bydd angen i chi lunio proses ar wahân ar gyfer y defnyddwyr anabl hyn sy’n anos i’w cynnwys.

· Cydnabod bod y gwaith hwn i gyd yn cymryd amser – ni fyddwch yn cael ateb cyflym ond efallai y byddwch yn cael ateb call a pharhaol.

Cofiwch: bydd sicrhau bod defnyddwyr gwasanaeth anabl yn cael eu cynnwys ar y lefel iawn yn eich helpu i gyrraedd eich targedau.

Er mwyn archwilio enghreifftiau manwl o weithgareddau ar gyfer cynnwys pobl a’r heriau y mae awdurdodau’n eu hwynebu, gweler adran 1 ‘Cynnwys Pobl Anabl’.

Cam 2: Gwybodaeth

Er mwyn datblygu Cynllun Cydraddoldeb i Bobl Anabl, mae’n rhaid bod gan awdurdodau lleol ryw syniad ynghylch sut y maent yn perfformio ar hyn o bryd o ran sicrhau cydraddoldeb i bobl anabl.  Gellir gwneud hyn trwy fapio perfformiad cyfredol a nodi’r meysydd lle mae’r cyngor yn perfformio’n dda a’r meysydd lle ceir lle i wella yn y dyfodol. Mae mapio’r hyn sy’n cael ei wneud eisoes ac anghenion gwirioneddol pobl anabl yn un o’r camau cyntaf yn y broses o gynhyrchu cynllun realistig.

Y themâu canlynol yw rhai o’r prif themâu sy’n deillio o waith y Swyddfa Rheolaeth Gyhoeddus gydag awdurdodau lleol:

Mynd at y bobl 

Mae defnyddio dulliau casglu gwybodaeth sy’n cynnwys ymweld â chartrefi pobl neu fynd i’r mannau lle mae pobl anabl yn defnyddio gwasanaethau yn fwy tebygol o ddangos bod gennych ddiddordeb na dibynnu’n llwyr ar ddulliau casglu gwybodaeth sy’n disgwyl i bobl ddod atoch chi.  Er enghraifft, roedd un awdurdod wedi mynd ati i wneud hyn drwy ofyn i bobl mewn canolfannau siopa am eu profiadau o wasanaethau’r awdurdod.  Roedd awdurdod arall wedi gwneud trefniadau i drafod profiadau â defnyddwyr anabl yn eu cartrefi.

Profi p’un a yw eich syniadau chi ynghylch mynediad yn cyd-fynd â rhai pobl anabl

Er enghraifft, roedd un awdurdod wedi gweld bod pobl anabl yn credu nad oedd gwasanaeth yn agored iddynt er bod y gwasanaeth hwnnw yn agored iddynt mewn gwirionedd.  Mewn enghraifft arall, roedd awdurdod wedi darganfod nad oedd pobl eisiau trefniadau soffistigedig a drud ar gyfer sicrhau mynediad ond bod arnynt angen newidiadau eraill, mwy syml.

Datblygu ymwybyddiaeth

Er enghraifft, roedd un awdurdod wedi mynd ati i ddyfarnu nod barcud i wasanaethau cynhwysol.  Y disgwyl oedd mai dyfarnu nodau barcud fyddai canlyniad y cynllun hwn, ond roedd y broses o weithio gyda rheolwyr a defnyddwyr wedi datblygu’n ymarfer casglu tystiolaeth ac roedd ymweliadau wedi tynnu sylw at broblemau a oedd wedi arwain at gynhyrchu cynlluniau gweithredu i fynd i’r afael â nhw.

Sicrhau mai gwybodaeth sydd ei hangen ar bobl

Dylid rhoi’r pwyslais ar ‘sicrhau bod cyhoeddiadau ac adnoddau ar gael i bawb y mae arnynt eu hangen yn y ffurf sy’n well ganddynt’, yn hytrach nag ar gynhyrchu ‘pob dogfen ar bob ffurf bosibl’.  Roedd un cyngor wedi llwyddo i dargedu’i ymdrechion yn hyn o beth trwy gynhyrchu cyfeirlyfr o ffurfiau hygyrch.

Sicrhau ymrwymiad gan reolwyr gwasanaeth

Mae un o’r enghreifftiau yn yr adnodd hwn yn disgrifio sut yr oedd un awdurdod wedi sylweddoli nad oedd yn gwneud llawer o gynnydd o safbwynt cael gwybodaeth gan reolwyr am ddefnyddwyr anabl a defnyddwyr posibl oherwydd byddai’r wybodaeth hon yn amlygu perfformiad gwael a diffyg mynediad.  Roedd yr awdurdod wedi defnyddio’r ‘gofod diogel’ a grëwyd gan setiau dysgu gweithredol ar draws yr awdurdod lle gallai rheolwyr rannu profiadau a heriau, ac roedd yr awdurdod yn teimlo’n gyffyrddus wrth gydnabod y gellid gwella’i waith casglu gwybodaeth. 

Cynnwys pobl anabl yn y gwaith o bennu blaenoriaethau

Er enghraifft, roedd un awdurdod wedi trefnu cynlluniau profiad gwaith lle'r oedd pobl anabl leol yn cael eu cefnogi a’u cyflogi mewn swyddi hyfforddi ac yn cymryd rhan yn y gwaith o asesu blaenoriaethau ar gyfer gwneud newidiadau a gwelliannau i wasanaethau.  Roedd hyn wedi arwain at ddull gweithredu mwy realistig mewn perthynas â’r newidiadau, ac ar yr un pryd roedd wedi cyfleu negeseuon cadarnhaol i’r gymuned ynghylch y potensial i gyflogi pobl anabl hefyd.

Mabwysiadu dull gweithredu â’r unigolyn yn ganolbwynt iddo wrth lunio cynlluniau cydraddoldeb cyfun

Mae’r her o gynhyrchu cynlluniau gweithredu ar wahân ar gyfer nifer o agweddau ar gydraddoldeb yn peri pryder i nifer o awdurdodau.  Mae rhai yn mabwysiadu un dull gweithredu strategol a chydlynol ym maes cydraddoldeb gydag adrannau gwasanaeth a phartneriaid unigol.  Fodd bynnag, er mwyn sicrhau bod y cynlluniau cydraddoldeb hyn yn ystyrlon i unigolion yn y gymuned, mae’n rhaid eu seilio ar ddull gweithredu sydd â’r unigolyn yn ganolbwynt iddo a sicrhau eu bod yn mynd trwy’r broses o gynnwys pobl anabl.  Fodd bynnag, mae’r Comisiwn Hawliau Anabledd yn pryderu mai dim ond ystyriaeth arwynebol y mae cynlluniau o’r fath yn ei rhoi yn aml iawn i bob profiad gwahanol o gydraddoldeb, ac nad ydynt chwaith yn cydymffurfio â’r gofynion cyfreithiol gwahanol sy’n berthnasol i’r tair dyletswydd.

Er mwyn archwilio enghreifftiau manwl o weithgareddau ym maes casglu gwybodaeth a’r heriau y mae awdurdodau’n eu hwynebu, gweler adran 2 ‘Gwybodaeth’.

Cam 3a: Prif ffrydio a chynaladwyedd – mewnol       

Mae’n bwysig sicrhau bod swyddogion ar y lefel uchaf bosibl o fewn awdurdod yn dangos ymrwymiad i’r Cynllun Cydraddoldeb i Bobl Anabl, ac mae’r Comisiwn Hawliau Anabledd yn argymell yn gryf y dylai cyflwyniad y cynllun gael ei gymeradwyo a’i lofnodi gan y Prif Weithredwr neu swyddog cyfatebol.  Un ffactor arall a allai helpu i sicrhau bod y Cynllun Cydraddoldeb i Bobl Anabl yn cael ei weithredu yw penodi uwch-swyddog i gymryd cyfrifoldeb am weithredu’r ddyletswydd a’r cynllun - ni ellir gorbwysleisio pwysigrwydd cynnwys swyddogion trwy gydol y broses o ddatblygu a gweithredu Cynllun Cydraddoldeb i Bobl Anabl.  Byddai defnyddio unigolyn ag arbenigedd ym maes anabledd i ddarparu cyngor a chydlynu’r broses yn fuddiol hefyd.  Mae’r enghreifftiau canlynol yn dangos sut y mae gwahanol awdurdodau wedi prif ffrydio’u Cynlluniau Cydraddoldeb i Bobl Anabl a sicrhau eu bod yn gynaladwy.

Ni chaiff llawer ei gyflawni trwy wella mynediad i wasanaethau a chyfleusterau os na ellir cynnal y newidiadau hyn.  Yn aml, mae hyn yn digwydd am nad yw’r achos busnes wedi’i nodi, am nad yw’r rheolwyr a’r staff wedi ymrwymo’n ddigonol neu am fod costau uchel yn gysylltiedig â chynnal mynediad effeithiol.

Y themâu canlynol yw rhai o’r prif themâu sy’n deillio o waith y Swyddfa Rheolaeth Gyhoeddus gydag awdurdodau lleol:

Defnyddio hyrwyddwyr cydraddoldebau

Un o’r arwyddion mwyaf cyson o lwyddiant yw’r arfer o benodi a defnyddio pobl i hyrwyddo agweddau ar gydraddoldeb yn gyson – boed y rheiny yn rhai sydd wedi’u dewis o blith aelodau etholedig, uwch-reolwyr neu staff adrannol uwch.  Mae’n gwneud gwahaniaeth mawr os oes gan yr hyrwyddwr brofiad personol neu broffesiynol o anabledd.  Er enghraifft, roedd un awdurdod a ddisgrifir yma wedi cymryd camau bras iawn ar ôl iddo sefydlu grŵp corfforaethol a fyddai’n edrych ar agweddau ar gydraddoldeb. Roedd y grŵp yn cynnwys aelodau a oedd wedi cyrraedd lefel briodol o ran statws ac a oedd yn teimlo perchenogaeth dros y grŵp.  Adlewyrchir yr effaith y gall hyrwyddwyr ei chael yn y defnydd y mae’r Comisiwn Hawliau Anabledd yn ei wneud o hyrwyddwyr cenedlaethol – gan gynnwys y rheiny sydd wedi cymeradwyo’r adnodd hwn.

Cynnwys pobl anabl o’r tu allan

Os nad ydych yn gallu penodi hyrwyddwyr mewnol grymus, yna dylech recriwtio neu gyfethol defnyddwyr gwasanaeth neu drigolion anabl i weithredu fel ymgynghorwyr neu gynghorwyr.  Dylech eu defnyddio i gefnogi’r hyfforddiant ar gydraddoldeb i bobl anabl a ddarperir gan hyfforddwyr anabl neu dylech ddefnyddio unigolion sy’n perthyn i fforwm cydraddoldeb i bobl anabl yn rhan o’r gwaith craffu.  Fodd bynnag, bydd angen cael eglurder ynghylch natur y berthynas hon a’r modd y bydd y gwaith yn cael ei gydnabod.

Sicrhau bod hyfforddiant ar gydraddoldeb i bobl anabl yn rhan o weithgareddau’r brif ffrwd ac nid yn weithgaredd atodol

Roedd un swyddog cydraddoldebau a ddisgrifiodd ei brofiadau ar gyfer yr adnodd hwn yn cynnal sesiynau byr ar gydraddoldeb i bobl anabl yn rhan o gyfarfodydd tîm ar draws yr awdurdod, ac roedd hyn yn arwain at well ymwybyddiaeth o anabledd ar lefel is o fewn yr awdurdod a gwell lefelau o gyfranogiad a diddordeb mewn perthynas â sesiynau hyfforddi penodol ar godi ymwybyddiaeth o anabledd.

Mae pobl anabl yn bleidleiswyr

A yw aelodau etholedig yn sylweddoli bod pobl anabl yn cyfateb i 20 y cant o’u pleidleiswyr posibl mewn sawl rhan o’r wlad?  Mae prosiectau lle mae aelodau wedi gwrando ar bobl anabl leol a gweithio gyda nhw wedi arwain at lefelau uwch o fodlonrwydd â gwasanaethau’r cyngor.                

Er mwyn archwilio enghreifftiau manwl o’r mathau hyn o weithgareddau prif ffrydio, gweler adran 3a ‘Prif ffrydio a chynaladwyedd – mewnol’.

Cam 3b: Prif ffrydio a chynaladwyedd - allanol

Yn ogystal â sicrhau bod y ddyletswydd yn gynaladwy a’i bod yn cael ei phrif ffrydio o fewn pob awdurdod lleol, mae angen sicrhau bod partneriaid allanol a budd-ddeiliaid yn gwneud hyn hefyd.  Nid yw’r un sefydliad yn gweithredu mewn gwagle, a bydd llwyddiant unrhyw Gynllun Cydraddoldeb i Bobl Anabl yn dibynnu i ryw raddau ar sefydliadau sy’n bartneriaid.  

Neges a ddaeth i’r amlwg yn gyson trwy gydol yr arolwg a gynhaliwyd ar ddechrau’r prosiect hwn oedd na allai awdurdodau lleol weithredu cynlluniau cydraddoldeb i bobl anabl yn llwyddiannus ac  yn effeithiol ar eu pen eu hunain.  Mae hyn yn golygu bod arnynt angen cymorth a chyfranogiad o du mudiadau sy’n bartneriaid iddynt, y sector gwirfoddol a chymunedol, mudiadau ar gyfer pobl anabl yn ogystal â phobl anabl unigol.  Gall datblygu dull gweithredu cynaladwy ar gyfer sicrhau cydraddoldeb i bobl anabl arwain at welliannau mawr mewn mesurau eraill megis graddau asesu cyffredinol ynghylch gallu nodi a mesur effaith gwasanaethau.             

Y themâu canlynol yw rhai o’r prif themâu sy’n deillio o waith y Swyddfa Rheolaeth Gyhoeddus gydag awdurdodau lleol:

Digwyddiadau ar gyfer budd-ddeiliaid

Mae digwyddiadau sy’n dwyn ynghyd sefydliadau sy’n darparu gwasanaethau cyhoeddus a’r gymuned er mwyn nodi blaenoriaethau a sicrhau cytundeb yn eu cylch wedi profi i fod yn llwyddiannus o ran cynllunio ac adolygu gwelliannau sydd wedi’u targedu.  Fodd bynnag, ni ddylai’r broses o gynnwys pobl anabl ganolbwyntio’n gyfan gwbl ar ddigwyddiadau o’r fath.

Cyfuno a rhannu adnoddau                 

Trwy ffurfio cysylltiadau amlwg rhwng ei fwrdd partneriaeth anabledd a’r bartneriaeth strategol leol, roedd un awdurdod lleol wedi gweithio â’i ymddiriedolaeth neu’i fwrdd iechyd lleol a phartneriaid eraill i gasglu gwybodaeth, adolygu a chynllunio camau gweithredu.

Rhannu hyfforddiant

Mae rhannu hyfforddiant ar draws partneriaethau yn fodd o wella gwaith partneriaeth a lleihau costau.

Meithrin gallu    

Mae meithrin gallu yn arwain at lefelau uwch o gyswllt â’r gymuned ac yn darparu gwell gwerth am arian o ran cyflawni swyddogaethau penodol, yn enwedig felly yn achos mudiadau yn y sector gwirfoddol a chymunedol sy’n gweithio gyda phobl anabl.  Mae enghreifftiau’n cynnwys defnyddio pobl anabl sy’n perthyn i fudiadau yn y sector gwirfoddol a chymunedol i gyflawni swyddogaethau craffu trwy gyfrwng gweithgareddau megis ymarferion siopwr dirgel neu ddatblygu rhwydweithiau gwybodaeth neu gymorth yn y gymuned.

Er mwyn archwilio enghreifftiau manwl o’r mathau hyn o weithgareddau prif ffrydio, gweler adran 3b ‘Prif ffrydio a chynaladwyedd – allanol a phartneriaethau’.

Cam 4: Asesu, monitro a gwerthuso              

Mae angen i awdurdodau lleol amlinellu sut y byddant yn asesu effaith yr hyn y maent yn ei wneud o ran sicrhau cydraddoldeb i bobl anabl, gyda’r bwriad o wneud eu Cynllun Cydraddoldeb i Bobl Anabl yn greiddiol i bob agwedd ar eu gwaith.  Nod yr asesiadau hyn bydd sicrhau nad yw gweithgareddau cyngor yn rhoi pobl anabl dan anfantais (yn fwriadol neu’n anfwriadol).  Yn ogystal, bydd asesiadau o effaith yn casglu tystiolaeth ac yn nodi’r meysydd lle gall cynghorau hybu cydraddoldeb cyfle.  Dylai’r cyngor fynd i’r afael ag unrhyw fylchau mewn polisïau neu unrhyw effeithiau andwyol. 
Mae gwybod bod y gwasanaeth cyhoeddus a ddarperir yn gwneud gwahaniaeth i fywydau pobl ac yn eu gwella yn ganolog i Fframwaith Asesu Cynhwysfawr 2005 ‘The Harder Test’ ac, yn Lloegr, bydd disgwyl i bob awdurdod allu dangos tystiolaeth o’r gwaith monitro hwn yn ystod archwiliadau gan y Comisiwn Archwilio yn y dyfodol.  Ni fydd llunio disgrifiad o’r prosesau sydd wedi’u mabwysiadu i gyflwyno gwasanaethau a’r strwythurau sydd mewn grym yn ddigon.  I’r gwrthwyneb, bydd y defnyddwyr gwasanaeth eu hunain yn cael eu holi ynghylch pa effaith y mae’r gwasanaeth wedi’i chael arnynt.  Bydd awdurdodau yng Nghymru a’r Alban sy’n dewis cynnwys defnyddwyr anabl yn y gwaith o werthuso effeithiolrwydd gwasanaethau’n cyfrannu at sicrhau adroddiadau arolygu boddhaol ynghylch gwaith partneriaeth.  Mae’r gofynion hyn yn cyd-fynd yn daclus â’r disgwyliadau a geir mewn Cynllun Cydraddoldeb i Bobl Anabl a’r Cynllun Gweithredu cysylltiedig, a bydd dulliau effeithiol i werthuso cynnydd a chyflawniadau a dysgu o dargedau nad ydynt wedi’u cyflawni yn dod yn rhan hanfodol o’r cylch gwella.

Y themâu canlynol yw rhai o’r prif themâu sy’n deillio o waith y Swyddfa Rheolaeth Gyhoeddus gydag awdurdodau lleol:

Datblygu dulliau effeithiol o gyfathrebu ag adrannau gwasanaeth

Oni bai fod system gyfathrebu ddwyffordd mewn grym, nid yw cyflwyno cyfres o atebion posibl i wasanaethau neu bolisïau a gaiff eu hystyried i fod yn aneffeithiol yn dweud llawer wrthym ynghylch p’un a yw’r gwelliannau wedi gwneud unrhyw wahaniaeth.

Defnyddio dulliau syml o werthuso

Mae’n fwy tebygol y bydd dulliau syml yn ddealladwy ac yn effeithiol.  Nid yw defnyddio asesiadau o effaith ar gydraddoldeb i bobl anabl fel ffordd o beri i staff feddwl yn ofalus am arferion cyfredol yn arwain at newid ynddo’i hun, ond mae’n codi ymwybyddiaeth ynghylch ble y gellir gwneud gwelliannau ac yn rhoi hwb i bobl gymryd camau gweithredu i gyflwyno’r gwelliannau hyn.

Cynnwys pobl anabl mewn prosesau craffu a gwerthuso            

Gall hyn greu ystyr a newid: roedd un awdurdod wedi darganfod trwy gyfrwng y broses hon mai’r her fwyaf a oedd yn ei wynebu oedd prosesau cyfathrebu aneffeithiol ac roedd wedi gallu cyfeirio adnoddau i’r maes hwn.

Gonestrwydd a gwyleidd-dra

Er ei bod yn bosibl na fydd targedau’n cael eu cyrraedd bob amser, mae cynnal trafodaeth agored â budd-ddeiliaid ynghylch pam na chafodd y targedau hyn eu cyrraedd yn helpu i greu gwelliant a thryloywder.  Er enghraifft, mae un awdurdod mawr yn defnyddio amrywiaeth o ddulliau, gan gynnwys rheithgor o ddinasyddion sy’n bobl anabl, digwyddiad blynyddol ar gyfer budd-ddeiliaid a siopwyr dirgel â phrofiad personol o anabledd fel grwpiau allanol, nid yn unig i asesu blaenoriaethau ond i gasglu tystiolaeth a gwerthuso cyflawniad hefyd.

Cymryd camau i leihau’r ‘ofn’ ynghylch asesu               

Yn achos un awdurdod, roedd pryder ynghylch gwneud pethau’n anghywir mewn perthynas ag asesiadau o effaith yn ei atal rhag gwneud unrhyw gynnydd.  Cyflwynodd yr awdurdod raglen hyfforddi syml ac amrywiaeth o fesurau eraill i dynnu sylw at y manteision sy’n deillio o broses nad oes rhaid iddi fod yn gymhleth nac yn fygythiol

Er mwyn archwilio enghreifftiau manwl o weithgareddau asesu, monitro a gwerthuso, gweler adran 4 ‘Asesu, monitro a gwerthuso’.                  

Cam 5: Cynllunio camau gweithredu

Mae’r broses o gynllunio camau gweithredu yn rhan hanfodol o unrhyw Gynllun Cydraddoldeb i Bobl Anabl.  Mae’r Comisiwn Hawliau Anabledd yn annog awdurdodau i gymryd gofal wrth lunio cynllun cydraddoldeb a chynlluniau gweithredu trosfwaol.  O lunio un cynllun cyffredinol, mae’r Comisiwn Hawliau Anabledd yn awgrymu y dylid cynnwys trefniadau ar wahân a phenodol ar gyfer casglu tystiolaeth ynghylch cydraddoldeb i bobl anabl a chynnwys pobl anabl, ynghyd â chynlluniau gweithredu ar wahân ar gyfer pob llinyn.  Gellir gwneud hyn ar draws cyfarwyddiaethau / meysydd gwasanaeth unigol neu ar draws y gwahanol linynnau cydraddoldeb.  Os caiff dull gweithredu unedig ei fabwysiadu, bydd yn ddefnyddiol gwneud gwaith lefelu ar draws yr holl feysydd sy’n ymwneud â chydraddoldeb.  I sicrhau eich bod yn mabwysiadu dull gweithredu effeithiol a chydlynol ar draws y dyletswyddau, mae’r Comisiwn Hawliau Anabledd yn argymell y dylech gymryd y safon uchaf o bob dyletswydd a’i defnyddio ar draws yr holl feysydd hynny’n ymwneud â chydraddoldeb yr ydych yn ymdrin â nhw yn eich cynllun (er enghraifft, cymryd yr esiampl a geir yn y Ddyletswydd i Sicrhau Cydraddoldeb i Bobl Anabl o safbwynt cynnwys pobl, a defnyddio’r esiampl honno mewn perthynas â chydraddoldeb hiliol a chydraddoldeb rhywiol).

Dylai’r cynllun gweithredu gynnwys nifer o elfennau, gan gynnwys blaenoriaethau pobl anabl (a gaiff eu llywio gan y broses o gynnwys pobl anabl), blaenoriaethau’r cyngor, a chanlyniadau penodol y mae’r awdurdod yn dymuno’u cyflawni ac sydd wedi’u pennu yn erbyn amserlen realistig. 

Mae creu cynllun gweithredu realistig sy’n ennyn ymdeimlad gwirioneddol o berchenogaeth, sy’n ddealladwy ac, yn fwyaf pwysig, sy’n bosibl i’w gyflwyno yn gwbl greiddiol i’r hyn y mae cynhyrchu Cynllun Cydraddoldeb i Bobl Anabl yn ei olygu.  Dros y blynyddoedd, cafwyd nifer o enghreifftiau o gynlluniau gweithredu ar gyfer gwneud gwelliannau ym maes cydraddoldeb yn y sector cyhoeddus nad ydynt wedi bodloni unrhyw rai o’r gofynion hyn.

Y themâu canlynol yw rhai o’r prif themâu sy’n deillio o waith y Swyddfa Rheolaeth Gyhoeddus gydag awdurdodau lleol:

Sicrhau bod gweithgarwch yn canolbwyntio ar y gwaith o gyflwyno cynllun yn hytrach na’r gwaith o’i baratoi

Mae awdurdodau sy’n rheoli perfformiad i lefel uchel, sy’n cael eu hysgogi gan dargedau ac sy’n awyddus i fodloni’r hyn y maent yn eu hystyried yn ofynion safonau gwasanaeth gwell er mwyn cyflawni sgoriau da yn yr Asesiad Perfformiad Cynhwysfawr, yn gallu cynhyrchu strategaethau a chynlluniau manwl iawn ynghyd â’r gweithdrefnau a’r protocolau sy’n cyd-fynd â’r rhain.  Mae targedau a strategaethau cyffredinol yn anodd i’w gweithredu ac yn anos i’w mesur.

Ni fydd cynllun gweithredu yn newid pethau ar ei ben ei hun

Ceir temtasiwn i gynhyrchu cynllun gweithredu trosfwaol a sylweddol gan dybio bod hyn yn arwydd o effeithiolrwydd ac addasrwydd at y diben.  Caiff uwch-reolwyr sy’n gyfrifol am gydraddoldebau a swyddogion cydraddoldebau eu hargyhoeddi’n aml y bydd y ffaith bod cynllun gweithredu yn bodoli yn arwain at gamau gweithredu.  Mae’r cynlluniau gweithredu mwyaf effeithiol yn cynnwys camau gweithredu realistig a phenodol sy’n aml ar raddfa fach, ynghyd â thargedau sy’n heriol ond heb fod yn afrealistig.

Nid yw cynlluniau gweithredu ar gyfer cydraddoldeb hiliol yr un peth â chynlluniau gweithredu ar gyfer cydraddoldeb i bobl anabl

Yn ogystal â bodloni gofynion y Ddeddf Gwahaniaethu ar sail Anabledd, mae nifer o awdurdodau’n adolygu’u cynlluniau gweithredu ar gyfer cydraddoldeb hiliol, a cheir temtasiwn i ddefnyddio’r un templedi a fframweithiau ar gyfer y ddau faes cydraddoldeb hyn heb gydnabod yn llawn rhai o’r gwahaniaethau niferus sy’n bodoli rhwng y materion perthnasol a’r ddeddfwriaeth yn y meysydd hyn, megis:

· Nid yw’r Ddeddf Gwahaniaethu ar sail Anabledd yn cyfyngu ar wahaniaethu cadarnhaol sy’n ffafrio pobl anabl.  O fewn y gyfraith sy’n ymwneud â chydraddoldebau mae hyn yn rhywbeth sy’n benodol ac yn unigryw i wahaniaethu ar sail anabledd.

· Dan y Ddyletswydd i Sicrhau Cydraddoldeb i Bobl Anabl rhaid i awdurdodau cyhoeddus gynnwys pobl anabl yn ffurfiol yn y gwaith o ddatblygu Cynlluniau Cydraddoldeb i Bobl Anabl.  Ni cheir gofyniad cyfreithiol o’r fath yn y Dyletswyddau i Sicrhau Cydraddoldeb Hiliol.

Cynnwys mudiadau ac unigolion â phrofiad personol o anabledd wrth lunio atebion ar y cyd i anghenion lleol                         

Gall hyn arwain at ganlyniadau realistig a mesuradwy – er enghraifft, roedd un awdurdod wedi gwneud ymdrech fawr ac wedi comisiynu ffilm fer a oedd wedi’i sgriptio gan bobl anabl leol ac a oedd yn cynnwys y bobl hynny.  Roedd yr awdurdod wedi defnyddio’r canlyniadau i lywio ei Strategaeth Gymunedol a chynllun gweithredu ei Gynllun Cydraddoldeb i Bobl Anabl.

Defnyddio digwyddiadau cynllunio camau gweithredu lle caiff sefyllfaoedd eu creu

Roedd un awdurdod y cynhaliwyd cyfweliad ag ef ar gyfer yr adnodd hwn wedi trefnu digwyddiadau ar gyfer grwpiau ffocws bach a oedd yn cynnwys ystod o ddefnyddwyr gwasanaeth a hwyluswyr profiadol.  Roedd y sesiwn yn canolbwyntio ar greu amgylchedd anffurfiol a chreadigol lle’r oedd y defnyddwyr gwasanaeth yn cael eu hannog i ddisgrifio’u canlyniadau delfrydol mewn perthynas â chydraddoldeb i bobl anabl, gan edrych pum mlynedd i’r dyfodol.

Sicrhau bod y rheiny sy’n cyflwyno’r camau gweithredu yn cymryd rhan yn y gwaith o’u cynllunio

Mae’n hanfodol bod uwch-reolwyr o fewn timau perthnasol yn chwarae rôl sylweddol yn y gwaith o nodi camau gweithredu ar gyfer eu meysydd penodol.  Roedd un awdurdod wedi cynhyrchu ystod o gamau gweithredu heb gynnwys yr uwch-reolwyr perthnasol.  Roedd y camau gweithredu hyn wedi’u datblygu’n briodol trwy gynnwys pobl anabl, ond roeddent wedi’u cynllunio gan staff cydraddoldebau.  Heb gyfraniad sylweddol gan uwch-reolwyr y timau a fyddai’n gorfod cyflwyno’r camau gweithredu hyn, roedd hi’n annhebygol y byddai’r camau gweithredu hyn yn llwyddo.

Gall cynlluniau gweithredu sydd wedi’u seilio ar gyfarwyddiaethau neu dimau fod yn ddefnyddiol iawn o ran cynhyrchu camau gweithredu a chanlyniadau realistig y gellir eu cyflwyno.

Er mwyn archwilio enghreifftiau manwl o weithgareddau ar gyfer cynllunio camau gweithredu, gweler adran 5 ‘Cynllunio Camau Gweithredu’.

1. Cynnwys pobl anabl

Mae cynnwys pobl anabl yn ganolog i’r gwaith o greu Cynllun Cydraddoldeb i Bobl Anabl, ac mae’n un o ofynion y Ddyletswydd i Sicrhau Cydraddoldeb i Bobl Anabl hefyd.  Mae cynnwys pobl anabl yn fwy na gofyniad yn unig – dylai gynnig budd ac arbenigedd sylweddol i Gynllun Cydraddoldeb i Bobl Anabl unrhyw awdurdod lleol.  Fodd bynnag, ar adegau, mae sicrhau bod awdurdodau lleol a phobl anabl yn cael eu cynnwys mewn modd effeithiol ac ystyrlon yn gallu bod yn heriol. Mae’r canlynol yn enghreifftiau penodol o’r modd y mae awdurdodau lleol wedi mynd i’r afael â’r gwaith o gynnwys pobl anabl, ac maent wedi’u seilio ar brofiadau go iawn y cynghorau y buom yn gweithio gyda nhw yn ystod y prosiect hwn.

Sicrhau bod y sawl sy’n gwneud penderfyniadau strategol yn cymryd rhan yn y gwaith o gynnwys pobl anabl

Y cyd-destun a’r amcanion

Roedd cyngor yn Lloegr sy’n gwasanaethu ardal drefol amrywiol yn edrych ar yr hyn yr oedd gweithredu’r Papur Gwyn ar ‘Werthfawrogi Pobl’ yn ei olygu mewn gwirionedd i fywydau grŵp cynrychiolaidd o bobl ag anableddau dysgu a’u teuluoedd.  Yn benodol, roedd y cyngor wedi:                           

· gwerthuso a monitro’r gwaith a oedd yn cael ei wneud gyda’r teuluoedd

· nodi arfer da a phroblemau               

· adrodd yn ôl i’r bwrdd ynghylch y casgliadau a helpu i nodi materion gweithredol a strategol

· sicrhau bod y sawl sy’n gwneud penderfyniadau strategol a’r bobl sy’n defnyddio’r gwasanaethau a’u teuluoedd yn dod i gysylltiad â’i gilydd yn rheolaidd

· monitro canlyniadau’r gwaith.   

Y broses a’r dull gweithredu

Roedd y prosiect yn cynnwys grŵp cynrychiolaidd o bobl ag ystod o anghenion, cymhlethdodau a lefelau o annibyniaeth, ac roedd y grŵp hwn yn adlewyrchu natur amlddiwylliannol y gymuned hefyd.  Cafodd teuluoedd y cyfranogwyr, staff ac aelodau’r bwrdd eu cynnwys hefyd. 

Cafodd pob aelod o’r grŵp ei gysylltu ag aelod o’r bwrdd a oedd yn ei helpu ef/hi i gwblhau cynllun â’r unigolyn yn ganolbwynt iddo.  Rhoddwyd adborth i’r bwrdd ynghylch y gwaith a oedd wedi’i wneud trwy gyfrwng y broses hon.  Roedd y defnyddwyr gwasanaeth a’u teuluoedd wedi mynychu un o gyfarfodydd y bwrdd ac wedi cael cinio gydag aelodau’r bwrdd.  Yna, buont yn cydweithio â’i gilydd mewn gweithdy gan edrych ar y gwaith cynllunio a oedd wedi’i wneud eisoes.  Nodwyd canlyniadau unigol, casglwyd y wybodaeth ynghyd a thynnwyd sylw at y materion strategol.

Y canlyniadau a’r hyn a ddysgwyd

Roedd pob un a gymerodd ran yn y prosiect wedi gweld ei fod yn ddefnyddiol, ac roeddent wedi ymrwymo i gyflawni ei amcanion.  Fodd bynnag, yr agwedd fwyaf heriol ar y broses oedd cael pawb ynghyd.  Roedd galwadau o ran amser yn effeithio ar wahanol aelodau o’r grŵp, a cheisiodd y trefnwyr drefnu cyfarfodydd yn ystod y dydd, gyda’r nos ac ar benwythnosau.  Nid oedd yr un o’r trefniadau hyn wedi bod yn llwyddiannus ac felly bu’n rhaid i’r cyngor fodloni ar gael cymaint o bobl ag y gallai ynghyd ac yna ceisio hwyluso cyfathrebu rhwng yr holl gyfranogwyr.

Sicrhau nad yw pobl anabl yn blino ar waith ymgynghori

Y cyd-destun a’r amcanion

Yn wyneb ymdeimlad cyffredin ymysg pobl anabl eu bod yn cael eu cynnwys mewn gormod o waith ymgynghori, roedd cyngor mawr mewn ardal drefol wedi dechrau defnyddio dull a oedd yn arbed amser er mwyn cynnwys pobl anabl yn y gwaith o ddatblygu’i Gynllun Cydraddoldeb i Bobl Anabl.  Roedd y fforwm anabledd lleol a grwpiau cymunedol amrywiol yn amharod i gyflwyno’r un wybodaeth ag yr oeddent eisoes wedi’i darparu i’r cyngor.  Felly, yn lle gofyn iddynt wneud hynny, penderfynodd y cyngor greu amlinell ddrafft o’i Gynllun Cydraddoldeb i Bobl Anabl gan ddefnyddio gwybodaeth berthnasol a gyflwynwyd yn ddiweddar gan fudiadau anabledd a phobl anabl. Roedd yr ymdrechion i gynnwys pobl anabl yn canolbwyntio ar gael eu hadborth i’r drafft a gwneud diwygiadau iddo.

Y broses a’r dull gweithredu

Casglwyd gwybodaeth yn ystod yr holl weithgareddau a gynhaliwyd yn ddiweddar i ymwneud â mudiadau anabledd, a rhoddwyd pwyslais arbennig ar ymarfer trylwyr a gynhaliwyd yn ddiweddar i ymwneud â phobl anabl ac a gafodd ei ddefnyddio yn sail i gynhadledd ar anabledd y llynedd.  Ar ôl i amlinell ddrafft syml o’r Cynllun Cydraddoldeb i Bobl Anabl gael ei llunio, defnyddiwyd amrywiaeth o ddulliau i sicrhau bod adborth yn dod i law gan groestoriad mor eang ag sy’n bosibl o bobl anabl.  Gwnaed cyflwyniadau gerbron rhwydweithiau gweithwyr anabl y cyngor, ac roedd y rhwydwaith â chyfrifoldeb cyffredinol am ymrymuso cymunedol wedi dosbarthu copïau drafft o’r cynllun i wahanol grwpiau cymunedol.  Roedd yn anos cyrraedd unigolion anabl nad oeddent yn perthyn i grwpiau, yn enwedig y rheiny ag anableddau dysgu yr oedd angen iddynt gael y Cynllun Cydraddoldeb drafft i Bobl Anabl ar ffurf addas.  Gwnaed ymdrechion i groesawu pob math o adborth adeiladol ar ffurfiau amrywiol a oedd yn addas i bob unigolyn.

Y canlyniadau a’r hyn a ddysgwyd

Cafwyd adborth o ansawdd da ar draws y rhwydweithiau anabledd a dargedwyd, a gwnaed newidiadau i’r Cynllun drafft o ganlyniad i hynny.  Er enghraifft, teimlwyd bod y cynllun yn rhy hir ac yn rhy ailadroddus, felly gwnaed y drafft nesaf yn fwy cryno.  Cafodd adrannau a oedd ar goll o’r drafft cyntaf eu cynnwys yn yr ail ddrafft, er enghraifft adrannau ar gludiant a’r modd y mae’r cyngor yn annog gweithwyr anabl.  Mae adroddiadau anffurfiol gan y rheiny a fu’n cymryd rhan yn y broses yn awgrymu ei bod wedi llwyddo i osgoi’r ymdeimlad o rwystredigaeth sy’n deillio o ailadrodd yr hyn a oedd wedi’i wneud o’r blaen (a hynny ond yn ddiweddar), a bod hyn wedi arwain at fwy o barodrwydd i ddarparu adborth adeiladol.                                                                                                    

Er y byddai’r Comisiwn Hawliau Anabledd bob amser yn argymell cynnwys pobl anabl o’r cychwyn, roedd y dull gweithredu a nodir uchod yn amlwg yn ateb ymarferol i broblem a oedd wedi codi am fod pobl anabl wedi’u cynnwys yn helaeth mewn gweithgareddau’n ddiweddar ac eisoes wedi darparu gwybodaeth yr oedd modd ei defnyddio wrth ddechrau datblygu’r Cynllun Cydraddoldeb i Bobl Anabl.

Cynhadledd fawr ar gynnwys pobl anabl

Y cyd-destun a’r amcanion  

Roedd awdurdod lleol yng Nghymru wedi cynnal cynhadledd ym mis Hydref y llynedd o’r enw ‘Estyn Llaw’.  Y nod oedd archwilio sut y gellid cynnwys pobl anabl yn y gwaith o ddatblygu’r Cynllun Cydraddoldeb i Bobl Anabl a meysydd eraill sy’n ymwneud ag anabledd a chydraddoldeb.  Roedd yn fforwm mawr a oedd wedi’i gynllunio i ystyried anghenion a dymuniadau pobl anabl a’r rheiny sy’n gweithio gyda nhw.

Y broses a’r dull gweithredu

Cafodd y gynhadledd ei darlledu’n fyw ar y rhyngrwyd ac roedd ar gael i’w gweld ar wefan yr awdurdod am gyfnod o chwe mis ar ôl hynny.  Gwahoddwyd cymysgedd o bobl i’r gynhadledd: pobl anabl eu hunain – a gafodd eu hadnabod trwy gronfeydd data amrywiol – a holl aelodau fforwm anabledd lleol.  Gwahoddwyd mudiadau sy’n cynrychioli pobl anabl hefyd.  Anfonwyd gwybodaeth i adrannau gwasanaethau cymunedol a gwasanaethau cymdeithasol fel y gallent anfon gwahoddiadau at y bobl anabl yr oeddent yn ymwneud â nhw.  Rhoddwyd hysbysebion yn y papur lleol hefyd.                           

Y canlyniadau a’r hyn a ddysgwyd

Roedd dod o hyd i safle hygyrch yn her i ddechrau, ond cafodd y gynhadledd ei chynnal mewn canolfan chwaraeon leol yn y pen draw.  Mae’r awdurdod wedi’i rannu’n dair ardal wahanol, ac felly penderfynodd y trefnwyr y dylid cynnal cynhadledd mewn ardal wahanol bob dwy flynedd er mwyn sicrhau bod y digwyddiadau mor hygyrch ag sy’n bosibl i gynifer o bobl ag sy’n bosibl.  Y bwriad ar gyfer y dyfodol yw defnyddio adeilad cyhoeddus addas ym mhob ardal.

Roedd y rheiny a fynychodd y gynhadledd wedi darparu enghreifftiau o’r modd y gallai’r cyngor gynnwys mwy o bobl yn y gwaith o ddatblygu’r Cynllun Cydraddoldeb i Bobl Anabl – y sylw mwyaf trawiadol a gafodd ei gynnig yn ystod y gynhadledd oedd mai’r bobl hynny nad ydynt yn mynychu digwyddiadau o’r fath fel rheol yw’r rheiny y dylid eu cynnwys.  O ganlyniad, mae’r trefnwyr yn cynllunio llawer o dechnegau newydd i gynnwys pobl anabl – er enghraifft, bydd prosesau ar y we yn cael eu datblygu.  Mae hyn yn tynnu sylw at yr angen i sicrhau bod amrywiaeth o ddulliau ar gael i hwyluso’r gwaith o gynnwys y grŵp ehangaf posibl o bobl ar ystod o lefelau.

Cynnwys pobl anabl ar lefel strategol

Y cyd-destun a’r amcanion

Yn ystod y chwe mis diwethaf, mae’r awdurdod hwn wedi gweld ymwybyddiaeth gynyddol o’r gwaith y mae angen ei wneud a’i gyfrifoldeb mewn perthynas â sicrhau cydraddoldeb i bobl anabl.  Mae hyn wedi arwain at gynnal sesiynau briffio ar gyfer y tîm rheoli gweithredol a’r grŵp hyrwyddo perfformiad yn ogystal â phenaethiaid gwasanaeth. 

Felly, mae’r awdurdod wedi datblygu nifer o strwythurau i hwyluso’r gwaith o gynnwys pobl anabl.  Er bod grwpiau ffocws wedi’u sefydlu ers tro, mae’r awdurdod wedi dechrau gweithio gyda phartneriaeth leol ar gyfer pobl fyddar ar y ddyletswydd i sicrhau cydraddoldeb er mwyn gwella’r gwaith o gynnwys pobl anabl.  Yn ogystal, mae trafodaethau wedi’u cynnal â’r gymuned ehangach er mwyn archwilio p’un a yw pobl anabl yn ymwybodol o’u hawliau a sicrhau eu bod yn cyfrannu i’r Cynllun Sicrhau Cydraddoldeb i Bobl Anabl.  Ceir grŵp arall sy’n ymwneud â phobl â nam ar y golwg hefyd.  Y prif fforwm ar gyfer cynnwys pobl anabl yw’r Grŵp Anabledd Ymgynghorol sy’n gweithio gyda swyddogion ar draws y cyngor i wella mynediad, ac mae’r grŵp hwn yn allweddol i’r gwaith o sicrhau bod materion yn ymwneud â chydraddoldeb i bobl anabl yn cael sylw ar draws holl waith y cyngor.

Y broses a’r dull gweithredu

Mae’r Grŵp Anabledd Ymgynghorol yn cynnwys chwech o bobl anabl a’r rheiny sy’n cynrychioli asiantaethau allweddol sy’n ymwneud â bywydau pobl anabl, gan gynnwys pobl o faes tai a meysydd allweddol eraill.  Mae’r cadeirydd yn aelod o’r bartneriaeth strategol leol ac felly mae’n cyfrannu i waith cynllunio’r cyngor a phartneriaid lleol ar lefel strategol.

Un o’r prif heriau sydd wedi dod i’r amlwg yw’r gallu i gyflwyno’r agenda hon.  Un mater arall sydd wedi codi yw meithrin gallu, hynny yw, cynorthwyo pobl anabl i gymryd rhan gan gydnabod, ar yr un pryd, nad yw pawb yn gwybod am y model cymdeithasol o anabledd.  Mae cadeirydd y Grŵp Anabledd Ymgynghorol yn adnabyddus yn y maes anabledd – mae’n brofiadol ac yn ymwybodol o’r jargon modern, ond ceir ymdeimlad y dylai gweddill y grŵp fod yn gallu datblygu dealltwriaeth gyffredin o’r model cymdeithasol o anabledd hefyd.

Y canlyniadau a’r hyn a ddysgwyd

Er bod y Grŵp Anabledd Ymgynghorol wedi cael effaith ar waith prif ffrydio mewnol ac allanol ac er ei fod yn parhau i wneud hynny, ni cheir unrhyw ddull gweithredu cydlynol ar hyn o bryd.  Mae peth gwaith wedi digwydd ar y cyd â phartneriaid – er enghraifft, mae bwrdd y bartneriaeth ar gyfer pobl fyddar wedi gweithio gyda’r heddlu i wella mynediad i orsafoedd heddlu.  Yn ogystal, mae rhai prosiectau wedi’u cysylltu â phartneriaid a’r grwpiau ffocws, ond mae dal i fod gwaith ar ôl i’r cyngor ei wneud a bydd hyn yn cymryd amser.  Mae angen cryfhau’r prosesau ar gyfer ymgynghori a dylanwadu ar y gwaith o wneud penderfyniadau fel bod yr arfer o gynnwys pobl anabl yn effeithiol yn dod yn beth arferol.

Digwyddiadau ar gyfer cynnwys pobl anabl sydd wedi’u seilio ar ddull gweithredu ‘caffi’r byd’

Y cyd-destun a’r amcanion

Roedd cyngor trefol mawr yn awyddus i godi ymwybyddiaeth ynghylch y gwaith o ddatblygu’r Cynllun Cydraddoldeb i Bobl Anabl, recriwtio aelodau ar gyfer gweithgor o blith ystod eang o fudd-ddeiliaid, a chyflwyno canlyniadau’r ymgyrch siopwr dirgel a gynhaliwyd gan grŵp anabledd lleol.  Er mwyn cyflawni’r amcanion hyn, penderfynodd y cyngor gynnal digwyddiad cynllunio a chodi proffil er mwyn ymwneud â phobl anabl.

Y broses a’r dull gweithredu

Roedd y digwyddiad wedi’i gynllunio ar sail egwyddorion dull gweithredu ‘caffi’r byd’, lle mae cyfranogwyr yn eistedd yn anffurfiol o gwmpas y math o fyrddau a geir mewn caffis. Er gwaetha’r naws anffurfiol, caiff digwyddiadau o’r fath eu strwythuro’n ofalus.  Roedd y digwyddiad:

· yn llai ffurfiol nag arfer, ac roedd hyn wedi golygu bod dinasyddion anabl wedi gallu adrodd storïau a lleisio’u barn

· wedi darparu fframwaith ar gyfer trafodaethau agored rhwng y rheiny y mae arnynt angen i wasanaethau ymateb mewn ffordd benodol, a’r rheiny sy’n cynllunio, yn rheoli ac yn cyflwyno’r gwasanaethau hynny, fel eu bod yn deall disgwyliadau’i gilydd

· wedi cymryd yn ganiataol bod y bobl sydd â’r wybodaeth a’r profiad i symud yr agenda hon yn ei blaen yn bresennol yn yr ystafell.

Am enghreifftiau sy’n dangos sut y mae’r math hwn o ddigwyddiad wedi’i ddefnyddio mewn nifer o leoliadau ac at ystod o ddibenion (gan gynnwys digwyddiadau ymgynghori â phobl anabl), gweler www.theworldcafe.com/connections.html 

Roedd angen cynllunio’n ofalus y cymorth a oedd yn cael ei ddarparu i bobl â phroblemau symud er mwyn eu galluogi i symud i ba le bynnag yr oeddent eisiau neu aros wrth eu byrddau os nad oeddent yn dymuno symud.

Roedd agenda’r digwyddiad yn canolbwyntio ar y prif themâu y nodwyd eu bod yn ddyheadau cyffredin yn ystod gweithdy cynharach a gynhaliwyd mewn perthynas â’r Cynllun Cydraddoldeb i Bobl Anabl.  Cafwyd sesiynau sgwrsio o fewn rhaglen a oedd yn dair awr i gyd, ac roedd pob sesiwn yn ymdrin â chwestiwn newydd (megis ‘beth mae cydraddoldeb i bobl anabl yn ei olygu?’) ond roeddent yn cael eu llywio gan y sesiwn sgwrsio flaenorol.

Roedd aelodau gweithgor y Cynllun Cydraddoldeb i Bobl Anabl yn gwasanaethu’r byrddau.  Swyddogaeth yr aelodau hyn oedd ffurfio cysylltiadau rhwng yr hyn yr oedd pobl yn ei ddweud, gan ofyn cwestiynau mwy treiddgar ynghylch pam bod cynnydd yn digwydd neu pam nad yw cynnydd yn digwydd.  Roedd yr aelodau hyn hefyd yn rhoi adborth ar ddiwedd pob sesiwn a oedd yn gymorth i lywio’r sesiwn sgwrsio nesaf.

Y canlyniadau a’r hyn a ddysgwyd

Roedd y digwyddiad wedi esgor ar y canlyniadau canlynol:

· codi ymwybyddiaeth ynghylch gofynion y Cynllun Cydraddoldeb i Bobl Anabl, fel bod pobl anabl yn gwybod beth sy’n digwydd ac yn gallu galw awdurdodau cyhoeddus i gyfrif

· rhannu profiadau ynghylch yr hyn y mae’n ei olygu i fod yn anabl (a hynny’n benodol trwy ddod â dinasyddion anabl i gysylltiad uniongyrchol â rheolwyr a phobl eraill)

· nodi’r blaenoriaethau allweddol sydd fel pe baent yn cysylltu â phrofiadau pobl anabl o fywyd go iawn yn y fwrdeistref (er enghraifft, materion trawsbynciol am fynediad neu stereoteipiau).              

Dull o gynnwys pobl anabl sydd wedi’i seilio ar egwyddorion

Y cyd-destun a’r amcanion

Mae cyngor trefol mawr yn Lloegr wedi bod yn datblygu fforwm ar gyfer pobl anabl a phobl hŷn.  Un o brif amcanion y fforwm hwn yw cynnwys y bobl hynny sy’n bodloni meini prawf y Ddeddf Gwahaniaethu ar sail Anabledd, ond nad ydynt yn ystyried eu hunain yn ‘anabl’.  Yn y gorffennol, mae wedi bod yn anodd cynnwys ystod digon eang o bobl anabl.  Yn rhan o’r gwaith o ddatblygu’r fforwm hwn, mae’r cyngor wedi sefydlu nifer o egwyddorion sydd wedi’u seilio ar ei brofiad o gynnwys pobl anabl yn y gorffennol.  Datblygwyd yr egwyddorion hyn ar y cyd ag ymddiriedolaethau iechyd lleol a oedd wedi wynebu heriau tebyg wrth geisio cynnwys pobl anabl.  Roedd yr ymddiriedolaethau hyn yn cytuno â’r cyngor y byddai dechrau ag egwyddorion yn eu lle yn caniatáu i’r holl sefydliadau osgoi camgymeriadau’r gorffennol a defnyddio adnoddau’n fwy effeithlon.

Y broses a’r dull gweithredu

Roedd swyddogion o’r cyngor a’r ymddiriedolaethau iechyd wedi datblygu’r egwyddorion canlynol yn seiliedig ar eu hymdrechion blaenorol i gynnwys pobl anabl.  Bydd yr egwyddorion hyn yn cael eu defnyddio yn sail i’r holl weithgareddau a gynhelir yn y dyfodol i gynnwys pobl anabl.

Mae’r egwyddorion fel a ganlyn:

1.
Rhaid seilio’r gwaith o gynnwys pobl anabl ar ddealltwriaeth o’r model cymdeithasol o anabledd.

2.
Rhaid cynnig cymaint o ddewis ag sy’n bosibl i bobl hŷn a phobl anabl ynghylch y modd y byddant yn cael eu cynnwys.  Mae dibynnu gormod ar ddigwyddiadau y mae angen i bobl eu mynychu yn golygu bod nifer fawr o drigolion hŷn a thrigolion anabl yn cael eu heithrio.

3.
Mae adborth yn hanfodol os yw pobl anabl am gael eu cynnwys go iawn.

4.
Nid yw cyfarfodydd busnes yn ddeniadol.  Dylai digwyddiadau fod yn hwyl.

5.
Ni fydd pobl yn cymryd rhan oni bai eu bod yn cael rhyw fudd o wneud hynny.  Gallai hyn fod yn fudd ariannol, ond gallai fod yn gyfle i bobl gael ymdeimlad o bwrpas hefyd.

6.
Rhaid cyflwyno materion mewn modd y gall pobl uniaethu ag ef, ac nid trwy ddefnyddio jargon y cyngor neu ddogfennau hir.

7.
Mae cyswllt rheolaidd ar lefel isel yn debygol o feithrin gwell ymdeimlad o berthyn a chymryd rhan na digwyddiadau mawr achlysurol.

8.
Er ei bod yn hanfodol cynnwys pobl hŷn a phobl anabl eu hunain, gallai adrannau’r cyngor a mudiadau yn y sector gwirfoddol gynnig ffyrdd eraill o gynrychioli’r bobl hyn.                          

Y canlyniadau a’r hyn a ddysgwyd

Mae hwn yn brosiect a gynhelir ar y cyd â’r ymddiriedolaeth gofal cynradd leol ac ymddiriedolaeth yr ysbyty lleol, a bydd angen i’r ddwy ymddiriedolaeth hyn ddangos eu bod yn cynnwys pobl anabl yn rhan o’u cynlluniau eu hunain.  Mae gweithio mewn partneriaeth wedi helpu’r cyngor, yr ymddiriedolaeth gofal cynradd ac ymddiriedolaeth yr ysbyty i oresgyn problemau sy’n deillio o’u diffyg adnoddau (o safbwynt amser staff).  Yn yr achos hwn, roedd y cyngor yn ddigon ffodus i gael cais i gydweithio gan y ddau bartner gofal iechyd, ond mae’r enghraifft hon yn dangos gwerth cronni adnoddau ac ymdrechion wrth gynnwys pobl anabl.

Cynnal ymchwil er mwyn dylanwadu ar flaenoriaethau

Y cyd-destun a’r amcanion

Er mwyn cynnwys pobl anabl yn y gwaith o benderfynu ar flaenoriaethau ei Gynllun Cydraddoldeb i Bobl Anabl, aeth un cyngor mawr ati i gynnal prosiect ymchwil mewn partneriaeth â nifer o fudiadau gwirfoddol lleol.  Cafodd y gwaith ymchwil hwn ei gynnal ar sail cyfweliadau wyneb yn wyneb rhwng gweithiwr prosiect a phobl anabl.  Teimlir bod yr ymchwil yn arbennig o werthfawr am fod yr ymchwilydd wedi ymweld â phobl yn eu cartrefi eu hunain gan sicrhau ei bod yn casglu ystod o safbwyntiau ac yn cynnwys y bobl hynny na fyddent efallai yn cymryd rhan mewn proses o’r fath fel rheol.

Un o argymhellion allweddol yr adroddiad oedd bod angen gwella gallu pobl anabl i gael swyddi cyflogedig a chadw’r swyddi hynny.

Y broses a’r dull gweithredu

O ganlyniad i’r ymchwil hwn, mae’r cyngor yn datblygu cynllun peilot lle bydd chwech o bobl ifanc anabl (rhwng 16 a 24 oed) yn cael eu recriwtio ac yn cael cynnig profiad a hyfforddiant yn y gweithle.  Y bwriad yw sicrhau bod gan y chwe pherson a ddewisir gymysgedd o anableddau dysgu, namau synhwyraidd a namau corfforol.  Mae’r rhaglen ar gyfer y cynllun peilot yn cynnwys cyngor gyrfaoedd a chymorth i lunio CV, ynghyd â sgiliau eraill ym maes cyflogaeth.  Bydd cydrannau eraill yn cael eu teilwra i ddiwallu anghenion y person ifanc unigol, er enghraifft gweithio ar gymhelliad a hunan-barch yn ogystal â hyfforddiant galwedigaethol ac ymarferol penodol.  Mae’r rhaglenni’n cynnwys lefel uchel o gymorth gan ymgynghorydd hyfforddiant penodol hefyd.

Y canlyniadau a’r hyn a ddysgwyd

Er mwyn sicrhau bod y cynllun peilot hwn yn llwyddiannus, bydd rhaid i’r cyngor ddarparu ystod o gyfleoedd gwaith amrywiol i’r bobl a gaiff eu recriwtio.  Er mwyn sicrhau bod y profiad hwn yn ddefnyddiol i’r person dan hyfforddiant a’r adran lle caiff ei hyfforddi, bydd angen i’r adran gael hyfforddiant ar sicrhau cydraddoldeb i bobl anabl.  Bydd yr hyfforddiant hwn yn cael ei ddarparu gan fudiad gwirfoddol lleol sydd wedi hyfforddi nifer o bobl anabl i gyflwyno hyfforddiant yn unol â’r arfer gorau.  Bydd y costau sy’n gysylltiedig â hyfforddi’r bobl ifanc yn cael eu talu gan raglenni a noddir gan y llywodraeth sydd eisoes yn cael eu gweithredu gan y cyngor, a hynny er mwyn lleihau’r baich ar yr adran.

Cynnwys pobl anabl mewn modd cefnogol ac anffurfiol

Y cyd-destun a’r amcanion

Mae cyngor mewn ardal sy’n wledig at ei gilydd yn gwneud llawer o waith â chymdeithas anabledd leol, ac mae’n dibynnu’n fawr ar y gymdeithas hon i gymryd rhan mewn gwaith ymgynghori a chyfrannu at y gwaith o ddatblygu’i Gynllun Cydraddoldeb i Bobl Anabl.  Mae’r gymdeithas yn cynnwys gwirfoddolwyr (y mae cyfran uchel ohonynt yn anabl), ymgynghorydd mynediad a chadeirydd.  Sefydlwyd y gymdeithas rhyw 30 o flynyddoedd yn ôl, fodd bynnag dim ond ers rhyw ddwy flynedd y mae’r cyngor wedi ymwneud â hi.  Gwahoddwyd swyddog cydraddoldebau’r cyngor i roi cyflwyniad i’r gymdeithas ar y gwaith o ddatblygu’r Cynllun Cydraddoldeb i Bobl Anabl, ac mae’r gymdeithas a’r cyngor bellach yn ceisio cydweithio i symud y gwaith hwn yn ei flaen.

Y broses a’r dull gweithredu  

Yn ddiweddar, mae’r cyngor wedi bod yn cynorthwyo’r gymdeithas i gynllunio’i rhaglen waith a chlustnodi cyfrifoldebau, ac mae wedi helpu i ddrafftio’r agendâu ar gyfer ei chyfarfodydd gyda’r nod o gyflwyno mwy o reolaeth a chyfeiriad i’r modd y mae’n gweithredu.  Mae hyn wedi helpu’r cyngor i ffurfio rhai cysylltiadau cryf â’r gymdeithas a datblygu’r cyswllt anffurfiol sy’n cynorthwyo’r broses o gynnwys pobl anabl.

Y canlyniadau a’r hyn a ddysgwyd

Mae’r cyngor a’r gymdeithas wedi penderfynu y dylai’r gwaith o gwblhau drafft cyntaf y Cynllun Cydraddoldeb i Bobl Anabl ymwneud â sicrhau bod y Cynllun yn mynd y tu hwnt i’r hyn y mae’r gyfraith yn ei ddweud am gynnwys pobl anabl yn y broses ddatblygu, trwy rannu cyfrifoldeb â phobl anabl fel y gallant deimlo perchenogaeth dros y Cynllun.

Yr heriau allweddol a ddaeth i’r amlwg oedd y problemau arferol hynny o ran gallu sy’n codi wrth ddelio â’r sector gwirfoddol.  Y gymdeithas yw’r unig grŵp mynediad ffurfiol yn y sir, felly mae’r cyngor yn tueddu i ymgynghori ag aelodau’r gymdeithas yn aml.  Gan nad yw aelodau’r gymdeithas yn gallu mynychu’r cyfarfodydd bob amser, mae hyn yn golygu bod y gwaith o gynnwys pobl anabl yn iawn yn eithaf anodd.  Mae’r cyngor felly yn ceisio ymdrin â’r sefyllfa hon drwy fod yn sensitif ac yn ddetholus er mwyn sicrhau nad yw aelodau’r gymdeithas yn blino ar gymryd rhan mewn prosesau ymgynghori.

Sicrhau bod pawb yn cael lleisio’u barn

Y cyd-destun a’r amcanion

Er bod cynnwys mudiadau anabledd a phobl anabl sydd eisoes yn gweithio gyda’r awdurdodau lleol yn gam cadarnhaol, mae’n hanfodol bwysig sicrhau bod y rheiny nad ydynt yn cael y cyfle i leisio’u barn fel rheol yn cael eu cynnwys hefyd.  Trwy gydol y gwaith o ddatblygu’i Gynllun Cydraddoldeb i Bobl Anabl, mae cyngor gwledig sy’n llai o faint wedi bod yn ymwneud yn rheolaidd â fforwm anabledd sy’n cynnwys 50 o aelodau anabl.  Caiff cyfarfodydd misol eu cynnal a hynny’n bennaf i alw’r cyngor i gyfrif am y penderfyniadau a wnaed yn ystod y gwaith o ddatblygu’r Cynllun Cydraddoldeb i Bobl Anabl.  Y brif her sydd wedi dod i’r amlwg o safbwynt rheoli’r fforymau hyn yw’r ffaith eu bod yn cael eu dominyddu gan rai unigolion sy’n hybu agendâu penodol ym maes anabledd sydd wedi’u seilio ar eu profiad personol.  Mae tuedd i’r trafodaethau ganolbwyntio’n bennaf ar faterion yn ymwneud â mynediad ffisegol, er enghraifft, ac mae hynny wedi effeithio ar allu’r fforymau hyn i adlewyrchu materion sy’n ymwneud ag anabledd yn gyffredinol.

Y broses a’r dull gweithredu

Un o’r atebion sydd wedi’i gynnig mewn ymateb i’r her hon yw ailstrwythuro’r agendâu trwy fynd ati mewn modd detholus i rannu’r sawl sy’n mynychu’r cyfarfodydd yn grwpiau bach.  Mae ffurfio grwpiau trafod sy’n cynnwys pedwar neu bum unigolyn wedi golygu bod modd canolbwyntio ar feysydd blaenoriaeth cyffredin, gan gynnal trafodaethau pwrpasol ar faterion penodol megis namau ar y clyw, namau ar ddau o’r synhwyrau a mynediad lleol.  Mae ychwanegu sesiwn lawn ar gyfer pawb sy’n mynychu’r cyfarfodydd wedi hwyluso’r broses o ddarparu adborth a chyfnewid syniadau sydd wedi golygu bod meysydd blaenoriaeth unigol yn cael eu cynrychioli’n gyfartal.

Y canlyniadau a’r hyn a ddysgwyd

Credir bod y dystiolaeth weledol hon o gynnwys pawb yn hollbwysig i’r gwaith o ehangu gwybodaeth a dealltwriaeth ar draws ystod o feysydd sy’n ymwneud â chydraddoldeb i bobl anabl.  Mae’r duedd i drafodaethau gael eu dominyddu gan yr aelodau mwyaf llafar o unrhyw grŵp cyfeirio yn broblem gyffredin y mae nifer o awdurdodau yn ei hwynebu.  Yn ogystal, mae atal trafodaethau rhag mynd yn rhy eang ac yn ddi-ffocws wedi bod yn her yn ystod y cyfarfodydd hyn.  Mae cyfeirio’n gyson at yr hyn sydd wedi’i amlinellu yn y Ddyletswydd i Sicrhau Cydraddoldeb i Bobl Anabl wedi profi i fod yn ddull defnyddiol o sicrhau bod y drafodaeth yn ailganolbwyntio ar y canlyniadau perthnasol ar gyfer y Cynllun Cydraddoldeb i Bobl Anabl.

Hyrwyddwyr Cymunedol

Y cyd-destun a’r amcanion

Mewn ymgais i ‘gyrraedd y safon gydraddoldeb a rhagori arni’, mae cyngor yng ngogledd-ddwyrain Lloegr wedi recriwtio gwirfoddolwyr i weithredu fel ‘hyrwyddwyr cymunedol’ er mwyn cynorthwyo i sicrhau bod gwybodaeth yn cael ei throsglwyddo rhwng y cyngor a grwpiau penodol.  Cafodd hysbyseb ei gosod yng nghylchgrawn y cyngor - a gaiff ei ddosbarthu i bob cartref yn nalgylch yr awdurdod - a oedd yn gwahodd pobl â theimladau cryf ynghylch materion yn ymwneud ag anabledd a chydraddoldeb i wirfoddoli ar gyfer y rôl hon.  Cafodd fersiwn o’r hysbyseb ei recordio ar dâp hefyd, a dosbarthwyd y tâp hwn gan Gymdeithas Bobl Ddall y sir er mwyn sicrhau y gellid ffurfio grŵp o wirfoddolwyr sy’n cynrychioli’r boblogaeth gyfan.  

Y broses a’r dull gweithredu

Mae’r grŵp bach o hyrwyddwyr cymunedol, sy’n cyfarfod pedair gwaith y flwyddyn â staff o holl unedau gwasanaeth y cyngor, wedi profi i fod yn gyfrwng gwych ar gyfer trosglwyddo gwybodaeth y ddwyffordd rhwng pobl anabl a’r rheiny o fewn y cyngor sy’n datblygu’r Cynllun Cydraddoldeb i Bobl Anabl.  Yn rhan o ymdrech i feithrin yr arfer o drosglwyddo gwybodaeth y ddwyffordd trwy gydol y broses o ddatblygu’r cynllun, mae’r hyrwyddwyr cymunedol yn casglu gwybodaeth ac yn ei rhannu ar draws yr ardal.  Mae’r taliadau a gynigir i’r gwirfoddolwyr mewn perthynas â chostau teithio wedi’u helpu i gysylltu’n uniongyrchol â phobl sy’n byw mewn ardaloedd gwledig.

Y canlyniadau a’r hyn a ddysgwyd

Mae diffyg cyhoeddusrwydd ynghylch bodolaeth yr hyrwyddwyr cymunedol wedi cyfyngu ar y graddau y mae’r cyhoedd wedi cysylltu â nhw’n uniongyrchol.  Byddai rhagor o gyllid yn codi proffil y grŵp fel y gallai’r naill ochr a’r llall roi cychwyn ar waith ymgynghori a gwaith i gynnwys pobl anabl.  Mewn ymgais i wella’r cyfleoedd ar gyfer cynnwys pobl anabl yng ngham nesaf y broses o ddatblygu’r Cynllun Cydraddoldeb i Bobl Anabl, mae’r hyrwyddwyr cymunedol bellach yn gweithredu fel panel o ymgynghorwyr ar gyfer prosiect i ymgynghori â phobl anabl trwy gyfrwng gwefan ryngweithiol.

2. Gwybodaeth 

Er mwyn datblygu Cynllun Cydraddoldeb i Bobl Anabl, mae’n rhaid bod gan awdurdodau lleol ryw syniad ynghylch sut y maent yn perfformio ar hyn o bryd o ran sicrhau cydraddoldeb i bobl anabl.  Gellir gwneud hyn drwy fapio meysydd perfformiad cyfredol gan edrych ar y meysydd lle mae’r cyngor yn perfformio’n dda a’r meysydd lle ceir lle i wella yn y dyfodol. Mae’r canlynol yn enghreifftiau penodol o’r modd y mae awdurdodau lleol wedi mynd i’r afael â’r gwaith o gasglu a defnyddio gwybodaeth, ac maent wedi’u seilio ar brofiadau go iawn y cynghorau y buom yn gweithio gyda nhw yn ystod y prosiect hwn.            

Ymarfer mapio gwybodaeth     

Y cyd-destun a’r amcanion

Un o’r arsylwadau a gafodd eu cynnig gan y Tîm Cydraddoldebau Corfforaethol mewn cyngor gwledig mawr oedd nad oedd sylfaen gadarn o dystiolaeth ar gael i gefnogi’r gwaith o gynllunio gwasanaethau sy’n ‘prif ffrydio’ materion yn ymwneud â chydraddoldeb i bobl anabl.  Yn ogystal, codwyd pryderon ynghylch datblygu iaith gyffredin i drafod materion yn ymwneud â sicrhau cydraddoldeb i bobl anabl a’r angen i lunio asesiad gonest o gynnydd.

Er mwyn mynd i’r afael â’r materion hyn, gwnaed trefniadau i gynnal ymarfer mapio gwybodaeth yn ystod un o blith cyfres o gyfarfodydd a gynhaliwyd yn rhan o set dysgu gweithredol y Cynllun Cydraddoldeb i Bobl Anabl.  Roedd y cyfarfodydd hyn yn cael eu cynnal i ystyried materion manwl yn ymwneud â gwybodaeth am ddiwylliant a materion trawsbynciol.  Y prif nod oedd sicrhau bod y tîm gwybodaeth corfforaethol a gwasanaethau penodol yn dod i gytundeb rhesymol ynghylch pwy oedd yn gyfrifol am gasglu a chrynhoi’r wybodaeth sydd ei hangen i ddatblygu Cynllun Cydraddoldeb cadarn i Bobl Anabl.

Y broses a’r dull gweithredu

Roedd y grŵp wedi mynd i’r afael â’r cwestiynau canlynol:

· Sut byddech chi’n disgrifio ansawdd ac ystod y data sydd ar gael i wasanaethau (cynllunwyr, cyflwyno gwasanaeth, rheoli perfformiad)?             

· Pa fath o geisiadau am wybodaeth (craidd neu wedi’i phrosesu) yr ydych yn eu cael, a phwy sy’n cyflwyno’r ceisiadau hynny?

· Beth yw’r prif ffynonellau gwybodaeth (e.e. cyfrifiad, lleol, faint sydd wedi’i seilio ar farn pobl leol)?              

· Pa fath o ddata gan wasanaethau fyddai’n ddefnyddiol o ran datblygu adnodd canolog neu sylfaen dystiolaeth?

Yna, aeth y grŵp yn ei flaen i ystyried y lefel o ymwybyddiaeth ynghylch materion yn ymwneud â chydraddoldeb a’r ymrwymiad i’r materion hynny, yn seiliedig ar yr atebion a roddwyd i’r cwestiynau uchod.

Y canlyniadau a’r hyn a ddysgwyd

Prif ganlyniadau’r ymarfer hwn oedd cael eglurhad ynghylch ansawdd ac ystod y wybodaeth sydd ar gael i gefnogi’r gwaith o ddatblygu’r Cynllun Cydraddoldeb i Bobl Anabl, a dadansoddiad o’r hyn y bydd ei angen i lunio asesiad o gynnydd.  Cafwyd cytundeb y dylid sefydlu adnodd gwybodaeth canolog y gallai’r holl wasanaethau gael mynediad iddo ac a fyddai’n dal gwybodaeth hanfodol am bobl anabl yn yr ardal leol.

Cyfeirlyfr o ffurfiau hygyrch 

Y cyd-destun a’r amcanion

Roedd staff mewn cyngor sir mawr yn Lloegr yn credu bod rhaid cynhyrchu holl ddogfennau swyddogol y cyngor ar bob ffurf bosibl, ac roeddent yn teimlo’u bod yn cael eu llethu gan y dasg hon.  O ganlyniad, digon anghyson oedd y gwaith o ddarparu dogfennau mewn ffurfiau amrywiol ar gyfer pobl anabl â gwahanol anghenion.   

Y broses a’r dull gweithredu

Er mwyn goresgyn y problemau hyn, sefydlodd tîm cydraddoldebau’r cyngor weithgor bach (yn cynnwys, er enghraifft, unigolion o uned gyfathrebu gwasanaethau addysg y cyngor) i greu cyfeirlyfr o ffurfiau hygyrch.  Casglodd y gweithgor hwn wybodaeth am wahanol ffurfiau cyhoeddi a gofynnodd am gyngor gan amrywiaeth o grwpiau anabledd er mwyn mesur pwysigrwydd a phriodoldeb gwahanol ffurfiau y gellir eu defnyddio mewn gwahanol sefyllfaoedd.  Ar ôl i’r wybodaeth hon gael ei chasglu, cafodd y cyfeirlyfr ei lansio mewn cynhadledd reoli a’i arddangos ar y wefan.  Ers i’r cyfeirlyfr gael ei lansio, mae staff y cyngor wedi cael negeseuon rheolaidd yn eu hatgoffa o fodolaeth y cyfeirlyfr a’r ffordd orau i’w ddefnyddio.

Y canlyniadau a’r hyn a ddysgwyd

Er ei bod yn anodd sicrhau bod y cyfeirlyfr yn cynnwys y wybodaeth ddiweddaraf, mae’r ymarfer wedi profi i fod yn llwyddiannus o ran sicrhau bod staff y cyngor yn ystyried ffurfiau eraill wrth ddechrau cynllunio cyhoeddiad neu fenter ac yn targedu’r defnydd y maent yn ei wneud o ffurfiau eraill yn fwy effeithiol.  Mae’r dull gweithredu hwn wedi lleihau’r pwysau ar staff drwy eu helpu i weld y dylid rhoi’r pwyslais ar ‘sicrhau bod cyhoeddiadau ac adnoddau ar gael i bawb y mae arnynt eu hangen ar y ffurf sy’n well ganddynt’, yn hytrach nag ar gynhyrchu ‘pob dogfen ar bob ffurf bosibl’.

Er bod y Comisiwn Hawliau Anabledd yn cydnabod y fantais sy’n gysylltiedig â sicrhau bod dogfennau ar gael mewn ystod o ffurfiau cyn bod pobl yn gwneud cais amdanynt, mae’r prosiect penodol hwn yn dangos yn glir sut y gellir targedu adnoddau er mwyn cael yr effaith fwyaf bosibl.

Gwybodaeth hygyrch ar gyfer pobl anabl

Y cyd-destun a’r amcanion

Roedd prosiect ymchwil a gynhaliwyd ar ran y cyngor lleol ac a oedd yn ystyried safbwyntiau pobl anabl sy’n byw mewn sir sy’n wledig at ei gilydd, wedi nodi bod cyrff llywodraeth leol a chyrff iechyd yn cyhoeddi nifer o ddogfennau arweiniad mewn perthynas â’u gwasanaethau.  Roedd y doreth hon o wybodaeth yn aml yn drysu pobl anabl ac yn eu rhwystro rhag cael mynediad i’r gwasanaethau iawn ar yr amser iawn.  Roedd hyn wedi esgor ar brosiect i sicrhau ei bod yn haws i bobl anabl gael mynediad i wybodaeth.

Y broses a’r dull gweithredu

Roedd y gwaith ymchwil wedi tynnu sylw at yr angen i sicrhau bod gwybodaeth ar gael i holl gwsmeriaid y cyngor.  Roedd prosiect amlasiantaeth lleol eisoes ar waith a oedd yn edrych ar ffyrdd o sicrhau bod gwybodaeth yn hygyrch, ac mae’r cyngor yn bwriadu defnyddio’r prosiect hwn i ddarparu gwybodaeth i bobl anabl.

Ymdrinnir â’r gwaith o gyflwyno gwybodaeth mewn sawl ffordd arall hefyd.  Cynhaliwyd sesiwn hyfforddi fewnol ar ddylunio gwefannau hygyrch gyda’r tîm dylunio gwefan.  Cafodd yr hyfforddiant hwn groeso mawr, a chytunwyd y dylid sefydlu grŵp defnyddwyr lleol i fonitro gwefan y cyngor gyda chymorth y swyddog ailsefydlu ar gyfer pobl â nam ar eu golwg.  Cynhaliwyd sesiwn hyfforddi arall gyda’r tîm dylunio graffig.  Yn ystod y sesiwn hon, cytunwyd y byddai’r grŵp mynediad lleol yn edrych yn rheolaidd ar ystod o gyhoeddiadau i sicrhau bod gwybodaeth yn hygyrch i bawb. 

Y canlyniadau a’r hyn a ddysgwyd

Un canlyniad hynod o ddiddorol a oedd wedi deillio o’r ymchwil oedd bod nifer o’r gwasanaethau hynny yr oedd pobl anabl yn teimlo nad oeddent ar gael iddynt eu defnyddio yn agored iddynt mewn gwirionedd.  Amlygwyd hyn gan y ffaith mai un o’r problemau a godwyd gan bobl anabl oedd bod diffyg offer codi ar gael mewn pyllau nofio.  Y gwir amdani oedd bod offer codi ar gael ym mhob un o’r pyllau nofio lleol, ond nid oedd pobl wedi cael eu hysbysu ynghylch hyn.

Mae digwyddiad ‘caffi’r byd’ (gweler yr adran ar gynnwys pobl anabl) wedi’i gynllunio fel y gellir treulio amser gyda’r grwpiau budd-ddeiliaid yn archwilio’r hyn a allai weithio orau ar gyfer y gymuned hon.

Casglu gwybodaeth yn rhan o broses strategol gyffredinol     

Y cyd-destun a’r amcanion

Yn y gorffennol, roedd bwrdeistref drefol fawr wedi gwneud peth gwaith ymgynghori ag unigolion hysbys a grwpiau cydraddoldeb i bobl anabl.  Fodd bynnag, nid oedd y gwaith ymgynghori hwn erioed wedi bod yn rheolaidd neu’n strategol ei natur.  O ganlyniad, nid oedd yr awdurdod yn gwybod rhyw lawer am y patrymau o ran nifer ei staff a thrigolion anabl a’u safbwyntiau.  Roedd y ddyletswydd statudol, ynghyd â’r ddeddfwriaeth ategol, wedi ysgogi’r cyngor i aildrefnu’i flaenoriaethau a chydnabod pwysigrwydd meithrin perthynas fuddiol ag unigolion anabl a sefydliadau i’r anabl.

Y broses a’r dull gweithredu

Roedd Rheolwr Cydraddoldeb i Bobl Anabl y cyngor wedi ymgynghori â’r holl staff anabl presennol a’r rhai a oedd wedi ymddeol i gael eu hadborth ar y prif broblemau a oedd yn eu hwynebu fel staff a thrigolion.  Yn ogystal, mesurwyd parodrwydd yr ymatebwyr i gymryd rhan yn yr agenda dros gyfnod hwy.  Ar ôl dadansoddi’r canlyniadau, cynhaliodd y rheolwr gyfweliadau unigol a strwythuredig â sampl o ymatebwyr a rhai o aelodau rhwydwaith anabledd lleol.  Roedd hyn wedi cynnig cyfle i gasglu gwybodaeth ansoddol y gellid ei defnyddio ar y cyd â’r wybodaeth feintiol yr oedd yr awdurdod wedi’i chasglu eisoes.  Yn ogystal, roedd y cyfweliadau hyn wedi ychwanegu at y gwaith yr oedd yr awdurdod yn ei wneud i gynnwys pobl anabl ac wedi helpu i asesu’r blaenoriaethau ar gyfer y cynllun gweithredu.

Roedd y cyfarfod wedi cynnig cyfle i’r rheolwr gyflwyno gwybodaeth i swyddogion allweddol ynghylch y ddyletswydd a’r canllawiau eraill a ddarperir gan y Comisiwn Hawliau Anabledd.  Roedd y drafodaeth ddilynol wedi arwain at greu lefel uchel o ymwybyddiaeth a chytundeb ymhlith y sawl a oedd wedi mynychu’r cyfarfod.

Maes o law, rhoddwyd adborth i’r staff anabl a oedd wedi mynegi diddordeb mewn cael gwybod am ganlyniad y cyfarfod.  Yn arbennig, fe’u hysbyswyd ynghylch y ffactorau hynny nad oedd y cyngor yn gallu gweithredu arnynt.  Roedd trafodaethau uniongyrchol o’r fath wedi galluogi’r cyngor i reoli disgwyliadau’n eithaf da ac wedi rhoi mwy o hygrededd i’r broses.  Roedd y rheiny a oedd yn bresennol wedi cymeradwyo’r cynllun gweithredu, a thynnwyd sylw at restr ategol o flaenoriaethau y dylai’r cynllun ganolbwyntio arnynt.

Y canlyniadau a’r hyn a ddysgwyd

Roedd y cynllun gweithredu wedi’i lunio a’i gymeradwyo’n llawn gan y rheiny yr oedd yn effeithio arnynt fwyaf, hynny yw, trigolion a staff anabl.  Gwnaed cynnydd yn yr achos hwn, a hynny’n bennaf am nad oedd y cyngor wedi ceisio gwneud popeth ar unwaith a heb wybodaeth addas.  Yn lle hynny, trwy sefydlu sianelau cyfathrebu newydd, mae’r cyngor wedi gallu ymwneud â staff anabl mewn modd cadarnhaol, gonest a rhyngweithiol.  Mae’r cyngor bellach yn dilyn yr un drefn er mwyn ymgynghori â thrigolion: y prif grwpiau a gaiff eu cynnwys yn y gwaith ymgynghori hwn yw’r rhwydwaith anabledd lleol a rhwydwaith ar gyfer pobl hŷn.

3a. Prif ffrydio a chynaladwyedd - mewnol

Mae’n bwysig sicrhau bod swyddogion ar y lefel uchaf bosibl o fewn awdurdod yn dangos ymrwymiad i’r Cynllun Cydraddoldeb i Bobl Anabl, ac mae’r Comisiwn Hawliau Anabledd yn argymell yn gryf y dylai’r cyflwyniad i’r cynllun gael ei gymeradwyo a’i lofnodi gan y prif weithredwr neu swyddog cyfatebol.  Un ffactor arall a allai helpu i sicrhau bod y Cynllun Cydraddoldeb i Bobl Anabl yn cael ei weithredu yw penodi uwch-swyddog i gymryd cyfrifoldeb am weithredu’r ddyletswydd a’r cynllun.  Byddai defnyddio unigolyn ag arbenigedd ym maes anabledd i gynghori a chydlynu’r broses yn fuddiol hefyd.  Mae’r enghreifftiau canlynol yn dangos sut y mae gwahanol awdurdodau wedi prif ffrydio’u Cynlluniau Cydraddoldeb i Bobl Anabl a sicrhau eu bod yn gynaladwy, ac mae’r rhain wedi’u seilio ar brofiadau go iawn y cynghorau y buom yn gweithio gyda nhw yn ystod y prosiect hwn. 

Defnyddio set dysgu gweithredol

Y cyd-destun a’r amcanion

Roedd y swyddog arweiniol â chyfrifoldeb corfforaethol am agweddau ar gydraddoldeb mewn sir fawr ac eithaf gwledig, sydd â hanes anghyson o weithredu’r agenda gydraddoldebau yn llwyddiannus ac yn barhaus, yn teimlo bod yr agenda’n dioddef o ganlyniad i amharodrwydd cyffredinol ymhlith rheolwyr i gydnabod gwerth mentrau i sicrhau cydraddoldeb i bobl anabl.

Yn yr un modd, roedd gan yr aelod arweiniol bryderon ynghylch sut y gallai werthu’r mentrau i’w gyfoedion (yr oedd y rhan fwyaf ohonynt yn sinigaidd) a chyflwyno’r achos busnes dros sicrhau cydraddoldeb i bobl anabl yn ogystal â’r angen am ymrwymiad gwirioneddol i’r agenda.  Mae’n debyg bod mentrau blaenorol i sicrhau cydraddoldeb (e.e. cydraddoldeb hiliol) wedi cyfrannu at y sinigiaeth hon.

Y broses a’r dull gweithredu 

Cafodd tua 15 o gynrychiolwyr ar draws gwasanaethau’r cyngor (gan gynnwys swyddogaethau corfforaethol ac asiantaethau sy’n bartneriaid, megis asiantaethau iechyd), yn ogystal â phobl anabl o’r gymuned, aelodau etholedig (yn ystod y camau olaf) a swyddogion arweiniol â chyfrifoldeb corfforaethol am agweddau ar gydraddoldeb, eu gwahodd i ymuno â set dysgu gweithredol.  Set dysgu yw grŵp sy’n cyfarfod yn rheolaidd er mwyn archwilio atebion i broblemau a phenderfynu ar gamau gweithredu angenrheidiol.

Prif amcan y set oedd ymdrin â goblygiadau ymarferol y gwaith o ddatblygu Cynllun Cydraddoldeb i Bobl Anabl ar gyfer y cyngor, gan ddefnyddio profiad blaenorol staff sydd wedi cymryd rhan mewn mentrau eraill yn ymwneud â chydraddoldeb a’r rheiny sydd â diddordeb brwd yn y meysydd hyn.  Mae’r set dysgu wedi cyfarfod pedair gwaith (cafodd y cyfarfodydd hyn eu hwyluso gan ymgynghorydd allanol i ddechrau), ac ar hyn o bryd, mae dewisiadau’n cael eu hystyried o ran sicrhau bod y set yn parhau fel grŵp sy’n rheoli ei hun.

Y canlyniadau a’r hyn a ddysgwyd

Roedd y set dysgu gweithredol wedi galluogi cyfranogwyr i:

· ddehongli casgliadau o unrhyw waith ymchwil lleol (e.e. ymarferion siopwr dirgel)

· rhannu profiadau o gynnal asesiadau o effaith ar gydraddoldeb a’r diwylliant sefydliadol ehangach (gan gynnwys y rheiny ar gyfer meysydd cydraddoldeb eraill)

· rhannu arfer da a thrafod yr hyn y mae asesiadau’n ei ddatgelu am wasanaethau a’r modd y gellir sicrhau bod asesiadau o effaith yn rhan fwy annatod o’r gwaith o gynllunio gwasanaethau, cyflwyno gwasanaethau a rheoli perfformiad

· profi’r rhesymeg a’r achos busnes dros lunio Cynllun Cydraddoldeb i Bobl Anabl ar gyfer gwahanol rannau o’r gwasanaeth

· nodi heriau a rhwystrau trawsbynciol a chorfforaethol i’r gwaith o sefydlu’n llwyddiannus ddiwylliant rheoli a gwasanaeth sy’n cynnwys materion yn ymwneud ag anabledd yn y gwaith o gynllunio a chyflwyno gwasanaethau (fel hyn, gellir rhagweld yr heriau a fydd yn codi o safbwynt prif ffrydio)

· gwneud gwaith o ran cynllunio camau gweithredu a chyfuno negeseuon ar gyfer y Bwrdd Cydraddoldebau Corfforaethol, gan gynnwys nodi mesurau perfformiad sy’n ymwneud â dyletswyddau a gofynion y Cynllun Cydraddoldeb i Bobl Anabl a’r rheiny y gellid eu defnyddio i asesu i ba raddau y cyflawnwyd y canlyniadau arfaethedig.

Roedd y manteision ar gyfer y cyfranogwyr yn cynnwys datblygu sgiliau fel hyrwyddwyr cydraddoldeb ac fel pobl â sgiliau archwilio ac arolygu cyffredinol y gellir eu defnyddio at ddibenion eraill (e.e. er mwyn cefnogi Asesiad Perfformiad Cynhwysfawr yn Lloegr, Rhaglen Cymru ar gyfer Gwella, a dangosyddion perfformiad yn yr Alban).

Anawsterau wrth sicrhau ymrwymiad ar lefelau uwch 

Y cyd-destun a’r amcanion

Mae sicrhau ymrwymiad ar lefel uwch yn hanfodol er mwyn gweithredu’r ddyletswydd a Chynllun Cydraddoldeb i Bobl Anabl yr awdurdod yn effeithiol, yn fewnol ac yn allanol.  Mae cyngor trefol canolig ei faint wedi’i chael hi’n anodd sicrhau ymrwymiad ar y lefel uchaf yn ei ymdrechion i sicrhau bod gan y Cynllun Cydraddoldeb i Bobl Anabl broffil uchel ar draws y cyngor.  Er gwaethaf cynnydd sylweddol yn y gwaith o ddrafftio’r cynllun a brwdfrydedd gan rai aelodau, caiff yr ymrwymiad cyffredinol i’r gwaith o sicrhau cydraddoldeb i bobl anabl ei ystyried i fod yn isel.  Credir bod y gwrthwynebiad yn deillio o’r ymdeimlad bod y Cynllun i Sicrhau Cydraddoldeb i Bobl Anabl yn ddim byd mwy na chynllun arall mewn amgylchedd lle mae cymaint o bwysau ar awdurdodau lleol yn barod i gynhyrchu rhaglenni a chynlluniau niferus.

Y broses a’r dull gweithredu

Mae’r dull hwn o brif ffrydio mewnol wedi’i seilio ar farn addysgwyr bod gwella dealltwriaeth ynghylch pwysigrwydd materion yn arwain at well lefelau o gyfranogiad ac ymrwymiad.  Yn ogystal, gofynnwyd i hyrwyddwyr cydraddoldeb ddosbarthu gwybodaeth i’w haelodau cydraddoldeb unigol, a defnyddiwyd strwythurau sydd eisoes yn bodoli, megis y grŵp cydraddoldebau corfforaethol, i gyrraedd y nifer fwyaf bosibl o bobl.  Mae dulliau o gymell a chocsio yn hytrach na dulliau gorfodi llym wedi’u mabwysiadu mewn perthynas ag uwch-reolwyr penodol, ac mae’r arfer o gyfeirio’n gyson at y wybodaeth am gydraddoldeb i bobl anabl a geir ar fewnrwyd y cyngor yn parhau.  Mae pwysau ysgafn gan gyfoedion wedi bod yn fuddiol o safbwynt cyflwyno elfen o gystadleuaeth ymhlith uwch-reolwyr i hysbysu’u cyfarwyddiaeth ynghylch hybu pwysigrwydd y Cynllun Cydraddoldeb i Bobl Anabl a’r ymrwymiad iddo.

Y canlyniadau a’r hyn a ddysgwyd

Er gwaethaf y ffaith bod diffyg ymrwymiad yn parhau ymhlith rhai unigolion penodol ar lefelau uwch o fewn y cyngor, mae dyfalbarhad cyson wedi arwain at gynnydd yn lefel yr ymrwymiad i’r cynllun.  Mae nifer o weithwyr yn dilyn hyfforddiant ar gydraddoldeb i bobl anabl, ac mae pwysigrwydd y materion hyn yn dechrau cael ei gyfleu.  Mae’r panel craffu wedi cynnal gweithgareddau uchel eu proffil ar gyfer sicrhau ymrwymiad, ac mae’r rhain wedi arwain at godi proffil materion yn ymwneud â chydraddoldeb i bobl anabl ar draws pob lefel o fewn y cyngor.

Er mwyn goresgyn amharodrwydd rhai unigolion ar lefelau uwch i ddangos ymrwymiad gwirioneddol, efallai y byddai’r cyngor hwn yn dymuno ystyried defnyddio setiau dysgu gweithredol fel modd o fynd i’r afael â’r broblem.

Sicrhau bod gwaith asesu’n ystyrlon 

Y cyd-destun a’r amcanion

Yn ôl y swyddog cydraddoldebau, un o’r heriau yr oedd awdurdod lleol llai o faint yn ei hwynebu oedd ‘sut i annog staff i fod yr un mor frwdfrydig â chi ynghylch materion yn ymwneud â chydraddoldeb i bobl anabl’.  Roedd dull y cyngor o gynnal asesiadau o effaith ar gydraddoldeb yn cynnig un ateb i’r her hon pan welwyd bod y staff yn fwy tebygol o ddangos diddordeb os yw’r templed yn hawdd i’w ddilyn.

Y broses a’r dull gweithredu

Cafodd y fframwaith asesu ei dreialu mewn perthynas â’r cyngor cynllunio a ddarperir i unigolion cyn iddynt gyflwyno ceisiadau, a’r nod oedd darganfod p’un a oedd yna bobl yn y gymuned a oedd yn ei chael hi’n anodd cael mynediad i’r cyngor hwn.  Roedd y cyngor wedi dysgu o’r ymarfer peilot hwn ei bod yn bwysig egluro diben yr ymarfer asesu ar y dechrau.  Trwy gydol y broses o weithredu’r fframwaith, daeth dulliau eraill i’r amlwg a oedd wedi gwneud y broses yn fwy hwylus, megis cysylltu’r gwaith â chynlluniau monitro a oedd eisoes ar waith.  Er enghraifft, mae’r tîm cynllunio’n cadw cronfa ddata o’r cwsmeriaid y mae wedi ymdrin â nhw yn ystod y flwyddyn gyfredol ac o gofio bod ffurflenni ar gyfer monitro ansawdd y gwasanaeth yn cael eu hanfon at yr unigolion hyn p’run bynnag, penderfynwyd ychwanegu rhai cwestiynau’n ymwneud â chydraddoldeb ac amrywiaeth.

Y canlyniadau a’r hyn a ddysgwyd

Un o’r cynhwysion allweddol ar gyfer cwblhau’r cynllun peilot hwn yn llwyddiannus oedd cynnwys staff yn y broses o gynllunio’r asesiad o effaith ar gydraddoldeb, er mwyn darganfod beth yr oeddent yn teimlo ei fod yn berthnasol (a herio hynny hefyd).  Roedd cynnwys staff yn y broses o bennu hyd a lled yr ymarfer a gwneud penderfyniadau yn fanteisiol o ran sicrhau lefelau uwch o ymrwymiad a pherchenogaeth mewn perthynas â’r broses yn yr hirdymor.

Dull gweithredu organig

Y cyd-destun a’r amcanion

Ar y Diwrnod Rhyngwladol ar gyfer Pobl Anabl a gynhaliwyd ym mis Rhagfyr 2005, roedd cyngor trefol yng ngogledd-orllewin Lloegr wedi gwahodd trigolion anabl i ddathlu’r achlysur a lansio Bwrdd Partneriaeth Anabledd hefyd.  Yn ogystal, gofynnwyd i drigolion anabl a oedd yn perthyn i fforymau a oedd eisoes yn bodoli roi sylwadau ar natur ac ystod gwaith y bwrdd.  Gofynnwyd iddynt nodi p’un a hoffent gymryd rhan yn y broses hefyd.  I ddechrau, roedd wyth o drigolion wedi nodi bod ganddynt ddiddordeb ond roedd y rhif terfynol wedi syrthio i chwech.

Y broses a’r dull gweithredu

Rhwng mis Rhagfyr 2005 a dechrau mis Mai 2006, rhoddwyd amser i chwe aelod y bwrdd drafod materion megis yr hyn yr hoffent i’r bwrdd ei wneud a pha rai o aelodau a swyddogion y cyngor yr hoffent eu cynnwys.  Penderfynodd yr unigolion y byddent yn hoffi cynnwys uwch-swyddogion o’r awdurdod lleol a’r sectorau cyflogaeth, cludiant, tai ac iechyd.  Roedd y Swyddog Cydraddoldeb i Bobl Anabl wedi defnyddio’i chysylltiadau i sicrhau ymrwymiad gan y cynrychiolwyr perthnasol a restrwyd.  Erbyn mis Chwefror 2006, roedd cadeirydd wedi’i enwebu a’i ethol, a phenderfynwyd bod rhaid i’r cadeirydd fod yn berson anabl bob amser.  Yn ogystal, penderfynwyd y dylai’r cadeirydd fod yn aelod o fwrdd y bartneriaeth strategol leol hefyd.

Y canlyniadau a’r hyn a ddysgwyd

Cynhaliwyd cyfarfod cyntaf y bwrdd ym mis Mai 2006, ac erbyn hynny roedd y trigolion anabl yn glir ac yn hyderus ynghylch y trywydd yr oeddent am ei ddilyn.  Y manteision sydd wedi deillio o’r dull gweithredu graddol hwn yw bod aelodau’r bwrdd wedi cynhyrchu lefelau uwch o gyfranogaeth, ymrwymiad a dealltwriaeth.  Mae’r trigolion anabl sy’n perthyn i’r bwrdd wedi cytuno ar chwe blaenoriaeth yr hoffent i’r cyngor fynd i’r afael â nhw.  Roeddent wedi dewis blaenoriaethau clir gan eu bod yn sylweddoli na allent wneud popeth ar unwaith.  Mae’r cadeirydd, ynghyd â thrigolion eraill, wedi llunio cynllun gweithredu ar gyfer y flwyddyn sy’n cael ei ddosbarthu i adrannau gwasanaeth fel y gallant roi sylwadau yn ei gylch a’i gymeradwyo. 

Er y byddai’r Comisiwn Hawliau Anabledd yn argymell defnyddio ystod o fesurau ar gyfer cynnwys pobl anabl, mae’r astudiaeth achos hon yn enghraifft glir o ddull parhaus ac effeithiol o gynnwys pobl anabl mewn modd sydd wedi’i dargedu.  Yn ddelfrydol, byddai’r dull gweithredu hwn yn cael ei weithredu ochr yn ochr â mesurau eraill i gynnwys pobl anabl.

Hyfforddi partneriaid

Y cyd-destun a’r amcanion

Mae’r Isadran Gwasanaethau Oedolion mewn awdurdod trefol mawr wedi bod yn cynnal prosiect, mewn partneriaeth â choleg cymunedol lleol, i godi safonau mynediad ar gyfer pobl anabl ym maes addysg oedolion, addysg gymunedol ac addysg bellach.  Mae’r prosiect hwn wedi’i gynllunio’n benodol er budd dysgwyr ag anawsterau dysgu a/neu anableddau, sy’n dilyn cyrsiau hyfforddi’n gysylltiedig â gwaith yn y coleg, trwy greu cysylltiadau uniongyrchol â rhaglen profiad gwaith strwythuredig yn y cyngor.

Y broses a’r dull gweithredu

Roedd y cyngor a’r coleg wedi sefydlu tîm ar y cyd sydd wedi cynnal dau weithdy ar gyfer rheolwyr, ac wedi pennu mentoriaid ar gyfer codi ymwybyddiaeth ynghylch anabledd yn y gweithle, gan ddarparu enghreifftiau ymarferol o ddisgrifiadau swydd.  Mae’r cyngor yn treialu adolygiad o’i brosesau recriwtio a dewis staff hefyd.

Mae’r cynllun hwn wedi cynnig rhai heriau arbennig o ran ymwneud â rheolwyr adrannol, er bod cyfarwyddwr yr isadran dan sylw wedi dweud bod hyn yn flaenoriaeth.  O ganlyniad i gyfyngiadau allanol (Cyngor Dysgu a Sgiliau), nid oedd llawer o amser ar gael i’r rheolwyr gofrestru ar gyfer y sesiwn hyfforddi.                                 

Y canlyniadau a’r hyn a ddysgwyd

Canlyniadau’r prosiect hwn, sy’n dal i fynd rhagddo, yw bod gwerth dros 30 awr o gyfleoedd ychwanegol i gael profiad gwaith wedi’u datblygu.  Fel mantais ychwanegol, mae isadrannau eraill o fewn y cyngor wedi mynegi diddordeb mewn cymryd rhan yn y rhaglen hyfforddi.  Mae’r ffaith bod y sesiwn hyfforddi wedi’i chynllunio a’i harwain gan reolwr ag enw da a statws uchel yn lleol wedi bod yn hwb i hygrededd y cynllun hefyd.

Dechrau o sylfaen isel   

Y cyd-destun a’r amcanion

Mae awdurdod lleol mewn ardal drefol amrywiol iawn wedi bod yn cynnal rhaglen hyfforddi o’r enw ‘Gwasanaethu Cwsmeriaid Anabl’ ers nifer o flynyddoedd.  Darparwyd yr hyfforddiant hwn ar ffurf rhaglen dysgu o bell, a dyma unig ymgais wirioneddol yr awdurdod i ddarparu hyfforddiant ym maes cydraddoldeb i bobl anabl.  O ganlyniad i’r Ddeddf Gwahaniaethu ar sail Anabledd, mae’r cyngor bellach wedi dechrau adolygu’i ddull gweithredu trwy gynnwys pobl anabl.  Yn ogystal, mae wedi penodi’r dirprwy gyfarwyddwr i weithredu fel ‘hyrwyddwr anabledd’ yn ddiweddar.

Y broses a’r dull gweithredu

Mae’r adolygiad wedi arwain at greu Bwrdd Prosiect Anabledd.  Mae dwy ran o dair o aelodau’r bwrdd hwn yn bobl anabl, ac mae’r gweddill yn uwch-reolwyr o fewn y cyngor o feysydd addysg, plant, tai a gwasanaethau rheng flaen eraill.

Cynhaliwyd digwyddiad lansio hefyd o’r enw ‘Dilyn y Ddeddf’ a oedd yn pwysleisio mai dim ond trwy ymwneud yn gadarnhaol â phobl anabl y gellir cyflawni gwelliannau o dan y Ddeddf Gwahaniaethu ar sail Anabledd newydd.  Cynhaliwyd y digwyddiad ym mis Mai 2006, a’i ddiben oedd dangos anabledd mewn modd cadarnhaol a dangos sut y gall pobl anabl fyw bywydau gweithgar.  Roedd y diwrnod yn cynnwys gweithdai a oedd yn canolbwyntio ar feysydd allweddol ac, yn ôl y disgwyl, roedd y gweithdai hyn wedi tyfu’n grwpiau cyfeirio sydd wrthi’n datblygu cynlluniau gweithredu ar gyfer Cynllun Cydraddoldeb i Bobl Anabl y cyngor ar hyn o bryd.

Cynhyrchwyd fideo proffesiynol a gafodd ei ddefnyddio yn y fforwm rheoli mewnol, a dangoswyd y fideo hwn i staff ac yn ystod y digwyddiad.  Nod y fideo oedd codi ymwybyddiaeth ynghylch delwedd gadarnhaol o anabledd a’r problemau y mae pobl anabl yn eu hwynebu’n lleol.

Y canlyniadau a’r hyn a ddysgwyd

Mae’n dal i fod yn ddyddiau cynnar yn hanes y prosiect hwn, ac er bod ganddo’r potensial i lwyddo, nid yw wedi cyflawni unrhyw ganlyniadau gwirioneddol ar gyfer pobl anabl eto.  Mewn egwyddor, mae gan benaethiaid gwasanaeth grwpiau cyfeirio y gallant eu defnyddio, a’u tasg yw datblygu cynllun gweithredu ym maes anabledd ar gyfer eu maes gwasanaeth.  Yr her sy’n wynebu penaethiaid gwasanaeth nawr yw sut y byddant yn ymwneud â’u defnyddwyr ac yn sicrhau bod pobl anabl yn teimlo bod y prosiect hwn yn ddefnydd gwerthfawr o’u hamser a bod eu barn yn cael ei hystyried.

Model newydd ar gyfer hyfforddiant ym maes anabledd

Y cyd-destun a’r amcanion

Yn y gorffennol, roedd yr awdurdod hwn wedi cynnig hyfforddiant ar sicrhau cydraddoldeb i bobl anabl, ond nid oedd yr hyfforddiant hwn erioed wedi bod yn orfodol ar gyfer staff.  Roedd problemau eraill wedi codi am fod rhaid trosglwyddo adnoddau rhwng adrannau er mwyn talu costau’r hyfforddiant, a hynny ar gyfer pob aelod o staff a oedd yn mynychu’r hyfforddiant.  O ganlyniad, nid oedd llawer o staff wedi dilyn yr hyfforddiant hwn yn y gorffennol.

Y broses a’r dull gweithredu

Er mwyn mynd i’r afael â hyn, mae swyddog mynediad y cyngor wedi bod yn treialu model hyfforddiant newydd o fewn ei chyfarwyddiaeth.  Dan y model hwn, gwneir cais i neilltuo cyfnod o 45 munud mewn cyfarfodydd tîm er mwyn i’r swyddog mynediad ddarparu hyfforddiant sylfaenol ar sicrhau cydraddoldeb i bobl anabl (gan ganolbwyntio, er enghraifft, ar herio ystrydebau ynghylch anabledd, a’r model cymdeithasol).  Rhan hanfodol o lwyddiant y model newydd oedd sicrhau ymrwymiad gan dîm rheoli’r gyfarwyddiaeth.  Yn ogystal, roedd y swyddog wedi cynnal sesiwn hyfforddi hwy dros gyfnod o ddwy awr ar gyfer yr adran gofal cwsmeriaid o fewn y gyfarwyddiaeth, a hynny oherwydd yr effaith y mae’r unigolion sy’n perthyn i’r tîm hwn yn ei chael ar safonau ym maes gwasanaethau i gwsmeriaid.

Y canlyniadau

Cafwyd cynnydd yn yr achos hwn a hynny’n rhannol trwy ddadlau gan fod un rhan o bump o drigolion y cyngor yn bodloni meini prawf y Ddeddf Gwahaniaethu ar sail Anabledd ar gyfer bod yn berson anabl, byddai gwella gwasanaethau ar gyfer pobl anabl yn gwneud gwahaniaeth mawr i’r lefel o fodlonrwydd cyffredinol â gwasanaethau’r cyngor heb unrhyw gost ychwanegol.  Cafodd safbwynt y swyddog mynediad ei gryfhau ymhellach gan y ffaith bod y cyngor yn destun arolwg Cwsmer yn Gyntaf ar hyn o bryd.  Mae’r gwaith o dreialu’r model hyfforddiant newydd wedi profi i fod yn llwyddiannus, a bydd yn cael ei ymestyn i adrannau eraill.                                              

Codi hyder ynghylch sicrhau cydraddoldeb i bobl anabl  

Y cyd-destun a’r amcanion

Mae cyngor mawr sy’n gwasanaethu ardaloedd gwledig a threfol wedi wynebu cryn dipyn o wrthwynebiad yn ystod y broses o brif ffrydio’n fewnol y materion yn ymwneud â datblygu’i Gynllun Cydraddoldeb i Bobl Anabl.  Credir bod angen gweddnewid meddylfryd a diwylliant y cyngor er mwyn cynnwys staff yn y gwaith o ddatblygu’r cynllun.  Ar hyn o bryd, mae nifer o staff yn ystyried bod materion yn ymwneud â chydraddoldeb ac amrywiaeth yn ymylol i’w disgrifiadau swydd sylfaenol, ac mae hyn wedi arwain at greu amharodrwydd cyffredinol ymhlith staff i gymryd rhan mewn trafodaethau a gweithgareddau llafurus yn gysylltiedig â sicrhau cydraddoldeb i bobl anabl.  Mae diffyg adnoddau o fewn y cyngor wedi peri i’r swyddog arweiniol ym maes cydraddoldeb i bobl anabl deimlo fel pe bai’n cael ei ynysu ac nad yw’n cael cymorth gan gydweithwyr wrth iddo geisio symud yr agenda yn ei blaen, a hynny ar ei ben ei hun i bob pwrpas.

Y broses a’r dull gweithredu

Mae’r diffyg ymrwymiad hwn gan staff wedi’i amlygu trwy gyfrwng ymdrechion i ysgogi aelodau o staff i gymryd rhan yn y gwaith o gynllunio a chynnal asesiadau o effaith.  Mae’r broses asesu’n mynd rhagddi’n barhaus, ac yn ystod y broses hon mae’n rhaid mynd i’r afael â’r bylchau a nodwyd yn llwyddiannus, a hynny o fewn cyfyngiadau amser tynn.  Mae ysgogi staff i wneud y gwaith hwn yn ychwanegol at bwysau eu gwaith bob dydd yn gallu bod yn anodd iawn.             

Y canlyniadau a’r hyn a ddysgwyd

Mae un fenter i wella brwdfrydedd staff wedi cynnwys gwneud ymdrech ar y cyd i godi morâl trwy ddarparu adborth adeiladol a chanmoliaeth i’r rheiny sydd wedi cymryd rhan.  Y gobaith yw y bydd staff sydd wedi cael profiad cadarnhaol o’r broses asesu yn rhannu’u profiadau â chydweithwyr ar draws y cyngor, gan wella brwdfrydedd a lefelau o ymrwymiad i brosesau asesu yn y dyfodol.  Credir bod manteision y broses adborth hon wedi codi proffil materion yn ymwneud ag anabledd a chydraddoldeb yn fwy cyffredinol ar draws y cyngor hefyd.

Gweithio gydag ymgynghorydd anabledd i wella hyfforddiant

Y cyd-destun a’r amcanion

Roedd cyngor gwledig bach wedi bod yn cynnig hyfforddiant ar gydraddoldeb hiliol a rhywiol yn rhan o’i strategaeth cyfle cyfartal.  Roedd yr hyfforddiant yn ymdrin yn rhannol â materion yn ymwneud â chydraddoldeb i bobl anabl, ond nid oeddent yn cael sylw amlwg.  Yn ogystal, roedd yr hyfforddiant yn cael ei lesteirio gan brinder adnoddau, hynny yw, prinder arian a phrinder staff wrth gefn i wneud gwaith y sawl a oedd yn mynychu’r hyfforddiant.  Canlyniad hyn oedd bod yr hyfforddiant ar gydraddoldeb i bobl anabl yn gyfyngedig o ran ei ystod a’i effaith.


Y broses a’r dull gweithredu

Ers i’r newidiadau hynny gael eu gwneud i’r Ddeddf a oedd yn cyflwyno’r ddyletswydd ar gyfer awdurdodau lleol, mae’r cyngor wedi rhoi ystyriaeth briodol i’r maes trwy ymrwymo rhagor o adnoddau iddo.  Caiff y ffocws cynyddol hwn ei adlewyrchu yn y gwaith a wnaed yn ddiweddar i ddatblygu modiwl ar wahân ar gydraddoldeb i bobl anabl o fewn y rhaglen hyfforddi ehangach ar gyfer staff y rheng flaen.  Comisiynwyd cwmni ymgynghori lleol sy’n canolbwyntio ar anabledd i hyfforddi’r sawl sy’n darparu hyfforddiant mewnol a gwneud argymhellion ehangach ynghylch materion perthnasol eraill megis adeiladau a mynediad.

Yn y dyfodol agos, bydd yn ofynnol i’r holl staff fynychu’r hyfforddiant gan fod y cyngor yn dilyn cynllun uchelgeisiol i hyfforddi’r holl staff cyn pen dwy flynedd.  Mae ennill cefnogaeth tîm rheoli’r cyfarwyddwyr wedi bod yn hollbwysig o ran sicrhau bod hyfforddiant ym maes anabledd yn cael blaenoriaeth.  Yn wir, roedd nifer o brif swyddogion ymhlith y garfan gyntaf o staff i gael yr hyfforddiant.  Y gobaith yw y bydd cyfranogiad cynhyrchiol y swyddogion hyn a’r profiad y maent yn ei ennill yn gyfrifol am gynyddu diddordeb eu staff mewn cymryd rhan. 

Yn fewnol, ystyrir bod y fenter yn flaenoriaeth gynyddol oherwydd mae manteision posibl y fenter wedi’u cysylltu â’r ymgyrch Cwsmer yn Gyntaf ehangach (safonau bodlonrwydd).

Y canlyniadau a’r hyn a ddysgwyd

I ddechrau, roedd meini prawf y Ddeddf Gwahaniaethu ar sail Anabledd wedi helpu’r rheolwr polisi i ddadlau y byddai cymryd camau gweithredu o fudd i’r cyngor gan ei fod yn ceisio gwella lefelau bodlonrwydd trigolion sy’n anodd eu cyrraedd.  Yn sicr, trwy gysylltu hyfforddiant ac ymwybyddiaeth staff â safonau bodlonrwydd cwsmeriaid, mae uwch-swyddogion wedi bod yn fwy parod i glustnodi adnoddau.

I gloi, mae cyflogi arbenigwyr ym maes anabledd i ddatblygu’r rhaglen hyfforddi yn rhan o gylch gorchwyl ymgynghori ehangach wedi helpu’r cyngor i symud yr agenda yn ei blaen yn esmwyth – a hynny o safbwynt yr amser y mae hyn yn ei gymryd a’i effaith.

Defnyddio ‘ffrind beirniadol’         

Y cyd-destun a’r amcanion

Gall ‘ffrind beirniadol’ fod yn werthfawr iawn o safbwynt darparu her a chymorth adeiladol trwy gydol y gwaith o ddatblygu Cynllun Cydraddoldeb i Bobl Anabl.  Roedd awdurdod lleol mewn ardal sy’n wledig at ei gilydd wedi ffurfio gweithgor craidd ac wedi meithrin diddordeb cychwynnol ymhlith defnyddwyr gwasanaeth, staff a mudiadau eiriolaeth lleol.  Fodd bynnag, roedd safbwyntiau, disgwyliadau a lefelau ymrwymiad amrywiol y grwpiau hyn yn cael effaith andwyol ar y cynnydd a oedd yn cael ei wneud o ran dod i gytundeb a mabwysiadu Cynllun Cydraddoldeb i Bobl Anabl neu gynllun gweithredu.  Yn ogystal, roedd angen cymorth arbenigol ar staff y cyngor i sefydlu prosesau a dulliau i hwyluso gwaith prif ffrydio ac asesu effeithiol.

Y broses a’r dull gweithredu

Cyflwynodd y swyddog polisi cynorthwyol y pryderon gerbron tîm y prif weithredwr, a phenderfynwyd recriwtio ymgynghorydd anabledd/rheolwr prosiect.  Roedd yr ymgynghorydd i fod i weithredu fel ‘ffrind beirniadol’.  Rhagwelwyd y byddai recriwtio arbenigwr allanol yn cynnig profiad defnyddiol a phersbectif newydd i’r agenda cydraddoldeb i bobl anabl.                            

Hysbysebwyd y swydd yn y cyfryngau lleol a thrwy fudiadau lleol sy’n canolbwyntio ar anabledd.  Cafodd unigolyn â chefndir ym maes rheoli prosiectau ei recriwtio ar gontract dros dro.  Roedd yr unigolyn hwn yn anabl, ac roedd hyn wedi helpu aelodau eraill o staff y cyngor i gydnabod gwerth ei farn a’i gyfraniad.

Roedd sicrhau cefnogaeth gan dîm rheoli’r cyfarwyddwyr, a hynny ar lefel y prif weithredwr, yn hanfodol i lwyddiant y penodiad.

Y canlyniadau a’r hyn a ddysgwyd

I ddechrau, aeth y rheolwr prosiect ati i fapio cysylltiadau mewnol ac allanol a oedd eisoes yn bodoli rhwng gwahanol adrannau a swyddogion allweddol, a chysylltiadau posibl.  Ers hynny, mae amrywiaeth ehangach o weithwyr proffesiynol wedi ymwneud â’r gweithgor gan sicrhau ei fod yn fwy strategol.  Er enghraifft, mae’r swyddog cydlyniad cymunedol, swyddog cynllunio strategol yr Adran Gofal Cymdeithasol ar gyfer Oedolion a’r swyddog cydraddoldebau yn mynychu cyfarfodydd y gweithgor yn rheolaidd erbyn hyn.  Roedd y rheolwr prosiect wedi cynllunio a dadansoddi arolwg meincnodi o’r holl staff anabl hefyd.  Mae hyn wedi galluogi’r cyngor i gasglu barn staff, ac mae wedi esgor ar gyfleoedd/cysylltiadau newydd ar gyfer yr holl fudd-ddeiliaid.

Er bod y gost o gyflogi rheolwr prosiect penodol wedi bod yn eithaf uchel yn y byrdymor, mae’r cyngor yn credu y bydd y cynnydd a wneir yn y cyfnod mwy hirdymor yn cyfiawnhau’r buddsoddiad.          

3b. Prif ffrydio a chynaladwyedd – allanol a phartneriaethau

Yn ogystal â sicrhau bod y ddyletswydd ac, felly, y gwaith o ddatblygu’r Cynllun Cydraddoldeb i Bobl Anabl yn gynaladwy ac yn cael eu prif ffrydio ym mhob awdurdod lleol, mae angen gweithio’n agos â phartneriaid allanol a budd-ddeiliaid hefyd.  Nid yw’r un sefydliad yn gweithredu mewn gwagle, a bydd llwyddiant y ddyletswydd ac unrhyw Gynllun Cydraddoldeb i Bobl Anabl yn dibynnu i ryw raddau ar sefydliadau sy’n bartneriaid. Mae’r manteision eraill sy’n gysylltiedig â gweithio gyda sefydliadau sy’n bartneriaid yn cynnwys arbed arian ac osgoi dyblygu ymdrechion (ac achosion lle mae pobl yn blino ar gymryd rhan mewn prosesau ymgynghori).  Mae’r canlynol yn enghreifftiau penodol sy’n dangos sut mae awdurdodau lleol wedi mynd i’r afael â phrif ffrydio a chynaladwyedd allanol a gweithio mewn partneriaeth, ac maent wedi’u seilio ar brofiadau go iawn y cynghorau y buom yn gweithio gyda nhw yn ystod y prosiect hwn.

Gweithio gyda sector gwirfoddol darniog      

Y cyd-destun a’r amcanion

Mae gan awdurdod lleol mewn ardal sy’n wledig at ei gilydd fforwm anabledd mewnol ar gyfer staff, ac o ganlyniad i’r ddeddfwriaeth a ddaeth i rym yn 2004, sefydlodd grŵp gorchwyl ar gyfer y Ddeddf Gwahaniaethu ar sail Anabledd.  Nid yw’r grŵp allanol hwn yn gweithio cystal ag y gallai, ac mae’n cael ei lesteirio gan ddadlau mewnol ac agweddau negyddol.  Er bod y ddau grŵp yn cynrychioli pobl anabl â namau amrywiol, ceir tuedd i roi’r pwyslais ar namau corfforol a rhwystrau ffisegol.        

Y broses a’r dull gweithredu

Mae’r grŵp mewnol yn dechrau datblygu cynllun gwaith ar gyfer y cyngor sy’n ymwneud â sicrhau bod yr amgylchedd lle mae pobl anabl yn gweithio yn addas ar eu cyfer.  Roedd y grŵp allanol wedi cynnal cynhadledd mewn perthynas â’r Ddeddf Gwahaniaethu ar sail Anabledd ym mis Hydref 2004, ac mae wedi ymwneud â’r gwaith o ddatblygu fframwaith yr Asesiad o Effaith ar Gydraddoldeb ar draws y chwe maes cydraddoldeb yn ogystal ag asesiadau daearyddol sy’n unigryw i’r ardal.

Y canlyniadau a’r hyn a ddysgwyd

O ganlyniad i leoliad yr awdurdod, dylai fod yn dasg syml mewn egwyddor i ddatblygu proses unigol ar gyfer cynnwys pobl anabl y gall yr holl wasanaethau ei defnyddio, ac y gellir ei defnyddio ar gyfer cynhyrchu Cynllun Cydraddoldeb i Bobl Anabl.  Fodd bynnag, mae problemau’n codi o ganlyniad i nifer y mudiadau anabledd sydd ar gael (dros 80), gan gynnwys elusennau bach, sy’n cynrychioli poblogaeth o 136,000 o bobl yn unig.  Mae codi ymwybyddiaeth ynghylch y Cynllun Cydraddoldeb i Bobl Anabl yn her, ac mae’n gallu bod yn anodd sicrhau bod yr 80 grŵp yn canolbwyntio ar sut y gellir gwneud gwelliannau ar gyfer pawb yn hytrach na chanolbwyntio ar faterion unigol.  Un o’r atebion i’r broblem yw cynnal diwrnod ar gyfer cynnwys pobl anabl lle gall y cyngor hyrwyddo gwerth siarad ag un llais er mwyn sicrhau bod y llais hwnnw’n cael ei glywed yn well.

Adeiladu ar glystyrau o arfer da

Y cyd-destun a’r amcanion

Roedd cyngor dosbarth bach yn Lloegr, mewn ardal a arferai fod yn ddiwydiannol iawn, yn ymwybodol o nifer o glystyrau o arfer da ym maes sicrhau cydraddoldeb i bobl anabl, ond roedd yn pryderu hefyd nad oedd yr arfer da hwn bob amser wedi’i gynnal neu’i gysylltu â strategaeth ehangach gan y cyngor.  O ganlyniad, sefydlwyd fforwm anabledd gyda’r bwriad penodol o weithio mewn partneriaeth â chyrff allanol allweddol (roedd y cyngor eisoes wedi meithrin cysylltiadau arbennig o dda â’r Ymddiriedolaeth Gofal Cynradd leol, er enghraifft) i fabwysiadu dull gweithredu mwy prif ffrwd mewn perthynas â’r materion sy’n wynebu pobl anabl.

Y broses a’r dull gweithredu

Roedd y fforwm wedi dechrau ar raddfa gymharol fach, ond mae’n ceisio cynyddu nifer y bobl sy’n cymryd rhan drwy ddefnyddio fforymau trigolion sydd eisoes wedi’u sefydlu yn yr ardal, a chynyddu aelodaeth gan ddefnyddio aelodau staff cyfredol.  Fodd bynnag, mae’r fforwm eisoes yn gwneud cynnydd er gwaethaf ei adnoddau cyfyngedig, a hynny o ganlyniad i amrywiaeth o waith partneriaeth.  Er enghraifft, mae’r fforwm yn chwarae rhan arweiniol yn y gwaith o gyflwyno digwyddiad ar gyfer y sir gyfan mewn partneriaeth â’r awdurdodau lleol eraill yn yr ardal, ynghyd ag ymddiriedolaethau iechyd, awdurdodau tân a heddlu, a’r brifysgol leol.

Mae’r fforwm wedi chwarae rhan arweiniol hefyd yn y gwaith o lunio brand corfforaethol ar gyfer cydraddoldeb i bobl anabl er mwyn codi ymwybyddiaeth ynghylch y mater, ac mae wedi gweithio gydag aelodau etholedig.

Y canlyniadau a’r hyn a ddysgwyd

Mae gweithio mewn partneriaeth wedi bod yn her yn yr enghraifft hon, a hynny naill ai am nad oes gan yr holl sefydliadau sy’n gysylltiedig swyddogion cydraddoldeb ar hyn o bryd neu am nad yw cydraddoldeb i bobl anabl bob amser yn cael yr un flaenoriaeth mewn gwahanol fannau.  Yn ogystal, roedd gwaith aildrefnu sylweddol o fewn yr ymddiriedolaethau gofal cynradd lleol wedi arwain at anawsterau penodol.  Yn olaf, mae swyddog arweiniol y cyngor ym maes cydraddoldeb yn ymwybodol o’r ffaith bod tuedd bob amser i weithio’n fwyaf diwyd â’r sefydliadau hynny sydd eisoes â chysylltiadau cryf â’r cyngor – er enghraifft, darparwr tai lleol sy’n gweithredu hyd braich i’r cyngor.  Ar ôl myfyrio ynghylch y sefyllfa, byddai’n briodol defnyddio’r cysylltiadau cryf sydd eisoes yn bodoli fel sylfaen ar gyfer adeiladu gwaith partneriaeth ehangach.

Camau ymarferol i oresgyn heriau ym maes hyfforddiant

Y cyd-destun a’r amcanion

Mae cyngor bwrdeistref bach a gwledig yn Lloegr wedi datblygu rhaglen o hyfforddiant asesu ar y cyd â chynghorau sir a dosbarth cyfagos yn rhan o ymdrech gyfun i gyflawni Lefel 2 y Safon Cydraddoldeb ar gyfer Llywodraeth Leol yn gynnar (mae’r safon hon yn cyfateb i Egwyddor Cydraddoldeb Gwerth Gorau’r Alban).  Comisiynwyd cwmni ymgynghori i lywio’r broses o gynllunio a datblygu cynllun peilot sy’n ceisio annog cynghorau sir a dosbarth i rannu gwybodaeth a sgiliau sydd wedi’u targedu tuag at greu hyfforddiant asesu ar y cyd.  Y gobaith oedd y byddai cronni ystod eang o brofiad yn cyfrannu at greu rhaglen hyfforddi unigryw a buddiol i wella gwaith asesu ar draws yr ardal.                      

Y broses a’r dull gweithredu

Un o’r prif heriau oedd goresgyn problemau’n ymwneud â gallu er mwyn sicrhau bod cymaint o bobl ag sy’n bosibl yn dilyn y cwrs.  Mewn ymateb i hyn, datblygwyd cynllun hyfforddi a oedd yn addas i bob ardal fel bod pobl nad oeddent yn gallu mynychu hyfforddiant yn eu hardal eu hunain yn gallu mynychu cyrsiau mewn cynghorau eraill.  Rhoddwyd rhybudd ymlaen llaw ynghylch y sesiynau hyfforddi hefyd, a chafodd amserlen y cyrsiau ei hymestyn o fis Chwefror i fis Gorffennaf er mwyn cynnig cymaint o gyfleoedd ag sy’n bosibl i bobl gymryd rhan yn y sesiynau.

Y canlyniadau a’r hyn a ddysgwyd

Un o’r canlyniadau cadarnhaol sydd wedi deillio o’r sesiynau hyfforddi ar y cyd yw bod y cyswllt ag awdurdodau eraill wedi parhau, a bod gwell cysylltiadau a gwaith partneriaeth wedi dod i’r amlwg wrth ddatblygu’r Cynllun Cydraddoldeb i Bobl Anabl.  Mae’r sianelau cyfathrebu anffurfiol rhwng cynghorau wedi ehangu’n sylweddol, ac mae hyn wedi hwyluso’r broses o rannu gwybodaeth yn fawr.  Mae rhwydweithiau atebolrwydd mwy strwythuredig wedi’u ffurfio hefyd trwy drefnu digwyddiadau ar y cyd i hybu’r broses o rannu gwybodaeth yn effeithiol ynghylch y gwaith o ddatblygu’u Cynllun Cydraddoldeb i Bobl Anabl.

Partneriaethau a gaiff eu harwain gan ddefnyddwyr

Y cyd-destun a’r amcanion

Mae cyngor sir mawr mewn ardal sy’n wledig at ei gilydd wrthi’n mabwysiadu Cynllun Cydraddoldeb i Bobl Anabl a set gysylltiedig o Gynlluniau Gweithredu.  Mae’r cyngor wedi dechrau ar y broses o gysylltu’r wybodaeth berthnasol â’r prif gyrff sy’n darparu gwasanaethau allweddol.  Cafodd y strategaeth sy’n sail i’r gwaith o ddatblygu’r Cynllun Cydraddoldeb i Bobl Anabl a’r Cynlluniau Gweithredu ei gweithredu’n gyfan gwbl gan y Bwrdd Namau Corfforol a Synhwyraidd, sef grŵp partneriaeth sy’n cynnwys cynrychiolwyr o grwpiau defnyddwyr anabl a grwpiau eiriolaeth cenedlaethol, rhanbarthol a lleol.

Y broses a’r dull gweithredu

Mae’r uwch-reolwr comisiynu ym maes gofal cymdeithasol yn cynorthwyo’r bwrdd ar hyn o bryd.  Mae’r unigolyn hwn yn darparu mewnbwn ac yn cysylltu’r Cynlluniau Gweithredu â gweddill yr awdurdod lleol.  Mae nifer o gynrychiolwyr o ystod o dimau gwasanaethau cymdeithasol yn darparu cymorth yn aml hefyd.  Yn ogystal, mae gan y bartneriaeth nifer o is-grwpiau i ymdrin â’r holl brif feysydd ym maes cydraddoldeb i bobl anabl.  Fodd bynnag, mae’r cyngor yn awyddus i sicrhau bod gwybodaeth a chynnydd yn cael eu rhaeadru ar draws ei strwythur mewn modd effeithiol, ac mae wedi cydnabod yr angen i ffurfio mwy o gysylltiadau ffurfiol ac anffurfiol a phartneriaethau ar draws ei adrannau.

Y canlyniadau a’r hyn a ddysgwyd

Mae’r bwrdd yn arwain y gwaith o safbwynt strategol, ac mae’n defnyddio staff ac adnoddau’r awdurdod lleol i rannu’i waith â chynghorau dosbarth lleol, ymddiriedolaethau gofal cynradd, y gwasanaeth heddlu a’r brifysgol leol.  O ganlyniad, caiff cynnydd ei gyflawni’n eithaf cyflym.  Fodd bynnag, un o’r heriau allweddol sy’n wynebu’r cyngor yw gwireddu gweledigaeth y bwrdd trwy fodloni’i ddisgwyliadau ‘heriol’.

Dull o lunio strategaethau sydd wedi’i seilio ar bartneriaeth

Y cyd-destun a’r amcanion

Roedd awdurdod lleol mewn ardal drefol fawr yn yr Alban yn pryderu y byddai sefydliadau sy’n bartneriaid ac unigolion yn blino ar gymryd rhan mewn gormod o brosesau ymgynghori gan fod gwahanol wasanaethau neu gyfarwyddiaethau yn ymgynghori â’r un bobl a grwpiau ynghylch amrywiaeth o faterion (e.e. hil, rhyw, anabledd).  Roedd peth pryder hefyd bod gwaith meddwl strategol yn cael ei lesteirio trwy ymwneud â phobl ar sail gwasanaethau penodol neu ar hap.

Y broses a’r dull gweithredu

O ganlyniad, penderfynodd y cyngor fabwysiadu cynllun cydraddoldeb cyfun sy’n cwmpasu’r chwe llinyn cydraddoldeb – hil, rhyw, anabledd, tueddfryd rhywiol, ffydd/credo ac AIDS.  Mae’r Comisiwn Hawliau Anabledd yn annog awdurdodau i gymryd gofal wrth lunio cynllun cydraddoldeb trosfwaol, ac o lunio un cynllun cyffredinol, mae’r Comisiwn Hawliau Anabledd yn awgrymu y dylid cynnwys trefniadau ar wahân a phenodol ar gyfer casglu tystiolaeth ynghylch cydraddoldeb i bobl anabl a chynnwys pobl anabl, ynghyd â chynlluniau gweithredu ar wahân ar gyfer pob llinyn. Os caiff dull gweithredu unedig ei fabwysiadu, bydd yn ddefnyddiol gwneud gwaith lefelu ar draws yr holl feysydd sy’n ymwneud â chydraddoldeb.  I sicrhau eich bod yn mabwysiadu dull gweithredu effeithiol a chydlynol ar draws y dyletswyddau, mae’r Comisiwn Hawliau Anabledd yn argymell y dylech gymryd y safon uchaf o bob dyletswydd a’i defnyddio ar draws yr holl feysydd hynny’n ymwneud â chydraddoldeb yr ydych yn ymdrin â nhw yn eich cynllun (er enghraifft, cymryd yr esiampl a geir yn y Ddyletswydd i Sicrhau Cydraddoldeb i Bobl Anabl o safbwynt cynnwys pobl, a defnyddio’r esiampl honno mewn perthynas â chydraddoldeb hiliol a chydraddoldeb rhywiol).

Mae’r awdurdod lleol dan sylw wedi gallu parhau i ganolbwyntio’n ddigonol ar y llinynnau unigol trwy ymwneud i’r graddau mwyaf posibl â phobl anabl, ac amlinellu’n glir rolau a chyfrifoldebau grwpiau defnyddwyr a grwpiau gwirfoddol perthnasol.  Yn wir, mae wedi dangos ei allu i wneud cynnydd mewn perthynas â’r agenda anabledd trwy ddilyn côd ymarfer ac arweiniad perthnasol y Comisiwn Hawliau Anabledd yn gaeth.

Ceir chwe fforwm ar lefel weithredol sy’n bwydo i mewn i waith y chwe llinyn.  Y Fforwm Anabledd, sy’n cynnwys trigolion anabl lleol a mudiadau eiriolaeth, yw’r prif gyfrwng ar gyfer ymgynghori.  Caiff y fforwm ei weinyddu a’i gadeirio gan gynrychiolwyr o fudiad anabledd lleol sydd hefyd yn trefnu agendâu, mannau cyfarfod a manylion eraill ar gyfer y cyfarfodydd.  Yn wir, cafodd y rôl hon ei rhoi ar dendr, ac roedd nifer o sefydliadau wedi mynegi diddordeb mewn ymgymryd â’r gwaith o weinyddu’r ochr fusnes.                          

Bydd arolwg cydraddoldebau’n cael ei gynnal yn flynyddol mewn perthynas â’r holl strategaethau, cynlluniau, dulliau a phrosesau.

Y canlyniadau a’r hyn a ddysgwyd

Mae awdurdodau cyhoeddus sy’n perthyn i’r sector iechyd, y sector cludiant, yr heddlu a’r brifysgol yn defnyddio aelodau a chysylltiadau’r fforwm i gynnwys pobl anabl mewn meysydd polisi allweddol.  Mae’r dull hwn wedi arwain at gydlynu a lleihau nifer yr ymarferion ymgynghori a gynhelir yn yr ardal leol.  Mae mewnbwn gweinyddol cyfyngedig wedi golygu bod gan y tîm cydraddoldebau fwy o amser ac arian i fynd i’r afael ag amcanion mwy strategol.

I ddechrau, roedd meini prawf y Ddeddf Gwahaniaethu ar sail Anabledd wedi galluogi’r rheolwr polisi i ddadlau y byddai cymryd camau gweithredu o fudd i’r cyngor.  Yn ogystal, trwy gysylltu hyfforddiant ac ymwybyddiaeth staff â safonau bodlonrwydd cwsmeriaid, mae uwch-swyddogion wedi bod yn fwy parod i glustnodi adnoddau.

I gloi, trwy gyflogi arbenigwyr ym maes anabledd i ddatblygu’r rhaglen hyfforddi yn rhan o gylch gorchwyl ymgynghori ehangach, mae’r cyngor wedi symud yr agenda yn ei blaen yn esmwyth a hynny o safbwynt yr amser y mae hyn yn ei gymryd a’r gwaith o’i gweithredu.

4. Asesu, monitro a gwerthuso                

Mae angen i awdurdodau lleol amlinellu sut y byddant yn asesu effaith yr hyn y maent yn ei wneud o ran sicrhau cydraddoldeb i bobl anabl.  Nod yr asesiadau hyn bydd sicrhau nad yw gweithgareddau cyngor yn rhoi pobl anabl dan anfantais (yn fwriadol neu’n anfwriadol).  Yn ogystal, bydd asesiadau o effaith yn nodi’r meysydd lle gall cynghorau hybu cydraddoldeb cyfle.  Dylai’r cyngor fynd i’r afael ag unrhyw fylchau mewn polisïau neu unrhyw effeithiau andwyol. Mae’r canlynol yn enghreifftiau penodol sy’n dangos sut mae awdurdodau lleol wedi mynd i’r afael â gwaith asesu, monitro a gwerthuso, ac maent wedi’u seilio ar brofiadau go iawn y cynghorau y buom yn gweithio gyda nhw yn ystod y prosiect hwn.

Gwneud asesiadau o effaith yn llai brawychus

Y cyd-destun a’r amcanion

Roedd cyngor dinesig mawr wedi dod yn ymwybodol o’r ffaith bod teimladau negyddol am y broses o asesu effaith yn amharu ar y gwaith o asesu gwasanaethau’n effeithiol mewn perthynas â chydraddoldeb i bobl anabl.  Credwyd bod y gwaith o gynllunio a chynnal yr asesiadau hyn yn brawychu pobl o fewn y cyngor a hynny’n bennaf am eu bod yn ofni gwneud camgymeriadau.  Roedd yn amlwg hefyd bod gan nifer o bobl syniadau afrealistig ynghylch faint o amser yr oedd y broses yn debygol o gymryd a pha mor uchelgeisiol yr oedd y broses yn debygol o fod.  Roedd hyn yn gyfrifol am greu diwylliant o ddrwgdeimlad a oedd yn golygu mai bach iawn o ymrwymiad oedd ar gael i sicrhau bod y broses yn llwyddiannus.  Teimlwyd nad oedd gwybodaeth am ymarferoldeb a dichonoldeb y broses asesu wedi’i chyfleu’n dda iawn yn flaenorol, ac y gallai newid yr iaith sy’n ymwneud â’r broses helpu i adfer delwedd asesiadau o effaith yn fewnol a phwysigrwydd yr agenda ar gyfer sicrhau cydraddoldeb i bobl anabl yn ehangach.

Y broses a’r dull gweithredu

Mewn ymateb i hyn, datblygwyd rhaglen hyfforddi newydd a oedd yn canolbwyntio’n benodol ar ailfrandio asesiadau o effaith ar gydraddoldeb ar gyfer pobl anabl, yn y gobaith o gyflwyno’r broses mewn modd mwy cadarnhaol a realistig.

Yn rhan o’r dull cyntaf a ddefnyddiwyd, tynnwyd sylw at y ffaith bod y broses asesu effaith yn gorgyffwrdd yn sylweddol â’r gwaith bob dydd a gaiff ei gyflawni gan staff y cyngor.  Gwnaed ymdrechion i gyflwyno’r asesiadau fel dull o ‘gofnodi arferion sydd eisoes yn bodoli’, yn hytrach nag fel gweithdrefn anghysylltiedig y mae’n rhaid ei dechrau o’r newydd.  Penderfynwyd newid yr iaith hefyd, a chafwyd disgrifiad newydd o’r broses fel ‘asesiad risg mewn perthynas â gwahaniaethu’.  Teimlwyd y byddai hyn yn helpu i leihau’r pryder a oedd wedi deillio o’r cysylltiad blaenorol â phrosesau mwy anhyblyg a ffurfiol.  Ni fyddai’r Comisiwn Hawliau Anabledd yn argymell canolbwyntio ar asesiadau risg yn unig oherwydd gall hyn beri i’r broses fod yn negyddol ac nid yw’n adlewyrchu’r angen i nodi cyfleoedd i hybu cydraddoldeb i bobl anabl, fodd bynnag roedd yr awdurdod o’r farn mai’r dull gweithredu hwn fyddai’n fwyaf effeithiol yn y sefyllfa arbennig hon.

Dull gweithredu arall a gafodd ei fabwysiadu i wella agweddau at asesu oedd tynnu sylw at y canlyniadau gweledol cadarnhaol a oedd wedi deillio o asesiadau a gwblhawyd yn flaenorol.  Tynnwyd sylw at un enghraifft benodol lle'r oedd y gwasanaeth orielau wedi ennill gwobr uchel ei bri am sicrhau bod y caffis yn yr orielau yn hygyrch.  Cafodd y wobr hon ei chyflwyno o ganlyniad i addasiadau syml a wnaed yn dilyn asesiad o effaith.  Roedd enghreifftiau arfer da o ‘ fân newidiadau’ a wnaed yn dilyn asesiadau yn dangos symlrwydd posibl y canlyniadau hefyd.  Un enghraifft o newid o’r fath oedd darparu gwellt yfed ac elfennau priodol eraill megis mygiau â dolenni i gwsmeriaid yng nghaffi’r oriel.  Roedd y rhain yn fesurau syml a oedd wedi arwain at wahaniaethau sylweddol ar gyfer nifer o gwsmeriaid anabl.

Y canlyniadau a’r hyn a ddysgwyd

Yn dilyn yr ymdrechion hyn i ddileu’r ofn a’r pryder ynghylch asesiadau o effaith, gwelwyd cynnydd amlwg yn y brwdfrydedd a’r ymrwymiad i sicrhau bod y broses yn gweithio.  Mae staff wedi dweud eu bod yn teimlo’n fwy hyderus ynghylch cynnal asesiadau a’u bod yn fwy ymwybodol o’r manteision a’r canlyniadau posibl ar gyfer gwasanaethau.  Yn ogystal, mae partneriaethau cryfach wedi’u ffurfio rhwng adrannau penodol yn dilyn hyfforddiant gan fod yr adrannau hyn wedi’u hannog i gydweithio i asesu meysydd sy’n gorgyffwrdd â’i gilydd er mwyn lleihau’r llwyth gwaith.  Mae’r adran gwasanaethau cymdeithasol a’r adran dai wedi bod yn cydweithio’n arbennig o agos ar feysydd sy’n berthnasol i’r ddwy adran, megis asesu offer ac addasiadau.  Mae canolbwyntio mwy ar flaengynllunio prosesau asesu effaith wedi helpu i leihau’r drwgdeimlad a oedd yn arfer bodoli o ganlyniad i gyfyngiadau annisgwyl ar amser ac adnoddau.

Cyflawni newid pendant o ganlyniad i asesiadau o effaith ar gydraddoldeb       

Y cyd-destun a’r amcanion

Yn y gorffennol, roedd cyngor mawr mewn canol dinas wedi’i feirniadu am beidio â chymryd digon o gamau gweithredu pendant ar gyfer defnyddwyr gwasanaeth, staff a thrigolion anabl yn dilyn y broses o asesu effaith ar gydraddoldeb.  Er mwyn mynd i’r afael â hyn, dechreuodd y tîm cydraddoldebau gysylltu’r gwaith o asesu effaith ar gydraddoldeb â gwaith monitro parhaus mewn modd llawer mwy trylwyr a threfnus.  Lle bo angen, mae mentrau penodol, megis hyfforddiant i staff ar feysydd arbennig, wedi’u gweithredu er mwyn sicrhau bod y broses asesu’n arwain at gamau gweithredu gwirioneddol.

Y broses a’r dull gweithredu

Mewn un achos, daeth y cyngor o hyd i dystiolaeth a oedd yn dangos nad oedd y marchnadoedd stryd lleol yn darparu mynediad priodol ar gyfer pobl anabl, gan gynnwys mynediad i doiledau.  Cafodd ymarfer ymgynghori cyhoeddus ei gynnwys yn rhan o’r asesiad o effaith ar gydraddoldeb, a dangosodd yr ymarfer hwn bod cyfran uchel o berchnogion siopau’n teimlo y dylid gwneud mwy ar gyfer pobl anabl, gan gynnwys gwella’r pafin a ffyrdd agored.  Roedd cael mynediad i’r farchnad yn arbennig o anodd pan oedd y sawl a oedd yn berchen ar stondinau yn gweithio y tu allan i’r ardal a oedd wedi’i chlustnodi ar eu cyfer (roedd hyn yn achosi problemau ar gyfer pobl anabl a phobl nad oeddent yn anabl).  Mewn maes arall, roedd asesiad o effaith ar gydraddoldeb wedi tynnu sylw at y ffaith bod pobl anabl yn wynebu problemau a oedd yn golygu bod yr adeilad yn gyffredinol yn methu cyrraedd y targedau ar gyfer ymarferion tân a gadael yr adeilad mewn argyfwng.

Y canlyniadau a’r hyn a ddysgwyd

Yn y ddau achos, gwnaed gwelliannau pendant er mwyn sicrhau cydraddoldeb i bobl anabl.  Yn achos y marchnadoedd stryd, cafodd yr asesiad o effaith ei gyfuno â gwaith monitro anabledd mewn perthynas â’r stondinwyr er mwyn sicrhau bod stondinau’r bobl anabl hynny y mae angen iddynt fod yn agos i doiledau neu gael mynediad rheolaidd i doiledau’n cael eu gosod mewn mannau sy’n agosach i’r cyfleusterau hyn.  Mae gwaith monitro parhaus wedi caniatáu i’r cyngor wahardd masnachwyr rhag ymestyn eu stondinau y tu hwnt i’r safleoedd sydd wedi’u clustnodi ar eu cyfer.

Cafodd nifer o gamau gweithredu eu cymryd mewn perthynas ag ymarferion tân yn yr adeilad a grybwyllir uchod, gan gynnwys y canlynol:                              

· gosodwyd cadeiriau arbennig y gellir eu defnyddio i gludo pobl anabl o’r adeilad mewn argyfwng, a hyfforddwyd hyd at bedwar person ar bob llawr i’w defnyddio

· rhoddwyd gwybodaeth i’r staff a oedd wedi cael yr hyfforddiant hwn am y bobl y byddai disgwyl iddynt eu helpu yn ystod ymarfer tân, ac roedd deunyddiau ar bob llawr a oedd yn dangos pwy sydd wedi cael hyfforddiant

· cynhaliwyd un math arbennig o ymarfer tân gan ddefnyddio’r cadeiriau newydd er mwyn gweld faint o amser y byddai ei angen i wagio’r adeilad i gyd.

Meithrin gwell cyfathrebu rhwng adrannau 

Y cyd-destun a’r amcanion

Mae gan gyngor trefol mawr draddodiad da o weithredu polisïau’n llwyddiannus a datblygu dulliau gweithredu arloesol i ddatrys problemau ym maes sicrhau cydraddoldeb i bobl anabl.  Fodd bynnag, o ganlyniad uniongyrchol i’r pwyslais hwn ar gynhyrchu syniadau, nid oes digon o bwyslais wedi’i roi ar fesur canlyniadau.  Mae’r Ddyletswydd i Sicrhau Cydraddoldeb i Bobl Anabl, sydd ar fin dod i rym, wedi rhoi pwysau ar y cyngor i ddatblygu prosesau asesu effaith cadarn o safbwynt cydraddoldeb i bobl anabl.  Bydd angen i’r cyngor sicrhau bod canlyniadau’n cael eu hasesu pan gaiff polisïau a gweithgareddau newydd eu datblygu, a bydd rhaid iddo asesu’r polisïau a’r gweithgareddau sydd eisoes mewn grym hefyd.  Her arall yr oedd yr awdurdod hwn yn ei hwynebu wrth ddatblygu’i broses asesu oedd y bwlch sylweddol rhwng yr adran Adnoddau Dynol sy’n gyfrifol am yr ymarfer a’r prosesau asesu a’r Uned Cydraddoldeb i Bobl Anabl.                               

Y broses a’r dull gweithredu

Er mwyn tynnu ynghyd y profiad a’r wybodaeth sydd yn y ddwy adran, roedd yn hanfodol datblygu strategaethau a fyddai’n helpu’r ddau dîm i gydweithio’n well â’i gilydd wrth ddatblygu prosesau asesu effaith.  Cafodd gweithdy cychwynnol ei gynnal i rannu gwybodaeth, ac roedd aelodau o’r adran Adnoddau Dynol, yr Uned Cydraddoldeb i Bobl Anabl a’r fforwm anabledd lleol wedi mynychu’r gweithdy hwn.  Roedd rhan gyntaf y gweithdy hwn wedi galluogi cynrychiolwyr yr adran Adnoddau Dynol i rannu gwybodaeth â staff yr Uned Cydraddoldeb i Bobl Anabl am yr arferion a’r safbwyntiau cyfredol sy’n sail i’r prosesau asesu presennol. Roedd ail ran y gweithdy yn cynnwys cyflwyniad gan swyddog arweiniol yr Uned Cydraddoldeb i Bobl Anabl.  Roedd y cyflwyniad hwn yn rhoi crynodeb polisi yn seiliedig ar y datblygiadau diweddaraf mewn perthynas â’r Cynllun i Sicrhau Cydraddoldeb i Bobl Anabl a gofynion y Ddyletswydd i Sicrhau Cydraddoldeb i Bobl Anabl sydd ar fin dod i rym.

Y canlyniadau a’r hyn a ddysgwyd

Yn dilyn sesiwn briffio gan yr adran Adnoddau Dynol a mewnbwn gan y cynrychiolwyr ym maes anabledd, roedd yr uned Cydraddoldeb i Bobl Anabl yn teimlo bod ganddi’r wybodaeth angenrheidiol i gynllunio proses asesu gadarn.  Y nod bellach yw sicrhau bod yr holl bolisïau a gweithgareddau’n cael eu mesur â phwyslais llawer manylach ar ganlyniadau.  Mae system adborth strwythuredig wedi’i chyflwyno er mwyn galluogi’r adran Adnoddau Dynol i lywio’r broses asesu effaith trwy gyfrwng cyfarfodydd a gynhelir bob pythefnos.  Mae hyn wedi arwain at greu a chynnal sianelau cyfathrebu mwy effeithiol rhwng y ddwy adran sydd wedi’u galluogi i fabwysiadu dulliau gweithio mwy integredig.

‘Siopwr dirgel’ – proses asesu arloesol                    

Y cyd-destun a’r amcanion

Ar ôl llwyddo i gwblhau asesiadau o effaith strwythuredig a ffurfiol mewn perthynas â chydraddoldeb i bobl anabl, roedd cyngor trefol yn awyddus i fabwysiadu dull asesu mwy ymarferol a oedd yn canolbwyntio ar y defnyddiwr.  Y nod oedd cael gwybodaeth am brofiadau go iawn pobl anabl gan ganolbwyntio’n arbennig ar ddysgu mwy am eu profiadau o’r elfennau mwy meddal sy’n ymwneud â chydraddoldeb i bobl anabl, megis ymwybyddiaeth staff ac agweddau at anabledd.  Roedd y cyngor yn credu ei bod yn bwysig datblygu dull gweithredu arloesol i adnabod bylchau, effeithiau andwyol a chyfleoedd a gollwyd mewn perthynas â sicrhau cydraddoldeb i bobl anabl.  Aeth y cyngor ati, mewn partneriaeth â’r fforwm anabledd lleol, i gynnal ymarfer rhannu syniadau er mwyn meddwl am ddulliau arloesol o gynnwys pobl anabl yn weithredol yn y broses asesu.

Y broses a’r dull gweithredu

Gofynnwyd i wirfoddolwyr (a gafodd eu had-dalu’n briodol am eu hamser) o’r fforwm anabledd lleol gymryd rhan mewn ymarfer ‘siopwr dirgel’ lle gallent asesu gwahanol agweddau ar y ddarpariaeth gwasanaeth yn uniongyrchol, a hynny o safbwynt eu profiadau eu hunain o ddefnyddio’r gwasanaethau.  Roedd y gwirfoddolwyr wedi cael mynediad i ystod o weithgareddau’r awdurdod ar hap, gan gynnwys defnyddio’r wefan i gasglu gwybodaeth a chyfathrebu â staff y cyngor dros y ffôn ac yn uniongyrchol.  Cafodd y gwirfoddolwyr fframwaith strwythuredig i’w ddefnyddio i fesur ystod o wahanol ddangosyddion a oedd yn rhai meddal yn bennaf, megis yr ystyriaeth y mae staff yn ei rhoi i anabledd ac eglurder sgyrsiau ffôn.  Rhoddwyd pwyslais ar gael adborth mwy cyfoethog ac ansoddol i gyferbynnu â’r data meintiol caled a gafwyd yn ystod y prosesau asesu mwy strwythuredig a gynhaliwyd yn flaenorol.

Y canlyniadau a’r hyn a ddysgwyd

Casglwyd adborth o 20 o ymarferion ‘siopwr dirgel’ a oedd yn ymdrin ag ystod o wahanol brofiadau yr oedd y defnyddwyr gwasanaeth wedi’u cael dros gyfnod o ddau fis.  Yn dilyn hyn, cynhyrchwyd crynodeb o gasgliadau a gafodd ei ddosbarthu’n eang gan lywio argymhellion ar gyfer hyfforddiant pellach a galluogi’r cyngor i ddarparu adborth mwy pwrpasol i adrannau penodol.  Yn y dyfodol, bydd ymarferion siopwr dirgel yn cael eu trefnu’n rheolaidd gyda’r nod o dynnu sylw at unrhyw welliannau ym mhrofiadau pobl anabl a chynnal cysylltiadau cryf â sefydliadau sy’n bartneriaid er mwyn helpu i ymwneud â phobl anabl mewn prosesau asesu yn y dyfodol.

Dyfarnu nod barcud i wasanaethau  

Y cyd-destun a’r amcanion

Roedd awdurdod trefol mawr a oedd yn gwasanaethu poblogaeth amrywiol iawn yn awyddus i feithrin diwylliant cynhwysol mewn ysgolion, ac felly aeth ati i ddatblygu nod barcud ar gyfer cynhwysiant.  Cafodd y prosiect hwn ei weithredu gan weithgor a oedd yn cynnwys penaethiaid, swyddogion y cyngor a chynrychiolwyr rhieni, ond ni roddwyd ystyriaeth uniongyrchol i farn plant anabl eu hunain yn ystod y cam datblygu.  Teimlwyd bod y methiant hwn i gynnwys plant anabl o’r cychwyn wedi rhwystro cynnydd yn sylweddol.

Y broses a’r dull gweithredu

Dewiswyd un ar ddeg o ysgolion i dreialu’r cynllun nod barcud, a chynhaliwyd ymweliadau â’r ysgolion hyn i asesu i ba raddau yr oeddent yn gweithredu mewn modd cynhwysol.  Dyfarnwyd gwobrau aur, arian neu efydd i’r ysgolion yn dibynnu ar eu llwyddiant.  Roedd disgwyl y byddai gan yr ysgolion gynllun mynediad ar gyfer plant anabl yn rhan o’r safon nod barcud.  Yn ogystal, roedd rhaid i’r ysgolion wneud addasiadau rhesymol yn rheolaidd a sicrhau bod y gwaith hwn yn cael ei gynnwys yn arferion dyddiol yr ysgol.  Casglwyd gwybodaeth trwy gyfrwng dulliau hunanasesu, ac roedd holiaduron, dogfennau ac arsylwadau yn ffynonellau tystiolaeth.         

Y canlyniadau a’r hyn a ddysgwyd

Digon annisgwyl oedd un o’r prif fanteision i ddeillio o’r ymweliadau i ddyfarnu nod barcud, sef eu bod yn gweithredu fel ymarferion casglu tystiolaeth, gan dynnu sylw at broblemau’n ymwneud â mynediad ac arwain at lunio cynlluniau gweithredu i fynd i’r afael â’r rhain.  Y bwriad yw ehangu’r cynllun i weddill yr ysgolion ym mis Medi 2006, ac mae’r awdurdod yn bwriadu cynnwys rhieni a phlant anabl i raddau llawer mwy yn y broses hon.  Bydd hyn yn arbennig o bwysig er mwyn atal anghenion penodol plant anabl rhag cael eu colli yn rhan o waith cyffredinol y cyngor ar gynhwysiant, lle bo anabledd yn un o blith rhyw 20 o ffactorau a gaiff eu hystyried.

5. Cynllunio camau gweithredu

Mae’r broses o gynllunio camau gweithredu yn rhan hanfodol o unrhyw Gynllun Cydraddoldeb i Bobl Anabl.  Dylai’r cynllun gynnwys nifer o elfennau gan gynnwys blaenoriaethau pobl anabl (a gaiff eu llywio gan y broses o gynnwys pobl anabl), blaenoriaethau’r cyngor, a chanlyniadau penodol y mae’r awdurdod yn dymuno’u cyflawni ac sydd wedi’u pennu yn erbyn amserlen realistig.

Mae’n hanfodol bod uwch-reolwyr yn ymwneud yn agos â’r gwaith o bennu blaenoriaethau ar gyfer gweithredu ac yn cymryd cyfrifoldeb am ddatblygu a symud y blaenoriaethau hyn yn eu blaen o fewn eu hadrannau eu hunain.   Mae’r canlynol yn enghreifftiau penodol sy’n dangos sut mae awdurdodau lleol wedi mynd i’r afael â’r gwaith o gynllunio camau gweithredu, ac maent wedi’u seilio ar brofiadau go iawn y cynghorau y buom yn gweithio gyda nhw yn ystod y prosiect hwn.

Y dull amlochrog o gynllunio camau gweithredu

Y cyd-destun a’r amcanion

Roedd awdurdod lleol mewn ardal drefol gymharol ddifreintiedig wedi dod ar draws anawsterau yn y gorffennol wrth geisio cynnwys grwpiau arbennig o bobl anabl yn ystod camau cynnar ei Gynllun Cydraddoldeb i Bobl Anabl.  Felly, roedd yn awyddus i fabwysiadu dull gweithredu mwy cadarn i gael gwybodaeth am flaenoriaethau pobl anabl yn y dyfodol er mwyn llywio’r gwaith o lunio cynllun gweithredu ei Gynllun Cydraddoldeb i Bobl Anabl.  Yn arbennig, roedd yr awdurdod yn awyddus i sicrhau cynrychiolaeth dda gan unigolion â namau synhwyraidd a namau ar eu golwg gan ei fod wedi dod ar draws anawsterau wrth ymwneud â’r bobl hyn yn y gorffennol.  Felly, roedd rhaid i’r awdurdod lleol feddwl yn greadigol am gynnwys y bobl anabl hyn yn y broses o gynllunio camau gweithredu.

Y broses a’r dull gweithredu

Penderfynwyd mai’r ffordd orau i ymwneud i’r graddau mwyaf posibl â’r ystod ehangaf o bobl anabl fyddai cynnal arolwg ar y we a oedd yn gofyn i bobl nodi eu 10 maes blaenoriaeth ar gyfer y pum mlynedd nesaf.  Darparwyd gwybodaeth am nodau trosfwaol y Cynllun Gweithredu, ynghyd ag enghreifftiau o gamau y gellid eu cymryd i’w cyflawni.  Ar ôl ymgynghori â chynrychiolwyr o fudiadau lleol ar gyfer pobl â namau synhwyraidd a namau ar eu golwg, daeth yn amlwg bod defnyddio adnoddau ymgynghori ar y we yn atal y grwpiau hyn rhag cymryd rhan weithredol.  Y rheswm am hynny oedd nad oedd gan bobl leol â nam ar eu golwg fynediad i’r cyfleusterau cyfrifiadurol angenrheidiol.  O ganlyniad, defnyddiwyd amrywiaeth o ddulliau gweithredu i ymwneud ag unigolion â namau synhwyraidd a namau ar eu golwg.  Roedd y rhain yn cynnwys ymweliadau personol gan staff i fforymau ar gyfer pobl â namau synhwyraidd a namau ar eu golwg, cynnal ymweliadau ag unigolion yn eu cartrefi a chynhyrchu copïau caled print bras o’r arolygon a gynhelir ar y we.

Y canlyniadau a’r hyn a ddysgwyd

O ganlyniad i gynnwys grwpiau ar gyfer pobl â namau synhwyraidd a namau ar eu golwg yn y gwaith o ddatblygu’r cynllun gweithredu, roedd cynllun gweithredu’r Cynllun Cydraddoldeb i Bobl Anabl yn cynnwys pwyslais newydd ar feysydd blaenoriaeth y grwpiau hyn.  Mae’r enghreifftiau o’r meysydd blaenoriaeth a gafodd eu cynnwys yn y cynllun o ganlyniad i’r broses ymgynghori hon fel a ganlyn:

· defnyddio technoleg ffôn fideo ar gyfer rhai o wasanaethau’r cyngor

· pwyslais ar wella mynediad pobl fyddar yn benodol i wasanaethau lleol a gwybodaeth

· gwella darpariaeth y cyngor o ran cymhorthion dehongli a chymhorthion cyfathrebu, gan gynnwys cymorth gan bobl briodol i hwyluso cyfathrebu.               

Cynlluniau cydraddoldeb hiliol: yr anawsterau sy’n gysylltiedig â mabwysiadu dull gweithredu tebyg
Y cyd-destun a’r amcanion

Mae gan gyngor mewn ardal o Brydain Fawr sy’n wledig at ei gilydd Gynllun Cydraddoldeb Hiliol sy’n mynd rhagddo yn dda ac a gafodd ei ddatblygu er mwyn ymateb yn well i anghenion y cymunedau mawr o bobl ddu a phobl o leiafrifoedd ethnig sy’n perthyn i’r boblogaeth leol.  Felly, roedd cynlluniau gweithredu soffistigedig â phwyslais penodol ar faterion yn ymwneud â chydraddoldeb hiliol ar gael pan gynhaliwyd y cyfarfodydd cyntaf i drafod cynllun gweithredu’r Cynllun Cydraddoldeb i Bobl Anabl.  O gofio’r cyfyngiadau amser sy’n gysylltiedig â’r Ddyletswydd i Sicrhau Cydraddoldeb i Bobl Anabl sydd ar fin dod i rym, roedd y temtasiwn i seilio cynllun gweithredu’r Cynllun Cydraddoldeb i Bobl Anabl ar dempled cynlluniau gweithredu presennol y Cynllun Cydraddoldeb Hiliol i’w weld yn amlwg o fewn y cyngor.  Fodd bynnag, yn ystod y cyfarfodydd cyntaf i drafod y cynllun gweithredu, roedd staff y tîm cydraddoldebau wedi codi amheuon ynghylch p’un a fyddai’r dull gweithredu hwn yn bodloni safonau’r Ddyletswydd i Sicrhau Cydraddoldeb i Bobl Anabl.

Y broses a’r dull gweithredu

Yn ystod camau cynnar y gwaith o ddatblygu’r cynllun gweithredu mewn perthynas â chydraddoldeb i bobl anabl, roedd y cyngor wedi sicrhau bod ystyriaeth ofalus yn cael ei rhoi i’r gwahaniaethau rhwng hil ac anabledd.  Daeth i’r amlwg yn fuan iawn na fyddai cynllun gweithredu wedi’i seilio ar y Cynllun Cydraddoldeb Hiliol yn addas ar gyfer yr awdurdod lleol hwn.  Trefnwyd gweithdy mewnol er mwyn rhannu’r wybodaeth hon yn fwy eang o fewn y cyngor.  Cafwyd cyflwyniad gan y swyddog cydraddoldebau a oedd yn amlinellu’r gwahaniaethau sylfaenol rhwng cyfreithiau sy’n ymwneud â hil ac anabledd.  Yna, cafwyd trafodaeth lawn a oedd yn canolbwyntio ar ddysgu’r gwersi a oedd wedi deillio o’r broses o ddatblygu cynllun gweithredu’r Cynllun Cydraddoldeb Hiliol er mwyn lleihau achosion o ailadrodd a gwneud y defnydd gorau o adnoddau’r cyngor.

Y canlyniadau a’r hyn a ddysgwyd

Yn dilyn y gweithdy mewnol, rhoddwyd mwy o bwyslais ar yr angen i symud y broses o lunio cynllun gweithredu’r Cynllun Cydraddoldeb i Bobl Anabl yn ei blaen fel prosiect penodol, gan ganolbwyntio ar wneud cynnydd ym maes sicrhau cydraddoldeb i bobl anabl a chyflawni’r Ddyletswydd i Sicrhau Cydraddoldeb i Bobl Anabl.  Er ei bod hi’n dal i fod yn ddyddiau cynnar yn hanes y Cynllun Gweithredu, credir bod y cyngor wedi meithrin dealltwriaeth fwy soffistigedig o ofynion y broses.  O ganlyniad i hyn, mae’r sylfeini wedi’u gosod ar gyfer cynllun gweithredu cadarnach a gwell ymdeimlad o ymrwymiad i’r gwaith o ddatblygu’r cynllun hwnnw.

Herio’r mythau sy’n gysylltiedig â diwylliant biwrocrataidd

Y cyd-destun a’r amcanion

Mewn un awdurdod lleol arbennig, bydd cynhyrchu’r Cynllun Cydraddoldeb i Bobl Anabl yn galw am ddiwygio’r modd y caiff newid ei gyflwyno, a bydd angen gwneud newidiadau cysylltiedig i ddiwylliant a systemau’r awdurdod.  Yn y diwylliant rheoli perfformiad a chynllunio busnes hynod fiwrocrataidd sy’n bodoli ar hyn o bryd, efallai ei bod yn anodd ysgogi’r newidiadau i’r diwylliant lleol o fentrau a chynnwys defnyddwyr sydd eu hangen ar ddull gweithredu’r Cynllun Cydraddoldeb i Bobl Anabl er mwyn bod yn effeithiol.  Mae sicrhau bod pobl anabl yn cael eu cynnwys yn y gwaith o lunio cynllun yn galw am set o brosesau a meddylfryd sy’n rhoi blaenoriaeth i hyn.  Lle bo Cynllun Cydraddoldeb i Bobl Anabl yn cael ei ystyried yn ‘rhywbeth arall y mae’n rhaid i’r cyngor ei wneud’, mae holl bwrpas y dull gweithredu wedi’i golli.  Cydweithio a chyd-greu yw’r peth ac nid cynhyrchu strategaeth neu gynllun gweithredu arall i wella gwasanaethau.

Y broses a’r dull gweithredu

Roedd angen symud y pwyslais o wella gwasanaethau i gyd-greu gwell canlyniadau.  Hwyrach na fydd y prosesau confensiynol y gallai cyngor fod yn eu defnyddio mewn perthynas â rheoli gwasanaethau yn helpu i gynhyrchu gwell canlyniadau.  Gall dibynnu’n drwm ar ‘gynlluniau gweithredu’ a ‘chynlluniau gwella gwasanaeth’ guddio’r canlyniadau gwirioneddol y mae pobl yn dod ar eu traws yn eu bywydau, ac maent yn tueddu i wneud i sefydliad ymddangos yn brysur iawn heb ddangos canlyniadau cadarnhaol o reidrwydd.  Yn yr achos hwn, ar y cynllun ei hun y mae’r pwyslais yn hytrach nag ar y gwaith o’i weithredu.

Y canlyniadau a’r hyn a ddysgwyd

Pan fyddwch yn ymuno ag unrhyw sefydliad fel newydd-ddyfodiad, byddwch yn dod yn ymwybodol yn gyflym iawn o’r storïau a’r mythau sy’n cyfrannu at ei ymdeimlad o hunaniaeth.  Un o’r problemau sy’n gallu deillio o hyn yw ymdeimlad o fod yn ‘sownd yn y gorffennol’ ac yn fodlon â’r hyn sydd wedi’i gyflawni yn hytrach na’r hyn a allai gael ei gyflawni yn y dyfodol.  O gofio pwyslais y ddyletswydd yn y dyfodol a dull gweithredu’r Cynllun Cydraddoldeb i Bobl Anabl, mae angen i arweinwyr sefydliadau roi peth ystyriaeth i’r storïau a’r mythau y maent yn eu hadrodd ac yn eu hyrwyddo ar draws y sefydliad.  Bydd arweinwyr yn gweld bod eu storïau’n cael eu hailadrodd ac oni bai eu bod yn ofalus, gallant greu ymdeimlad o fodlonrwydd â’r drefn sydd ohoni a allai fod yn gyfeiliornus iawn.  Nid yw dull gweithredu’r Ddyletswydd yn golygu rhagor o’r un peth – mae’n ymwneud â mabwysiadu ffordd wahanol iawn o weithredu a ‘bod’ ac felly, mae angen storïau a mythau newydd i helpu i lywio barn ac agweddau pobl.

Mae angen i adrannau canolog ailfeddwl am eu rolau yng ngoleuni’r ddyletswydd a’r Cynllun Cydraddoldeb i Bobl Anabl.  Yn hytrach na chanolbwyntio ar fanylion cynlluniau, mae angen annog gwaith dysgu ar draws sefydliadau a systemau.  Mae hyn yn cynnwys myfyrio ynghylch y gwersi a ddysgwyd a rhannu’r gwersi hyn yn eang.  Mae’n galw am bersbectif mwy strategol a newid meddylfryd.  Bydd angen sgiliau newydd ym maes cyfathrebu, meithrin ymddiriedaeth ac ymwneud â phobl hefyd.  I gyflawni hyn, mae’n debyg iawn y bydd angen meithrin y gallu a’r doniau angenrheidiol i weithio yn y modd hwn.  Mae’r syniad o waith dysgu sefydliadol yn awgrymu hefyd bod sefydliadau’n barod i ddysgu ac nad ydynt yn fodlon â’r hyn y maent yn credu’u bod wedi’i gyflawni yn y gorffennol na’r clod neu’r gymeradwyaeth y maent wedi’u cael o bosibl.

Gonestrwydd ynghylch cynnydd araf

Y cyd-destun a’r amcanion

Roedd awdurdod lleol trefol wedi bod yn ceisio sefydlu grŵp cwbl weithredol mewn perthynas â’r Ddeddf Gwahaniaethu ar sail Anabledd am flwyddyn a hanner, ond roedd wedi dod ar draws nifer o rwystrau a heriau.  Er bod y grŵp wedi’i sefydlu bellach ac yn dechrau cael effaith ar y modd y mae’r cyngor yn mynd i’r afael â’r agenda cydraddoldeb i bobl anabl, mae’r cynnydd wedi bod tipyn mwy araf nag y gallai fod wedi bod.

Y broses a’r dull gweithredu

Un o brif achosion yr anawsterau y daethpwyd ar eu traws oedd arwahanrwydd y swyddog a oedd yn arwain y gwaith ar gydraddoldebau ar draws y sefydliad (ar ddechrau’r broses).  Er bod y swyddog hwn wedi llwyddo i sefydlu gweithgor trawsadrannol, roedd ymdeimlad bod cyfle wedi’i golli trwy beidio â chynnwys pobl anabl neu gydweithwyr o sefydliadau eraill i raddau digonol.  Roedd gwrthwynebiad i gynnwys pobl o’r fath yn bodoli ar lefelau uwch yn y cyngor rhag ofn y byddai gwneud hynny’n datgelu pa mor bell ar ei hôl hi yr oedd y cyngor mewn perthynas â’r agenda cydraddoldeb i bobl anabl.  Fodd bynnag, roedd hyn wedi arwain at oedi’r broses yn sylweddol.  Ar ôl i’r gweithgor trawsadrannol gael ei sefydlu, daeth her arall i’r amlwg o ran sicrhau bod digon o unigolion allweddol yn mynychu cyfarfodydd y gweithgor yn rheolaidd.

Y canlyniadau a’r hyn a ddysgwyd

Mae cynnydd gwirioneddol wedi cael ei wneud o ganlyniad i sefydlu’r grŵp cydymffurfio, ac un enghraifft nodedig yn hyn o beth oedd comisiynu cymdeithas wirfoddol leol i gynnal archwiliad ‘siopwr dirgel’ o drafodion allweddol y cyngor.  Fodd bynnag, nid oedd y grŵp cydymffurfio wedi gallu cael effaith wirioneddol hyd nes i grŵp gorchwyl corfforaethol (a gafodd ei gadeirio i ddechrau gan gyfarwyddwr cynorthwyol ac yna gan gyfarwyddwr) gael ei sefydlu i fynd i’r afael â’r broblem gynyddol o ddiffyg cynnydd gan y cyngor ar faterion yn ymwneud ag agweddau ar gydraddoldeb.                                     

Defnyddio ‘camau bach’ wrth gynllunio camau gweithredu

Y cyd-destun a’r amcanion

Roedd cyngor gwledig bach yn profi amharodrwydd a dadrithiad sylweddol o fewn yr awdurdod mewn perthynas â’r dasg o ysgrifennu cynllun gweithredu’r Cynllun Cydraddoldeb i Bobl Anabl.  Teimlai nifer o bobl bod y dasg o ysgrifennu’r ddogfen hon yn rhy fawr, ac roedd y staff yn ei chael hi’n anodd ymwneud â’r gwaith o ddatblygu’r hyn yr oeddent yn ei ystyried yn nodau mor haniaethol a hirdymor.  Felly, roedd y tîm cydraddoldebau’n awyddus i dorri’r broses yn rhannau llai o faint y gellir eu hadnabod yn glir, sy’n haws eu trin ac y byddai’r staff yn eu hystyried yn gamau hawdd eu cymryd.  Y gobaith oedd y byddai’r broses hon yn helpu i wella hyder y staff yn y cynllun gweithredu a’u gallu i gydweithio i’w gyflawni.

Y broses a’r dull gweithredu

Roedd y gwaith o gynllunio camau gweithredu’n canolbwyntio i ddechrau ar bwysigrwydd gweddnewid polisïau a gweithdrefnau cyfredol trwy edrych ar sut y gellid defnyddio systemau cyfredol yn effeithiol i sicrhau bod materion yn ymwneud â chydraddoldeb i bobl anabl yn cael eu hystyried.  Anogwyd y staff i feddwl am ffyrdd y gallent wella arferion eu hadrannau ar hyn o bryd ac yn y dyfodol, ac yna gofynnwyd iddynt drosglwyddo’r wybodaeth hon i’r swyddog cydraddoldebau a fyddai’n ei bwydo i mewn i’r cynllun gweithredu.  Yn ogystal, anogwyd y staff i gymryd perchenogaeth dros bob un o’u camau gweithredu a darparu amlinelliad cywir a rhesymol o amserlenni.  Nod y broses gyfan oedd sefydlu camau realistig y gellir eu cymryd o ran sicrhau cydraddoldeb i bobl anabl, yn hytrach nag amcanion cyffredinol yr oedd nifer o staff yn ei chael hi’n anodd ymdrin â nhw.

Y canlyniadau a’r hyn a ddysgwyd

Er bod y gwaith o ddatblygu’r cynllun gweithredu yn dal i fynd rhagddo, mae’r staff yn ymwneud llawer mwy â’r broses erbyn hyn ac maent yn dechrau gweld gwelliannau ar draws y cyngor.  Un enghraifft o hyn yw bod ffurflenni bodlonrwydd defnyddwyr yn cael eu harchwilio’n fwy gofalus erbyn hyn, gan sicrhau bod unrhyw faterion a godir sy’n ymwneud â chydraddoldeb i bobl anabl yn cael eu bwydo i mewn i’r broses o gynllunio camau gweithredu ar unwaith, yn hytrach na’u cofnodi a’u cadw mewn ffeil.

Dulliau arloesol o gynnwys pobl anabl yn y broses o gynllunio camau gweithredu

Y cyd-destun a’r amcanion

Yn rhan o ymgais i gael adborth a chynnwys sylwadau defnyddwyr gwasanaeth yn y gwaith o ddatblygu’r Cynllun Cydraddoldeb i Bobl Anabl, roedd awdurdod lleol bach mewn ardal wledig wedi anfon copïau o’i gynllun gweithredu drafft at aelodau o’r fforwm anabledd lleol a gofyn iddynt ddarparu sylwadau cyffredinol yn ei gylch yn hytrach na chynnwys yr unigolion hynny yn y gwaith o ddatblygu’r cynllun o’r cychwyn cyntaf fel yr argymhellir gan y Comisiwn Hawliau Anabledd.  Roedd y cyngor yn gobeithio y byddai peidio â chynnwys gormod o fanylion ynghylch pa fath o adborth y dylid ei ddarparu yn arwain at sylwadau mwy cyfoethog a manwl.  Fodd bynnag, roedd yr adborth a ddaeth i law yn tueddu i fod yn gyffredinol iawn ac nid oedd yn cynnwys y pwyslais penodol na’r manylion ymarferol sydd eu hangen i helpu i gynhyrchu camau gweithredu ac amcanion clir.  Felly, roedd y cyngor yn teimlo bod angen mabwysiadu system fwy soffistigedig ac adeiladol o gynnig adborth i alluogi pobl anabl i herio cynlluniau cyfredol a’u hannog i gymryd rhan weithredol yng nghamau olaf y gwaith o ddatblygu’r Cynllun Gweithredu.  Amcan arall oedd datblygu dulliau mwy arloesol o gael adborth nad ydynt wedi’u cyfyngu i gynnig sylwadau ynghylch y cynllun gweithredu’n unig.

Y broses a’r dull gweithredu
Trefnwyd digwyddiad ‘creu sefyllfaoedd’ ar gyfer grwpiau ffocws bach a oedd yn cynnwys ystod o ddefnyddwyr gwasanaeth a hwyluswyr profiadol.  Bwriad y sesiwn oedd cynllunio camau gweithredu ac roedd yn canolbwyntio ar greu amgylchedd anffurfiol a chreadigol lle’r oedd defnyddwyr gwasanaeth yn cael eu hannog i ddisgrifio’u canlyniadau delfrydol mewn perthynas â chydraddoldeb i bobl anabl, gan edrych pum mlynedd i’r dyfodol.  Cafodd yr hwyluswyr eu briffio’n drwyadl cyn y digwyddiad er mwyn sicrhau eu bod yn parhau i fod yn frwdfrydig ac yn agored i syniadau newydd.  Trafodwyd sefyllfaoedd dan benawdau ar gyfer cynllunio camau gweithredu megis:

· dileu achosion o aflonyddu             

· annog pobl anabl i gymryd rhan mewn bywyd cyhoeddus.           

Rhoddwyd pwyslais ar sicrhau bod nodau’r cyfranogwyr yn cael eu troi’n gamau gweithredu clir i’r awdurdod lleol eu bwydo i mewn i’r cynllun.  Roedd y pwyslais ymarferol hwn yn golygu y gellid mynd ati’n hawdd i gasglu blaenoriaethau ac awgrymiadau ar gyfer  camau gweithredu gan bob grŵp ar ôl y digwyddiad a’u cynnwys yn y cynllun gweithredu cyfredol lle bo hynny’n bosibl.

Y canlyniadau a’r hyn a ddysgwyd

Roedd yr adborth a gafwyd yn dilyn y digwyddiad cynllunio camau gweithredu wedi dangos bod pawb a oedd wedi mynychu’r digwyddiad wedi’i fwynhau’n fawr, ac roedd y cyfranogwyr yn teimlo fel pe baent yn cael eu gwerthfawrogi ar ôl cael y cyfle i lywio’r broses o gynllunio camau gweithredu i raddau mwy.  Er bod rhywfaint o waith i’w wneud ar y Cynllun Gweithredu o hyd, mae’r adborth anffurfiol yn awgrymu bod y mewnbwn a gafwyd yn y sesiynau creu sefyllfaoedd hyn wedi arwain at gynllun mwy uchelgeisiol sy’n debygol o gael mwy o groeso ac a fydd, gobeithio, yn helpu i gyflawni’r canlyniadau hyn.

Casgliad  

Trwy ganolbwyntio ar brofiadau go iawn awdurdodau lleol ar draws Cymru, Lloegr a’r Alban, mae’r adnodd hwn wedi ceisio helpu cynghorau i ganolbwyntio ar:

· y math o ganlyniadau yr hoffent eu cyflawni â’r ddyletswydd hon

· beth fydd yn cael ei ystyried yn llwyddiant   

· eu cyfrifoldebau penodol               

· sut y byddant yn gwybod eu bod yn gwneud cynnydd

· rhannu’r broses hon yn gamau sy’n hawdd eu cymryd.

Nid oedd yr holl awdurdodau y caiff eu profiadau eu disgrifio yn y ddogfen hon wedi gwneud pethau’n gywir y tro cyntaf, ond maent i gyd wedi dangos y gallu i fyfyrio ynghylch eu sefyllfa a chanolbwyntio ar gyflawni newid go iawn ar gyfer pobl anabl.

Bydd y Ddyletswydd i Sicrhau Cydraddoldeb i Bobl Anabl yn golygu y bydd rhaid i bob corff cyhoeddus edrych yn weithredol ar ffyrdd o sicrhau bod pobl anabl yn cael eu trin yn gyfartal.  Nid yw’r ddyletswydd hon yn ymwneud o reidrwydd â gwneud newidiadau i adeiladau neu gyflwyno addasiadau ar gyfer unigolion, mae’n ymwneud yn hytrach â sicrhau bod cydraddoldeb i bobl anabl yn cael ei gyflwyno i ddiwylliant awdurdodau cyhoeddus mewn ffyrdd ymarferol ac amlwg.  Mae hynny’n golygu cynnwys pobl anabl a chydraddoldeb i bobl anabl ym mhopeth o’r cychwyn cyntaf yn hytrach na chanolbwyntio ar ymatebion unigol i bobl anabl benodol. 

Mae’r Comisiwn Hawliau Anabledd yn annog awdurdodau lleol i wneud mwy na chynhyrchu ‘strategaeth’ arall neu ddogfen llawn bwriadau da sy’n eistedd ar y silff a byth yn cael ei gweithredu.  Yn hytrach, mae’r Comisiwn yn eu hannog i greu Cynllun Cydraddoldeb i Bobl Anabl a Chynllun Gweithredu sy’n realistig ac yn cynnwys pethau y mae modd eu cyflawni.  Mae sefyllfa pob awdurdod yn unigryw, a bydd angen i bob cyngor ddatblygu a gweithredu Cynllun Cydraddoldeb i Bobl Anabl a Chynllun Gweithredu a fydd yn cyflawni gwelliannau go iawn ar gyfer pobl anabl o fewn cyd-destun eu hardal leol.

Yr awdurdodau lleol a gymerodd ran

Isod, ceir rhestr o’r awdurdodau lleol sydd wedi rhoi o’u hamser yn hael i gyfrannu at y prosiect hwn, naill trwy gymryd rhan mewn cyfweliadau ffôn ar un neu ragor o achlysuron, neu drwy chwarae rhan uniongyrchol fel awdurdodau a ddewiswyd yn hyrwyddwyr.  Hoffai’r Comisiwn Hawliau Anabledd a’r Swyddfa Rheolaeth Gyhoeddus ddiolch i’r awdurdodau hyn, yn ogystal â’r nifer o awdurdodau eraill a gymerodd ran yn yr arolwg cychwynnol, am fod mor barod i roi o’u hamser a’u harbenigedd.

Lloegr

Cynghorau Llundain

Awdurdod Llundain Fwyaf

Bwrdeistref Hackney, Llundain (HYRWYDDWR)

Bwrdeistref Frenhinol Kingston upon Thames 

Bwrdeistref Frenhinol Kensington a Chelsea 

Cyngor Dinas Westminster

Cynghorau Metropolitan

Cyngor Bwrdeistref Fetropolitan Bolton (HYRWYDDWR)

Cyngor Bwrdeistref Fetropolitan Rotherham

Cyngor Bwrdeistref Fetropolitan Sandwell

Cyngor Bwrdeistref Fetropolitan Trafford

Cyngor Bwrdeistref Fetropolitan Walsall

Cyngor Bwrdeistref Fetropolitan y Wirral

Cyngor Dinas Manceinion

Cynghorau Sir

Cyngor Sir Swydd Gaergrawnt

Cyngor Sir Swydd Gaerwrangon (HYRWYDDWR)

Cynghorau Dosbarth

Cyngor Bwrdeistref Ashford

Cyngor Bwrdeistref Basingstoke a Dean

Cyngor Bwrdeistref Bedford

Cyngor Bwrdeistref Castle Morpeth 

Cyngor Bwrdeistref Stafford

Cyngor Dosbarth Easington (HYRWYDDWR)

Cyngor Dosbarth Kennet

Cyngor Dosbarth Lichfield

Cyngor Dosbarth Mendip (HYRWYDDWR)

Cyngor Dosbarth Warwick

Cynghorau Unedol

Cyngor Dosbarth Wokingham

Cyngor Ynys Wyth

Yr Alban

Cyngor Clackmannanshire

Cyngor De Ayrshire 

Cyngor Dinas Caeredin

Cyngor Dinas Glasgow

Cyngor Dumfries a Galloway

Cyngor Gorllewin Dumbartonshire

Cyngor Stirling

Cymru

Cyngor Bwrdeistref Sirol Rhondda Cynon Taf

Cyngor Sir y Fflint

Cyngor Sir Fynwy

Cyngor Sir Penfro (HYRWYDDWR)

Manylion cyswllt

Isod, ceir rhestr o bobl a oedd wedi cyfrannu i’r adnodd hwn ac a oedd wedi cytuno’n garedig i ddarparu eu manylion cyswllt fel y gellir trafod ymhellach eu dull gweithredu mewn perthynas â’r gwaith o ddatblygu’u Cynllun Cydraddoldeb i Bobl Anabl.

Dylai ymholiadau penodol ynghylch y modd y cafodd yr adnodd hwn ei lunio, neu unrhyw agweddau eraill ar y prosiect ei hun, gael eu cyfeirio at Phil Copestake, Rheolwr Ymchwil yn y Swyddfa Rheolaeth Gyhoeddus.

Rhif ffôn: 020 7239 0879 

E-bost: pcopestake@opm.co.uk. 

Bwrdeistref Bedford (Cyngor Dosbarth)

Stuart O’Dell  – Swyddog Mynediad                                                                                                                                                  

Rhif ffôn: 01234 221762                                                                                            

E-bost: sodell@bedford.gov.uk 

Bwrdeistref Frenhinol Kingston upon Thames (Bwrdeistref Llundain)

Jane Young – Swyddog Mynediad                                                                                                                                                  

Rhif ffôn: 020 8547 5314                                                                                           

E-bost: jane.young@rbk.kingston.gov.uk
Bwrdeistref Hackney, Llundain (Bwrdeistref Llundain) – HYRWYDDWR 

Amanda Rice - Rheolwr Corfforaethol Cydraddoldeb ac Amrywiaeth                                                                                                                           

Rhif ffôn: 020 8356 3790                                                                                           

E-bost: amanda.rice@hackney.gov.uk
Cyngor Bwrdeistref Fetropolitan Bolton – HYRWYDDWR

Jayne Craig – Uwch-swyddog Tegwch – Anabledd                                                                                                                            

Rhif ffôn: 01204 331129                                                                                            

E-bost: jayne.craig@bolton.gov.uk 

Cyngor Bwrdeistref Fetropolitan Trafford
Anne Tober – Rheolwr y Tîm Cydraddoldeb i Bobl Anabl

Rhif ffôn: 0161 912 4473                                                                                           

Cyngor Bwrdeistref Fetropolitan Trafford

Gaynor Burton – Rheolwr Gwasanaeth  

Rhif ffôn: 0161 912 4473                                                                                           

E-bost: gaynor.burton@trafford.gov.uk 

Cyngor Bwrdeistref Stafford (Cyngor Dosbarth)

Norman Jones – Pennaeth Polisi a Gwelliant                                                                                                     Rhif ffôn: 01785 619199                                                                                            

E-bost: npjones@staffordbc.gov.uk
Cyngor Clackmannanshire (Cyngor Unedol)

Francine Orr – Swyddog Polisi (Cyfle Cyfartal)  

Rhif ffôn: 01259 452 018

E-bost: orr@clacks.gov.uk
Cyngor Dosbarth Easington (Cyngor Dosbarth) – HYRWYDDWR 

Kelly Moss – Swyddog Cydraddoldeb ac Amrywiaeth                                                                                                                                  

Rhif ffôn: 0191 527 0501 x 4584                                                                  

E-bost: kelly.moss@easington.gov.uk 

Cyngor Dosbarth Kennet (Cyngor Dosbarth)

Mrs Anne Ewing – Pennaeth Adnoddau Dynol                                                                                                                                                                                                                      

Rhif ffôn: 01380 724911                                                                                            

E-bost: anne.ewing@kennet.gov.uk
Cyngor Dosbarth Mendip (Cyngor Dosbarth) – HYRWYDDWR 

Keith Bush – Swyddog Anableddau a Chydraddoldebau                                                                                                                             

Rhif ffôn: 01749 341386  

E-bost: bushk@mendip.gov.uk 

Cyngor Sir y Fflint (Cyngor Sir)

Stef Aldridge – Swyddog Polisi Cynorthwyol – Polisïau a Pholisi Cymdeithasol

Rhif ffôn: 01352 702122                                                                                          

E-bost: fiona.mocko@flintshire.gov.uk  

Cyngor Sir Penfro (Cyngor Sir) – HYRWYDDWR 

Alan Hunt 

Rhif ffôn: 01437 775148

E-bost: alan.hunt@pembrokeshire.gov.uk 

Cyngor Sir Swydd Gaerwrangon (Cyngor Sir) – HYRWYDDWR 

Rukhsana Koser – Rheolwr Corfforaethol Amrywiaeth 

Rhif ffôn: 01905 766938

E-bost: rkoser@worcestershire.gov.uk 

NEU

Sandy Bannister – Swyddog Anabledd

Rhif ffôn: 01905 763763

E-bost: sbannister@worcestershire.gov.uk
Cyngor Ynys Wyth (Cyngor Unedol)

Ms Rosie Barnard – Swyddog Cydraddoldeb ac Amrywiaeth

Rhif ffôn: 01983 823091

